
سه‌ره‌تایه‌کی کورت
له‌دوای ڕاپه‌ڕینه‌وه‌، ‌گشت چاوو گوێکانی‌ ناوچه‌که‌،‌ فۆکۆسیان له‌سه‌ر باشووری کوردستان کر‌دووه‌‌. به‌ هه‌ره‌س هێنانی به‌عس دیسان عیراق گه‌ڕایه‌وه‌ نێو کۆمه‌ڵگه‌ی جیهان. ئێستا ڕێگه‌ له‌به‌ر ته‌واوی که‌ناڵه‌ سیاسی و ئابووری و هه‌واڵگرییه‌کاندا ته‌خته‌. ده‌توانن شه‌وو ڕۆژ به‌ ده‌یان بیانوو خۆیانی پێدابکه‌ن. هه‌موو لا‌یه‌کیشیان چاویان کردۆته‌وه‌و گوێیان هه‌ڵخستووه‌. ده‌یانه‌وێ بزانن، له‌م‌ واقیعه‌ نوێیه‌ی باشووردا، له‌گه‌ڵ تێپه‌ڕینی ڕۆژداو به‌ ده‌م به‌ره‌وپێش چوونی پرۆسه‌ی له‌نوێ دامه‌زراندنه‌وه‌ی عیراقه‌وه‌، کورد نیازی چییه‌و چۆن چۆنی کاروباری خۆی به‌ڕێوه‌ده‌باو چاره‌نووسی به‌کوێ ده‌گا؟ چلۆن به‌ره‌وڕووی فشارو گه‌فی ده‌رودراوسێ ده‌بێته‌وه‌؟ له‌چاو جاراندا، ئه‌مێستا خاڵه‌ لاوازه‌کانی ئه‌م جڤاکه‌ گچکه‌یه‌ له‌ کوێدایه‌، تاکو وه‌ک که‌له‌به‌رێک، دزه‌ی لێوه‌ بکه‌ن و ئه‌مدیوبن.؟!

وێنه‌ی کورد، ‌له‌ مێژوودا چونکه‌ خۆمان نه‌مانتوانیوه‌ بیکێشین، که‌ڤاڵێکی پڕ ته‌شویشی‌ شێواوه‌، ئه‌مێستا له‌به‌ر چاوی جیهانێکی ئاسمان به‌سته‌لایت ته‌نراودا، جارێکی دی چلۆنی بشێوێنن، تاکو هه‌مدیس له‌وێوه‌، له‌خاڵه‌ بێهێزه‌کانمانه‌وه‌‌ بمانکوتنه‌وه‌. دزێو، له ‌میدیاکانی خۆیا‌نه‌وه‌ پیشانمان بده‌نه‌وه‌و دزێو، به ‌دنیاشمان بناسنه‌وه‌.؟!

لێره‌وه‌ کورد پێویسته‌، واقیعی سیاسی و کۆمه‌ڵایه‌تی و ئابووریی خۆی چاک بکا، تاکو بتوانێ له‌و زه‌مینه‌یه‌وه‌، به ‌هۆی میدیا بینراوو بیستراوه‌کانییه‌وه‌ وێنه‌ی شێواوی خۆی بسڕێته‌وه‌ و له‌بری ئه‌وه‌ وێنه‌ی جوان و بێ ته‌شویشی خۆی بگه‌یێنێته‌ گه‌لانی ‌درواسێ و دوور. تاکو له‌م ده‌رفه‌ته‌ نوێیه‌دا، به‌ ‌دیمه‌نێکی جوانه‌وه‌ بگه‌ڕێته‌وه‌ جیهان. دیمه‌نێکی وه‌ها بچێته‌ دڵه‌وه‌و به‌گه‌رمی پێشوازیی لێبکرێ. 

به‌رپرسان ده‌توانن ئامێره‌کان ده‌سته‌به‌ر بکه‌ن، به‌ڵام ‌پیشاندانی وێنه‌ی جوان، به‌بێ هاوکاریی ڕووناکبیری به‌توانا و هونه‌رمه‌ندی به‌توانا ده‌سته‌به‌ر نابێ. چونکه‌ کاره‌که‌ پێویستی به‌ ئامێته‌بوونی دوانه‌ی فیکرو هونه‌ر پێکه‌وه‌ هه‌یه‌. ده‌بێ به‌رپرسه‌کان بگه‌نه‌‌ ئه‌و بڕوایه‌ی که‌ له‌م ڕۆژگاره‌دا، ڕاگه‌یاندان، له‌ پێش هه‌موویانه‌وه‌ سه‌ته‌لایت، هینده‌ی هێزی پێشمه‌رگه‌ (سوپا) گرنگه‌. ئه‌مانه‌ دوو لایه‌نی جیاوازن، به‌ڵام ته‌واوکه‌ری یه‌کدیشن.. ده‌ستووری جاران چلۆن به ‌شانازییه‌وه‌ ده‌مانوت هێزی پێشمه‌رگه‌ی کوردستان، نهۆ شان به‌شان ده‌بێ هێزی ئابووری و هێزی پۆلیتیک و هێزی ڕاگه‌یاندنی کوردستانیش هه‌ر به‌هه‌ند بگرین. ده‌نا له‌گه‌ڵ ڕه‌وتی تیژڕه‌وی ئه‌م چه‌رخه‌‌ لێوانلێو له‌ ڕووداوی کوتوپڕو چاوه‌ڕوان نه‌کراوه‌دا ده‌رناچین و ده‌رنابه‌ین.

لێردا من هه‌قم به‌سه‌ر هێزه‌کانی ئابووری و پۆلیتیک و سوپاوه‌ نییه‌و لێشیان نازانم. به‌ڵام ئه‌وه‌ چاک ده‌زانم، که‌ یه‌ک له‌باری کورد، له‌م چاخی جیهانگیرییه‌دا، به‌بێ ڕاگه‌یاندنی هاوچه‌رخ، هێزی پێشمه‌رگه‌و ئابووری و پۆلیتیک هیچی ئه‌وتۆیان پێناکرێ. بۆیه‌ له‌هه‌مبه‌ر هێزی ڕاگه‌یاندن ده‌دوێم. ئه‌وه‌ش بزانه‌ ڕاگه‌یاندن جیهانێکی فراوانه‌ من که‌مێ له‌سه‌ر تیڤی و ڕۆژنامه‌ ڕۆیشتووم. 

کوردستانی باشوور له‌ بواری پێشمه‌رگایه‌تیدا پڕ ئه‌زموونه‌. ئه‌مه‌ ڕاستییه‌که‌ دوژمن به‌ر له‌خۆمان ده‌یزانێ. به‌ڵام هه‌رچی ئه‌م بوواره‌یان هه‌یه‌، که‌ من فۆکۆسم له‌سه‌ر کردووه‌، له‌ڕووی چلۆنایه‌تییه‌وه‌ هه‌ژاره‌.. ئه‌م ڕاستییه‌شیان دیسان ناحه‌زان به‌ر له‌خۆمان ده‌یزانن..

کاتێ له‌ نه‌ورۆزی ساڵی 1998دا، به‌ناچاری کوردستانم جێهێشت، له‌به‌رده‌م ده‌ه‌روازه‌ی سه‌د ساڵه‌ی ڕۆژنامه‌گه‌ریی کوردیدا بووین. له‌و باره‌یه‌وه‌ چه‌ند وتارێکم له‌مه‌ڕ بزاڤی ڕۆژنامه‌وانی خۆمان نووسیبوو، به‌ره‌وڕووی ڕێزدار کاک (به‌دران ئه‌حمه‌د) کردنه‌وه‌.. ئه‌ویش هه‌مان ساڵ له‌ نامیلکه‌یه‌کدا به‌چاپی گه‌یاندن. له‌م ڕووه‌وه‌ پێزانینی خۆم ده‌رده‌بڕم.

 ئه‌م جاره‌یان چوار ته‌وه‌ری له‌مه‌ڕ تیڤی هاتۆته‌ سه‌ر، که‌ ئه‌مانه‌ن: زمانی ته‌له‌ڤزیۆن، په‌یوه‌ندیی له‌ چاخی شۆڕشی زانیاریدا، زه‌مه‌ن له ‌ته‌له‌ڤزیۆندا، ڕیکلام له ‌ته‌له‌ڤزیۆن.. وێڕای سێ بابه‌تی دیکه‌ی نوێ له‌مه‌ڕ پرسی ڕۆژنامه‌، به‌م ناونیشانانه‌: ڕۆژنامه‌وانی و تورکاندن و بۆناپارت، پرسی ئازدیی و ڕۆژنامه‌وانی ئه‌مڕۆ، ئینته‌رنێت و ڕۆژنامه‌ی میللی.. هه‌رچی وتاره‌کانی نامیلکه‌که‌ی ئه‌وساش هه‌یه‌‌، له‌به‌ر ڕۆشنایی جیهانی ئه‌مڕۆی ڕۆژنامه‌و خوێندنه‌وه‌ی زۆرم له‌م بواره‌دا، بژارم کردوون و ده‌ستم پێداهێناون..‌ به‌ره‌و میدیایه‌کی پێشکه‌تووی هاوچه‌رخ و ئازاد.

حه‌مه‌فه‌ریق حه‌سه‌ن

2006.06.14
کۆبنهاون


پاژی یه‌که‌م


(1)

زمانی ته‌له‌ڤزیۆن

بۆمان هه‌یه‌ وه‌ک ده‌سپێک و بروسکه‌یی ئاوا پێناسه‌ی ته‌له‌ڤزیۆن بکه‌ین: ((دامه‌زراوه‌یه‌کی ڕۆشنبیریی مه‌ودا فراوانی به‌‌ هه‌ژموونه‌ له‌سه‌ر کۆمه‌ڵ.)) له‌ ڕاگه‌یاندن و ئه‌ده‌بیاتی کوردیدا به‌هه‌ڵه‌(ته‌له‌فزیۆن)ی پێده‌ڵێن. ئه‌مه‌ش ڕێک دووباره‌کردنه‌وه‌ی هه‌ڵه‌ی عاره‌بی درواسێیه‌‌. ئه‌وی ڕاستی بێ زمانی عاره‌بی وه‌ک زمانێکی ناکارا، ناتوانا، یاخود نه‌کرده‌، واته‌ (قاصر) پیتی (ڤ)ی تێدا نییه‌، بۆیه‌ ئه‌وان هه‌رچی وشه‌یه‌کی بیانییان هاته‌ پێش و پیتی (ڤی)ی تێدابوو. یه‌کڕاست ده‌یکه‌نه‌ (ف) و لێی ده‌رده‌چن. له‌کاتێکدا ئه‌م پیته‌ له‌زمانی کوردیدا هه‌یه‌ و ئاهه‌نگێکی خۆشیشی تێدایه‌. ده‌کرێ وه‌ک سه‌ره‌تا بڵێین: زمانی ته‌له‌ڤزیۆن زمانی وێنه‌یه‌، که‌ مامه‌ڵه‌ له‌ته‌ک هه‌سته‌کانی مرۆڤدا ده‌کات و به‌خێرایی ده‌یانورووژێنێ. له‌م ڕووه‌وه‌، وه‌ک د. مصطفی حجازی ده‌ڵێ: جۆره‌ دابڕانێکی له‌گه‌ڵ زمانی نووسین و ئاوه‌زخوازیی زمانی نووسیندا هێناوه‌ته‌ ئاراوه‌.. دنیایه‌که‌ له‌ ئاماژه‌. چێژی کاتی و هه‌نووکه‌یی به‌بینه‌ر ده‌به‌خشێ. چێژێک، په‌یوه‌ندیی به‌ئێستاوه‌ هه‌یه‌، له‌ کاتێکدا هه‌رچی زمانی نووسینه‌ باس له ‌ڕابوردوو، به‌خۆی و ئه‌فسانه‌ و ده‌رسه‌ مێژووییه‌کانییه‌وه‌ ده‌کا.. 

د. عبدالله‌ الغذامی، له‌ کتێبه‌که‌ی خۆیدا به‌ناوی (الثقافة التلفزیونیة)، مێژووی گوزارشت له‌لای مرۆڤ ئاوا پۆلێن ده‌کات: 1. زاره‌کی2. تۆمارکردن (تدوین) 3. نووسین 4. ڕۆشنبیریی وێنه‌.. ئه‌و پێیوایه‌، گه‌وره‌ترین گۆڕانکاریی له‌وێوه‌ سه‌رچاوه‌ ده‌گرێ، که‌ به‌هۆی ‌ڕۆشنبیریی وێنه‌وه‌ جه‌ماوه‌رێکی پان و به‌رینی له‌ هه‌ژمار نه‌هاتووی خه‌ڵک هاتوونه‌ته‌ نێو کایه‌ ڕۆشنبیرییه‌که‌وه‌و پێشوازیی لێده‌که‌ن. ئه‌مانه‌ ئه‌و توێژانه‌ بوون، که ‌پێشتر په‌راوێزخرابوون، سا یان له‌و سۆنگه‌یه‌وه‌، که‌ نه‌خوێنده‌وار بوون و نه‌یانده‌توانی له‌ ڕۆشنبیریی ‌ڕۆژنامه‌و گۆڤارو کتێب به‌هره‌مه‌ند بن. یانژی به‌هۆی خراپی باری ده‌رامه‌تیانه‌وه‌، توانای خوێندنه‌وه‌یان نه‌بوو. هه‌ر ئه‌م هۆکاره‌ش وه‌های کردبوو دیارده‌ی ده‌سته‌بژێری ڕۆشبیریی سه‌رهه‌ڵبدا. به‌ڵام په‌یدابوونی وێنه‌ کارێکی کرد، دیواری ڕۆشنبیریی و (جیاوازی چینایه‌تی) له‌ نێوان توێژه‌ جیاوازه‌کانی کۆمه‌ڵدا هه‌ره‌س بهێنێ. ئیدی بازنه‌ی به‌هره‌ وه‌رگرتن له‌ ڕۆشنبیریی وێنه‌ به‌ڕاده‌یه‌ک فراوان بوو، هه‌موو مرۆڤی گرته‌وه‌. ‌کورتی و پوختییه‌که‌ی، ته‌نانه‌ت مرۆڤی بێسه‌وادیش له‌ ڕۆشنبیریی وێنه‌ تێده‌گا.

لێره‌وه‌ ئه‌و ڕۆشنبیرییه‌ی بتوانێ وێنه‌ی نایاب به‌رهه‌م بێنێ، ئه‌وا ده‌توانێ جێ پێی خۆی بکاته‌وه‌. تۆ بۆ ئه‌وه‌ی تێکه‌ڵ به‌دنیای ئه‌مڕۆ ببی و بتوانی ڕۆڵێکی ئه‌رێنی بگێڕی، گه‌ره‌که‌ ئه‌و لۆجیک و مه‌رجانه‌ت قه‌بووڵ بێ، که‌ بۆ چوونه‌ نێو دنیای مۆدرن له‌ ئارادان.. له ‌ئێستادا هه‌ر به‌ته‌نیا خۆقایم کردن و پارێزگاریی له‌ شوناس زامنی ئه‌وه‌ ناکه‌ن بتوانین له‌ جیهانی ئه‌مڕۆدا ڕۆڵێکی شارستانی بگێڕین و شوێنێکی پێشکه‌وتوو له‌م دنیایه‌دا بگرین.. به‌ڵکو ده‌بێ ئه‌م ڕۆڵه‌ به‌هۆی به‌رهه‌می هزرو زانسته‌وه‌، هه‌روه‌سا به‌هۆی به‌رهه‌م هێنانی وێنه‌ی جوانه‌وه‌ پشتڕاست بکه‌ین. وێنه‌یه‌کی ئه‌وتۆ، که‌ ڕووی مه‌جلیسی هه‌بێ و له‌ باریدابێ به‌ره‌وڕووی دنیا ببێته‌وه‌..

ئێمه‌ ئه‌مڕۆ له‌ سه‌رده‌مێکدا ده‌ژین، ڕووبه‌ری گفتوگۆ تێیدا به‌رفراوانه‌. ته‌واو پێچه‌وانه‌ی دنیای دوو جه‌مسه‌ریی و جه‌نگه‌ گه‌وره‌و گه‌رم و سارده‌کان. ئێمه‌ ئه‌وسا، که‌ له ‌مێژوو وه‌ده‌رنرابووین، له‌ڕێی چه‌که‌وه‌ نه‌بوایه‌ نه‌مانده‌توانی خۆمان پیشانی ئه‌وان بده‌ین. بۆیه‌ پێویسته‌ ئه‌م سه‌رده‌می گفتوگۆیه‌ بقۆزینه‌وه‌. جارێکی دی له‌ڕێی وێنه‌وه‌ خۆمان به‌ ده‌وروبه‌ر بناسێنین‌ و پێیان بڵێین ئه‌و وێنه‌یه‌ی له‌سه‌ر ئێمه‌ هه‌تانه‌ له‌ واقیعه‌وه‌ دووره‌. ئێمه‌ کوڕه‌ خائینه‌که‌ی فیلمه‌کان نین وه‌ک ئێوه‌ بۆی چووبوون و له‌ خه‌یاڵی خۆتاندا وێنه‌تان کێشابوو. ئێمه‌ له‌ پشته‌وه‌ خه‌نجه‌ر له‌ که‌س ناده‌ین. بۆیه‌ له‌م سه‌رده‌می کرانه‌وه‌و گفتوگۆی نێوان میلله‌تان و کۆنتاکت په‌یداکردنه‌دا، که‌ زمانی تیڤی ئامرازێکی هه‌ره‌ گرنگی ئه‌و کۆنتاکته‌یه‌ و وێنه‌ به‌وێنه‌ وه‌ڵام ده‌درێته‌وه‌، ده‌بێ بزانین چی پێشکه‌ش ده‌که‌ین.؟ 

هه‌رکاتێکیش وێنه‌یه‌کی دزێویان له‌سه‌ر په‌خش کردی، گه‌ره‌که ‌تۆش به‌وێنه‌یه‌کی جوانی خۆت ،که‌ له‌ نایابیدا، له‌ ئاستی وێنه‌که‌ی ئه‌واندا بێ؛ وه‌ڵامیان بده‌یته‌وه‌. به‌وێنه‌یه‌ک سه‌ره‌ڕای نایابی و ڕاستگۆیی؛ هه‌مان ئاستی گوزارشتی وێنه‌که‌ی ئه‌وانی هه‌بێ و ئه‌ولاتریش. ده‌بێ لێوه‌شاوه‌یی و شایسته‌یی خۆتیان بۆ بسه‌لمێنی، که‌ تۆیش له‌ بنیاتنانی شارستانییه‌تی ئه‌م خۆرهه‌ڵاتی ناڤینه‌دا به‌شداریت هه‌بووه‌و به‌وێنه‌ی نایاب جێده‌ستی خۆتیان پیشان بده‌ی. ده‌نا ناتوانی به‌ره‌وڕووی جیهان و ده‌وروبه‌ر ببیته‌وه‌.

ئه‌مڕۆ وێنه‌ بریتییه‌ له‌ ڕۆشنبیریی‌ و هزر‌و ئابووری‌ و ته‌کنۆلۆجیا. هه‌ر به‌ته‌نیا چێژ وه‌رگرتن و کات به‌سه‌ربردن و لاسایی کردنه‌وه‌ نییه‌. وێنه‌ کار له‌به‌رهه‌م هێنان ده‌کاو لۆجیکی ئاینده‌یه‌. هه‌ر ئه‌وه‌نده‌ داد نادا که‌ناڵه‌کان بێن له‌په‌ستا گۆرانی و هه‌واڵ و به‌رنامه‌ هه‌مه‌ڕه‌نگه‌کان پاته‌ بکنه‌وه‌.. ڕاسته‌ ده‌سته‌ڵاتی په‌خش به‌ده‌ستی ئه‌وانه‌، به‌ڵام کۆنترۆڵی تیڤییه‌کان به‌ده‌ستی خه‌ڵکه‌وه‌ن. هه‌رکاتێ به‌رنامه‌کانی ئێوه‌یان به‌دڵ نه‌بوو ئه‌وا ته‌نیا به‌ ده‌ست پێدانانێک تیزوفیزێک به‌سه‌ر که‌ناڵه‌کانتاندا ده‌هێنن و ده‌یگۆڕن.  

ئێمه‌ ئه‌مڕۆ له سه‌رده‌مێکدا ده‌ژین، دنیای ڕووداوه‌ کتوپڕه‌ جیهان هه‌ژێنه‌کانه‌، که‌ ده‌بێ هه‌میشه‌ وڵاتان ئاماده‌باش بن و دڵیان له‌ مستیاندا بێ. دنیای گومان و کاڵبوونه‌وی یه‌قینه‌کان و ‌وه‌همی تاسه‌ر، ده‌ست به‌سه‌ر ده‌سته‌ڵاتدا گرتنه‌. یاسایه‌ک، هێز و پارسه‌نگی هێز له‌نگه‌ری ڕاگرتووه‌ و حوکم له‌ گه‌مه‌ نێوده‌وڵه‌تییه‌کاندا ده‌کا. هه‌ر وه‌ک چۆن ئه‌و وڵاته‌ی چه‌کی نه‌بێ ده‌که‌وێته‌ ژێر ده‌ست و پێی چه‌ته‌وڵه‌ به‌هێزه‌کانه‌وه‌. له‌ نه‌خشه‌و کایه‌ گرنگه‌کاندا بێبه‌ش ده‌بێ و به‌ڵکو له‌گه‌مه‌ چاره‌نووس سازه‌کانیشدا له‌سه‌ری ناکرێ و قاو ده‌درێ. هه‌مان ده‌ستوور؛ ئه‌و گه‌له‌ی مه‌عریفه‌ت و ته‌کنۆلۆجیاشی نه‌بێ ناتوانێ تاسه‌ر له‌م دنیا به‌گومان داچێنراوه‌دا پارێزگاریی له‌ ‌هه‌بوون و بونیادی خۆی بکا. ناشتوانێ وه‌ک گه‌لێکی سه‌ربه‌خۆی جیاواز له‌وانی دی، له ‌ڕووی مێژوو، ‌زمان و کلتووره‌وه‌ خۆی به‌دنیاو ده‌وروپشتی بناسێنێ و بسه‌لمێنێ.

بمانه‌وێ و نه‌مانه‌وێ ئاینده‌ بۆ ڕۆشنبیریی وێنه‌یه‌. ئه‌و وێنه‌یه‌ی وه‌ک په‌نده‌ هه‌ره‌ کۆنه‌که‌ی چین باسی کردووه‌ ، چجای ئه‌وه‌ی ئه‌و وێنه‌یه‌ ڕه‌نگاوڕه‌نگ و بزۆک بێت..

نه‌وه‌ی ئه‌مڕۆ هه‌ردووکیانی بینی، نووسراو و وێنه‌. ئه‌گه‌ری زۆر له ‌ئارادایه‌ وێنه‌ی ئه‌لکترۆنی‌ ببێته سه‌رچاوه‌ی سه‌ره‌کیی زانیاری و ڕۆشنبیریی بۆ وه‌چه‌کانی داهاتوو. گه‌لێ جاران وێنه‌ی‌ له‌ لاپه‌ڕه‌ی یه‌که‌می ڕۆژنامه‌یه‌ک، بۆی هه‌یه‌ سه‌رنجمان ڕاوبکات و له ‌نێوان ده‌یان ڕۆژنامه‌دا، له‌به‌ر خاتری ته‌نیا وێنه‌یه‌ک ئه‌و ڕۆژنامه‌یه‌ هه‌ڵبژێرین. چونکه‌ وێنه‌ بێ پێشه‌کی و بیر کردنه‌وه‌ و ماندوو بوون خۆی به‌ناخماندا ده‌کات و به‌چڕیی و ڕوونیی گه‌وهه‌ری کێشه‌یه‌کمان بۆ ده‌گێڕێته‌وه‌. یان باهه‌ر به‌زمانی ته‌له‌ڤزیۆن بڵێین فۆکۆس ده‌خاته‌ سه‌ر کێشه‌که‌. کۆده‌که‌یمان به‌ئاسانی بۆ ده‌کرێته‌وه‌. جا بیری لێبکه‌ره‌وه‌ ئه‌گه‌ر ئه‌م وێنه‌یه‌، ڕنگی و به‌جووڵه‌ (لڤلڤۆک) بوو. به‌هۆی ڕۆشناییه‌وه‌ دره‌وشا‌وه‌ ‌بوو، کاریگه‌رییه‌ ده‌نگییه‌کانیش پاڵپشتی بوون؛ ده‌بێ ئه‌و حه‌له چ جێده‌ستێکی له‌سه‌ر زه‌ین و هزری بینه‌ر هه‌بێ؟

ئه‌مڕۆ ته‌له‌ڤزیۆن بۆته‌ پێویستییه‌کی ماڵ و‌ ناکرێ خێزان ده‌ستبه‌رداری ببێ. بۆته‌ خوڵیایه‌ک و ژیانی خه‌ڵکی داگیر کردووه‌و دۆخێکی خێزانی و کۆمه‌ڵایه‌تیی نوێی هێناوه‌ته‌ ئاراوه‌. داخۆ چ ئاریشه‌یه‌ک له ‌ژیانی خێزاندا ڕووده‌دا ئه‌گه‌ر هاتو ماوه‌ی مانگێک بێ ته‌له‌ڤزیۆن بوو؟ چونکه‌ ئه‌و بێپرس میوانی هه‌میشه‌یی ماڵه‌ و ده‌سه‌ڵاتی وێنه‌یی و ده‌نگیی خۆی به‌سه‌ریاندا سه‌پاندووه‌و به‌ئاره‌زووی خۆی یاریی به‌کاتی زێڕینیان ده‌کا. 

ده‌کرێ بڵێین: ته‌له‌ڤزیۆن، یان وێنه‌ی ئه‌لکترۆنی پێویستیی به‌گه‌لێ شاره‌زاو پسپۆڕ له‌ بوواری ته‌کنیکدا هه‌یه‌. که،‌ هه‌موو پێکه‌وه‌، هه‌ر یه‌که‌و له‌‌ کایه‌که‌ی خۆیدا‌ به‌شداره‌و کاره‌کانی بۆ ته‌واو ده‌که‌ن و ڕایده‌په‌ڕێنن. هه‌ر له ڕایی کردنی‌ ڕووناکییه‌وه‌ بگره‌ هه‌تا به‌ ده‌نگ و هه‌ڵبژاردنی گرته‌ و گۆشه‌ی گرته‌و مۆنتاج و ده‌رهێنان ده‌گا. وه‌لێ به‌ شێوه‌یه‌کی گشتی ده‌شێ بڵێین: ته‌کنیک و هێما، دوو پایه‌ی هه‌ره‌ گرنگی ئه‌وتۆن، وێنه‌ی ئه‌لکترۆنیی کاریگه‌رو سه‌رکه‌وتوویان له‌سه‌ر ڕاوه‌ستاوه‌.

وێنه‌ی ته‌له‌فزیۆنی ڕه‌وانبێژیی زۆرتری تێدایه‌ تا ده‌قی نووسراو. بگره‌ له ‌ڕووی ده‌رک پێکردن و تێگه‌یشتنه‌وه‌، ڕه‌وانبێژیی وێنه‌ گه‌لێ له‌ وشه‌ی نووسراو ئاسانترو کاریگه‌رتره‌.‌ چونکه‌ ئه‌میان نه‌خوێنده‌واریش تێیده‌گاو پێویستی به‌ ئه‌رک و ماندوبوونێکی زه‌ینی ئه‌وتۆ نابێ. هه‌ر به‌رهه‌مێکی ته‌له‌ڤزیۆنی سه‌رکه‌وتوویش بگری؛ له ‌بنه‌ڕه‌تدا به‌جدی کاری بۆ کراوه‌، ئاماده‌کراوه‌و ڕه‌نجی له‌گه‌ڵدا دراوه‌، تاکو بینه‌ری ئاسایی به‌ئاسانی تێیبگا. کیشه‌که‌ی له ‌هه‌ست پێکراوه‌وه‌ بۆ وه‌رگێڕاندۆته‌‌ سه‌ر بینراو، که‌ زمانی وێنه‌یه‌‌، واته‌ هه‌ر به‌بینینی تێیده‌گا. بۆیه‌ تیڤی ڕۆڵێکی به‌رچاو له‌ هوشیارکردنه‌وه‌و به‌ئاگاهێنانی تاکدا ده‌گێڕێ و له هه‌موو ئه‌و ڕووداوو ئاڵوگۆڕانه‌ی وا به‌دڕێژانی ژیانی ڕووده‌ده‌ن ئاگاداریان ده‌کاته‌وه‌. به‌مه‌یش ئاسۆی ڕوانین و بیری فراوانتر ده‌کاو به‌سه‌ر دنیادا ده‌یکاته‌وه‌. به‌ڵکو له‌ مرۆڤێکێ دووره‌په‌رێزی گۆشه‌گیره‌وه‌ ده‌یکاته‌ که‌سێکی به‌ئاگای جیهانبین.

تیڤیش، وه‌ک ده‌زانن هیچ له‌مپه‌رو به‌ربه‌ستێک پێشی پێناگرێ‌ و زۆر به‌په‌له‌ وێنه‌کان ده‌گه‌یێنێته‌ هه‌موو که‌لێنێکی دنیاو کاریگه‌ریی ده‌موده‌سی له‌ڕاده‌به‌ده‌ری هه‌یه‌. له‌باریدا هه‌یه‌ کارێ بکا، هه‌ر له‌ماڵه‌که‌ی خۆیه‌وه‌، مرۆڤ به‌ جیهان و ده‌وروبه‌ره‌وه‌ ببه‌ستێته‌وه.‌ هه‌روه‌ها ئه‌م له‌باریدا هه‌یه‌ له‌ هه‌واڵ و ده‌نگ و باسی نووسراو زیاترو زووتر‌ تینوێتی مرۆڤ بۆ هه‌واڵ بشکێنێ و لاپڕه‌سه‌نی بۆ ئاگاداربوون له‌و تێکه‌و لێکانه‌ی له‌ پشت په‌رده‌ی سیاسه‌ته‌ ڕوو ده‌ده‌ن تێر بکا. چو‌نگه‌ ئه‌م توانیوێنی دوورییه‌کان بپێچێته‌وه‌و به‌سه‌ر له‌مپه‌ری کات و شوێندا زاڵ ببێ. ده‌موده‌ست و به‌گه‌رم گوڕیی هه‌واڵه‌کانمان له‌سه‌رچاوه‌وه‌، واته‌ له‌ شوێنی ڕوودانی خۆیانه‌وه‌، به‌ده‌نگ و ڕه‌نگه‌وه‌؛ چرکه‌ دوای چرکه‌ به‌بینه‌ر بگه‌یێنێ. وه‌ک کاره‌ساتی یانزه‌ی سێپته‌مبه‌ر، که‌ هه‌موومان به‌چاوی خۆمان و به‌زیندوویی لێدانی قولله‌کانی نیۆیۆرکمان بینی و چاومان لێبوو چۆن هه‌ره‌سیان هێنا و چۆن فه‌رمانبه‌ره‌ گیرخواردووه‌کان له ‌ترسی گیانی خۆیان له‌ به‌رزایی ده‌یان مه‌تره‌وه‌ خۆیان هه‌ڵده‌دێرا؛ بۆ ئه‌وه‌ی ڕزگاریان ببێ. وه‌لێ له ‌ڕاستیدا ئه‌وانه‌ له‌ مه‌رگی خۆیان به‌په‌له‌ بوون.! 

کاریگه‌ریی تیرۆر له‌ لاپه‌ڕه‌ی ڕۆژانامه‌دا، که‌ بۆته‌ زمانی ڕابردوو، به‌ وشه‌ بۆمانی ده‌گێڕیته‌وه‌؛ جودایه‌ تاکو ئه‌وه‌ی وێنه‌ی جووڵاوی ڕه‌نگاوڕه‌نگ ده‌یگێڕێته‌وه‌، که‌ باس له‌ ئێستا ده‌کا. تۆ هه‌ر ده‌مێک ئه‌و شریته‌ ده‌نگی و ڕه‌نگییه‌ لێبده‌یته‌وه‌ هه‌ر ئیستایه‌وه‌و هه‌مان کاریگه‌ریی له‌سه‌ر زه‌ینمان داده‌نێ و نابێته‌ ڕابردوو. واته‌ وێنه‌ی ته‌له‌ڤزیۆنی دکارێ ڕابردووشمان بۆ بکاته‌ ئێستایه‌کی هه‌نووکه‌. ڕوونتر بڵێین؛ تۆ ئه‌گه‌ر فیلمێکی جه‌نگی سه‌رده‌می ڕۆمان و گریکییه‌کانیش له ئێستادا ببینی، وه‌های ده‌بینی وه‌ک ئه‌وه‌ی هه‌نووکه‌و به‌زیندوویی، له‌پێش چاوتا جه‌نگ و کوشتار و به‌سه‌رهاته‌کان ڕووبده‌ن. له‌به‌رهه‌ندێ ئه‌گه‌ر له‌م ڕووه‌وه‌ بیگری، پرۆسه‌ی بینین ته‌واو پێچه‌وانه‌ی خوێندنه‌وه‌یه‌، که‌ هه‌ر چۆنێک نووسرابێ هه‌ر بۆته‌ مێژوویه‌کی کۆن و هه‌ر خوێنه‌ره‌و به‌ بۆچوونی خۆی و به‌شێوه‌ی خۆی له‌ خه‌یاڵیدا به‌رجه‌سته‌ی ده‌کا. ئه‌وه‌ش له‌ولاوه‌ بوه‌ستێ، که‌ هه‌رگیز ئه‌و چێژه‌ی لێ نابینین، وه‌ک ئه‌وه‌ی له‌ کارێکدا، به‌کامێرای تیڤی یان سینه‌ما گیرابێ، ده‌یبینین.

وێنه‌ی گه‌ش و ڕووناکی هه‌واڵه‌ گه‌رماوگه‌رمه‌کان، له ‌شوێنی ڕووداوه‌وه‌ به‌هاوکاریی کاریگه‌رییه‌ ده‌نگییه‌کان؛ وێڕای پێشه‌که‌ش و شرۆڤه‌کردنیان له‌لایه‌ن په‌یامنێرو بێژه‌ری ده‌م و له‌بز شیرینه‌وه‌، له‌خۆیدا بڕواو متمانه‌ی بینه‌ر به‌و که‌ناڵه‌ زیاتر ده‌کا. ڕاکێشان و په‌یداکردنی متمانه‌ی بینه‌ر، له ‌سه‌رده‌مێکدا، که‌ فیشاڵ و ڕاستییه‌کان به‌یه‌کدا چوون و چه‌واشه‌کاریی له‌ چڵه‌پۆپه‌دایه‌، بڕوانامه‌یه‌کی گرنگه‌ و هه‌موو که‌ناڵێک ناتوانێ به‌ئاسانی به‌ده‌ستی بهێنێ. هه‌میشه‌ بینه‌ر بڕوای به‌و په‌یامنێره‌یه‌، که‌ به‌په‌له‌ ده‌گاته‌ سه‌ر ڕووداوو نه‌یهێشتووه‌ هه‌واڵه‌که‌ ببێته‌ ڕابوردوو.

ئه‌و که‌ناڵه‌ خێرایه‌ی کاتێ ده‌گاته‌ سه‌ر ته‌قینه‌وه‌که‌ هێشتا دووکه‌ڵی لێهه‌ڵده‌سێ و لای خۆته‌وه‌ گوێت له‌ لووره‌ لووری ئه‌مبوڵانسه‌و به‌به‌رچاوته‌وه‌ کوژراوو زامدار ده‌گوێزنه‌وه‌و که‌س و کاری قوربانییان خۆیان ده‌ڕنه‌وه‌و پۆلیس له ‌شوێنی ڕووداون و ئاگر کوژێنه‌وه‌کان به‌جلکی تایبه‌تی خۆیانه‌وه‌ سۆنده‌ی ئه‌ستووری ئاویان به‌ده‌سته‌وه‌یه؛ ئه‌و که‌ناڵه‌ی ئه‌مه‌ی له‌ده‌ست بێ، وێڕای ده‌ستپێشخه‌ریی له ‌بواری ڕۆژنامه‌وانیدا؛ مانای وایه‌ به‌توانایه‌و جێی متمانه‌یه‌و کارا. ده‌بێته‌ جێی ڕێزی بینه‌رو له‌ نێوان ده‌یان که‌ناڵی هاوشێوه‌دا بینه‌ری لاپڕه‌سه‌ن و تامه‌زرۆ، هه‌ڵوه‌دای ده‌نگ و باسی ئه‌م که‌ناڵه‌یانه‌و ده‌بێته‌ بینه‌ری هه‌میشه‌یی ئه‌مه‌یان.‌ چونکه‌ خاوه‌نی ئیمکانییاتی ڕاگه‌یاندنی سه‌رده‌مه‌، که‌واته‌ ڕێزی لێده‌گرێ و قه‌ناعه‌تی پێی هه‌یه‌؛ چونکه‌ ڕاستگۆیی تێدا ده‌بینێ‌.

بۆیه‌ بینه‌ر ناچار کراوه‌ پێی سه‌رسام بیت و هه‌رچییه‌کیش بڵێ، بێ بیرکردنه‌وه‌ بڕوای پێبکات و بیسه‌لمێنێ. به‌م پێیه‌ ئه‌و که‌ناڵه‌ ڕاگه‌یاندنه‌ بۆ ژماره‌یه‌کی زۆر له‌ خه‌ڵک، به‌جیاوازی ئاستی ڕووناکبیری و جیهانبینییانه‌وه‌، ده‌بێته‌ ده‌سته‌ڵات و مه‌رجه‌عییه‌تێک. هه‌میشه‌ له ‌سه‌ری سه‌عاتدا بۆ بینین و گوێگرتن له ‌ڕاستیی ڕووداوه‌کان و شرۆڤه‌یان ده‌گه‌ڕێنه‌وه‌ سه‌ری.

عه‌دنان موباره‌ک پێی وایه‌، له‌بریی ده‌سته‌واژه‌ی زمانی ته‌له‌فزیۆن، ده‌کرێ (وتار) ی ته‌له‌فزیۆن به‌کاربێنین. چونکه‌ به‌و هه‌موو کاریگه‌ری و هه‌ژموونه‌ی خۆیه‌وه‌، گه‌لێک سه‌رو‌ تواناو کاریگه‌ریی وشه‌و ڕسته‌ که‌وتووه‌.. 

تیڤی به‌و پێیه‌ی توخماتی گێڕانه‌وه‌ی تێدا زاڵه‌. له ‌بونیادی حیکایه‌تیشه‌وه‌ نزیکه‌. چونکه‌ به‌رنامه‌کانی تیڤی به‌زۆریی بریتین له‌ هونه‌ری گێڕانه‌وه‌؛ بۆیه‌ ڕه‌گه‌زه‌کانی درامایان پێوه‌ دیاره‌. ده‌کرێ بڵێین له‌سه‌ر شێوه‌و ڕێسای حیکایه‌ته‌ میللییه‌کان پشت به‌ گێڕانه‌وه‌ی له‌دووی یه‌کی ڕووداوه‌کان ده‌به‌ستێ. واته‌ هونه‌ری گێڕانه‌وه‌ ڕه‌گه‌زێکی سه‌ره‌کییه‌‌ له‌ سه‌رجه‌م کاره‌کانی تیڤیدا.  وه‌لێ نه‌ک به‌هۆی گێڕانه‌وه‌ی وشکی زاره‌کیی ڕووته‌وه‌؛ به‌ڵکو له‌ ڕێگه‌ی ‌وێنه‌ی له دووی یه‌کی ڕه‌نگین و دره‌وشاوه‌و ڕووناکی ئه‌لکترۆنییه‌وه‌؛ به‌هاوکاری وشه‌و ده‌نگ و کاریگه‌رییه‌ ده‌نگییه‌کان. ‌هه‌روه‌ها ده‌توانین بڵێین زمانی تیڤی له‌زمانی سینه‌ماشه‌وه‌ نزیکه‌. به‌ڵکو زیاتر له‌ سینه‌ما ده‌چێ. کامێرای تیڤی گه‌لێ له‌ خاسییه‌ته‌کانی کامێرای سینه‌مای له‌خۆیدا هه‌ڵگرتووه‌. ئه‌گه‌ر چی به‌و ڕاده‌یه‌ش‌ هه‌ستیارو پێشکه‌وتوو نییه‌و شریته‌کانیشیان له‌ ڕووی خاسییه‌ت و به‌ها‌وه‌ جیاوازن و شریتی تیڤی نه‌گه‌تیڤی نییه‌. له‌گه‌ڵ ئه‌وه‌شدا ده‌ستووری سینه‌ما هه‌موو کارێکی تیڤی به‌ گرته‌یه‌ک (لقطة، شۆت) ده‌ست پێده‌کا. 

به‌ڵام هه‌ر ئه‌م تایبه‌تمه‌ندییه‌ی، که‌ وێنه‌ی به‌کامێرای ڤیدیۆ گیراو نه‌گه‌تیڤی نییه‌و شۆردنه‌وه‌ی ناوێ. له‌خۆیدا شۆڕشێکی به‌رپاکردووه‌، ئه‌وه‌تا له‌به‌ر هه‌رزانییه‌که‌ی هه‌موو خێزانێک له‌ توانایدا هه‌یه‌ بیکرێ و له‌به‌ر ئاسانی به‌کارهێنانیشی هه‌موو خێزانێک ده‌توانی فیلمی خۆی بگرێ و هه‌موو که‌سێک بۆی هه‌یه‌ له‌ڕێگه‌ی کامێرای ڤیدیۆوه‌ دیدی خۆی به‌ده‌وروبه‌ری بگه‌یێنێ. وه‌کی دی هه‌موومان له‌ژێر ڕه‌حمه‌تی ئه‌م ئامێره‌داین. به‌تایبه‌ت ئه‌وانه‌ی دانیشتووی شاره‌ گه‌وره‌کانن، له‌لایه‌ن هه‌زاران کامێرای ڤیدیۆی وردو نادیاریه‌وه‌ له‌ژێر چاودێریداین.

تۆ ئه‌گه‌ر له ئه‌ورپا بژیت، بێ ئه‌وه‌ی به‌خۆت زانیبێ و پرسیان پێ کردبی، ڕۆژانه‌ ده‌یان جار وێنه‌یان گرتووی. تۆ هه‌رکه‌ له‌ ماڵه‌که‌ت ده‌رهاتی ئیدی له‌ژێر چاوه‌دێریدای. زۆرێک له‌دزی و فزییه‌کان، زۆرێک له‌کاره‌ تێکده‌ره‌کان به‌هۆی ئه‌م کامێرایانه‌وه‌ ئاشکرا ده‌بن. نهۆ شاره‌ گه‌وره‌کان وێڕای سوپایه‌ک پۆلیس، به‌سوپایه‌کیش کامێرای فیدیۆ چه‌کدارن.

وه‌کی دی جۆره‌کانی گرته‌و گۆشه‌کانیان له‌کن هه‌ردوولا هه‌ریه‌کن و هه‌مان مه‌دلوول و هێماشیان له ‌خۆیاندا هه‌ڵگرتووه‌. له‌ هه‌ردوو لاشدا‌ وێنه‌ به‌چه‌ند پرۆسه‌یه‌کی ورددا ڕه‌تده‌بێ و دواجار به‌پوختی ده‌که‌وێته‌ به‌ر دیده‌ی بینه‌ران. مه‌گه‌ر جیاوازیی بنه‌ڕه‌تیی نێوانیان له‌وه‌دابێ؛ ئه‌گه‌ر تیڤی سه‌ر به‌سه‌رده‌می ئه‌لکترۆن بێ ئه‌وا سینه‌ما سه‌ربه‌ سه‌رده‌می میکانیکه‌.

ده‌بێ ئه‌وه‌یش بڵێین، که ‌ئاخاوتن، واته‌ وشه‌ی گۆکراو، ده‌بێته‌‌ هاوکارو یاوه‌ری وێنه‌و له ‌شرۆڤه‌و به‌تاندا هاتنه‌ خواری دیمه‌نه‌کاندا هاوکاریی ده‌کا. به‌ڵام هه‌میشه‌ وێنه‌ بڕبڕه‌ی پشتی ڕاگه‌یاندنی بینراوه‌. ئه‌گه‌ر کتێب، ڕۆژنامه‌و ڕادیۆ، باسی ڕووداوێ بکه‌ن چۆن چۆنی ڕوویدا، ئه‌وا تیڤی هه‌مان دیمه‌ن به‌زیندوویی پیشان ده‌دا، چۆن چۆنی ڕووده‌دا. به‌م پێیه‌ تیڤی هه‌موومانی به‌سه‌ر جیهان و ڕووداوه‌ سه‌یرو سه‌مه‌‌ره‌کانییه‌وه‌ کردۆته‌ شایه‌تحاڵ. واته‌ تۆ هه‌ر به‌ته‌نیا ئاگادار نیت، به‌ڵکو بینه‌ریشی. لاپڕه‌سه‌نی مرۆڤیش ،که ‌هه‌ریه‌که‌و به‌پله‌و ڕاده‌ی جیاواز له ‌ناخایدایه‌، زیاتر به‌بینین تێرده‌بێ و تامه‌زرۆیی ده‌شکێ تاکو بیستن. 

کاتێ هه‌واڵێک له ‌ڕادیۆوه‌ ده‌بیستین، ئێمه‌ له‌لای خۆمانه‌وه‌و له مێشکی خۆماندا وێنه‌ی خه‌یاڵیی ڕووداوه‌که‌و ئه‌و بارو دۆخه‌ی تێیدا ڕوویداوه‌ فۆرمه‌له‌ ده‌که‌ین. وه‌لێ یه‌ک له‌باری ڕاگه‌یاندنی بینراو، تیڤی و کارمه‌ندانی تیڤی پێش خه‌یاڵی ئێمه‌ که‌وتوون و پێشوه‌خت هه‌واڵه‌که‌یان به‌هه‌موو ئه‌و که‌ش و هه‌وایه‌وه‌، که‌ ده‌وری ڕووداوی تاینی داوه‌ و به‌ته‌واوی ڕه‌نگ و ده‌نگ و کاریگه‌رییه‌ ده‌نگییه‌کان و له‌ڕێگه‌ی لێشاوی وێنه‌ی یه‌ک له‌دووی یه‌که‌وه‌؛ به‌کۆشش و هاوکاری په‌یامنێرێک ،که‌ شرۆڤه‌ی دۆخه‌که‌ ده‌کا و به‌تانیدا دیته‌ خوار، فۆرمه‌له‌ کردووه‌و به ‌پوختی و مۆنتاج کراوی خراوه‌ته‌‌ پێش چاومان.

کاتێ ته‌له‌ڤزیۆن له‌گه‌ڵ ئامرازو‌ هۆیه‌کانی دیکه‌ی گه‌یاندندا به‌راورد ده‌که‌ین ده‌بینین، ته‌له‌ڤزیۆن ده‌چێته‌وه‌ سه‌ر فۆتۆگراف و فیلم و ڕادیۆش. هه‌روه‌ها ده‌بینین وشه‌ی گۆکراو به‌وێنه‌وه‌ ده‌به‌ستێته‌وه‌. واته‌ له‌سه‌ر شێوه‌ی شانۆو فیلم؛ ئاماژه‌ بیسته‌کی و بینه‌کییه‌کان پێکه‌وه‌ گرێده‌دا‌. ئه‌گه‌ر له‌ڕووی تۆمارکردنه‌وه‌ بینۆڕینێ، ده‌بینین ئه‌رکی دیکه‌ش ڕاده‌په‌ڕێنێ، که‌ له‌ چاپکردنه‌وه‌ نزیکه‌. وێڕای نزیکی له‌کتێب و ڕۆژنامه‌ و ڕادیۆوه‌، بۆمان هه‌یه‌ بڵێین: تیڤی دامه‌زراوه‌یه‌که‌ فه‌رمانی هه‌مه‌ڕه‌نگ هه‌ڵده‌سووڕێنێ. واته‌ ئه‌م هه‌موو شته‌ له‌ خۆیدا کۆده‌کاته‌وه‌، که‌ هه‌ریه‌که‌یان بوارێکی سه‌ربه‌خۆیه‌و پێویستی به‌ پسپۆڕێتی هه‌یه‌. 

به‌رهه‌می تیڤی له‌کاری زه‌نگیانه‌ هۆنینه‌وه‌ ده‌چێ کاتێ ژنێکی ده‌ست ڕه‌نگینی پشوو درێژ به‌ده‌ست و په‌نجه‌ی جوان و ڕاهاتووی، به‌هۆی ده‌رزییه‌وه‌، ده‌نک ده‌نک زه‌نگیانه‌ به‌یه‌که‌وه‌ ده‌کا و جزدانێکی سه‌رنجکێشی لێ دروست ده‌کا، هه‌ر زینه‌ته‌ سه‌یری که‌ی.. یان له‌ مافوور چنین ده‌چێ. کاتێ کیژۆڵه‌یه‌کی ده‌ست و په‌نجه‌ خاراوی پشوو درێژ؛ شه‌و ده‌نێته‌ بان ڕۆژو له‌و تاڵه‌ باریکانه‌ مافوورێک ده‌چنێ، پڕی ژوورێک. 

ئه‌ڕنۆڵد هاوز، سه‌ده‌ی بیسته‌م به‌ سه‌ده‌ی فیلم پێناسه‌ ده‌کا. واته‌ چاکترین داهێنراوێک نماینده‌ی سه‌ده‌ی بیسته‌م بێ، به‌لای ئه‌وه‌وه‌ فیلمی سینه‌مایه‌. وه‌لێ پاشتر هه‌ر له ‌سه‌ده‌ی بیسته‌مدا تیڤی هاته‌ گۆڕێ، که‌ فیلمیشی گرتۆته ‌خۆ.. هه‌م به‌رهه‌می دێنێ و هه‌م پیشانی ده‌دات و کردوویه‌تی‌ به‌شێکیش له‌ بونیادی خۆی. وێڕای ئه‌وه‌ی، تیڤی له‌ پاڵ سوود بینین له‌ ته‌کنیکی ڕادوێ و ڕۆژنامه‌وانی، سوودی له ‌ته‌کنیکی وێنه‌ی فیلمیش وه‌رگرتووه‌..

که‌واته‌ زمانی تیڤی بریتییه‌ له‌ تێکه‌ڵه‌یه‌ک له ‌هۆیه‌کانی دیکه‌ی گه‌یاندن و ڕاگه‌یاندن. به‌رده‌وام و به‌په‌له‌ به‌ره‌وپێش ده‌چێ.‌ بۆ ئه‌وه‌ی ئێمه‌ش جوان خۆمان به‌دنیا بناسێنین، پێویسته‌ زمانێکی شیاوی ئه‌وتۆ له‌م زه‌مین و ئاسمانه‌ به‌ سه‌ته‌لایت جه‌نجاڵه‌دا بدۆزینه‌وه‌، که‌ بتوانێ له‌گه‌ڵ مگێزی دۆخه‌ جیهانییه‌کدا ڕێبکا. چونکه‌ ئه‌وان له‌ گه‌شه‌کردن و هه‌م بۆ ڕاوه‌ بینه‌ر، له‌نێوان خۆیاندا له‌ پێشبڕکێی به‌رده‌وامدان. گه‌ره‌که‌ ئێمه‌ش له‌ هه‌وڵی ئه‌وه‌دا بین هه‌موو ئه‌و که‌ره‌سه ‌و ئامێرانه‌ی، که‌ پێکهێنه‌ری وێنه‌ی تیڤین و له‌به‌رهه‌م هێنانی وێنه‌ی ڕاستگۆی دره‌وشاوه‌و کاریگه‌ردا ڕۆڵێکیان هه‌یه‌، له‌ ئاستێکی به‌رزدا بن. ده‌نا که‌ناڵه‌ کوردییه‌کان، له‌گه‌ڵ لۆقی درێژو توانای بێئه‌ندازه‌ی زه‌ینی و ته‌کنۆلۆجیی و هونه‌ریی سه‌ته‌لایته‌کانی ده‌وروبه‌ردا ده‌رنابه‌ن و بینه‌ری خۆیان له ‌ده‌ست ده‌ده‌ن. واته‌ ناتوانن ئه‌و په‌یامه‌ی له ‌ئه‌ستۆیانه‌ بیگه‌یێنن.

کامێرای تیڤی له‌باریدا هه‌یه‌ وه‌ک ده‌رهێنه‌ر یان وێنه‌گر مه‌به‌ستێتی، جارێکی دیکه‌ واقیع بخولقێنێ‌. ئه‌م پرۆسه‌یه‌ش به‌وه‌ به‌رهه‌م دێ، کاتێ‌ کامێرامان له‌نێوان هه‌زاران دیمه‌ندا، دێ دیمه‌نێک هه‌ڵده‌بژێرێ و له‌و گۆشه‌نیگایه‌وه‌ وێنه‌ی ده‌گرێ، که‌ خۆی مه‌به‌ستێتی و به‌ماناو هێما تایبه‌تییانه‌ش بارگاویی ده‌کا، که‌ خۆی گه‌ره‌کێتی. لێره‌وه‌یه‌ به‌رهه‌می ته‌له‌ڤزیۆنی له‌ داهێنان نزیک ده‌بێته‌وه‌. هیچ گومانی تێدا نییه‌، که‌ په‌خشی به‌ربڵاوی ته‌له‌ڤزیون به‌هۆی سه‌ته‌لایته‌وه‌ ده‌بێته‌ هۆی ئه‌وه‌ی خێڵه‌ دووره‌په‌رێزو په‌رت و بڵاوه‌کان زیاتر له‌یه‌ک نزیک بخاته‌وه‌و وا ده‌کات چاکتر له‌جاران له‌یه‌کتر تێبگه‌ن و هۆکارێکی به‌تواناو ده‌سته‌ڵاتداریشه‌ بۆ چێکردنی زمانی یه‌کگرتوو. بۆ گه‌یاندنی ‌هه‌ر چه‌مک و بیرو ڕایه‌ک تیڤیش له‌ توانایدا هه‌یه‌ وه‌ک سینه‌ما به‌ وێنه‌و وشه‌ و موسیک پێکه‌وه‌    گوزارشت بکا.

ئێستاش به‌کورتی ئاماژه‌ به‌ته‌کنیکی کامێرا و شێوه‌ی به‌رهه‌مهێنانی وێنه‌ی تیڤی‌ ده‌ده‌ین:

1. ڕۆشنایی:

به‌بێ ڕۆشنایی ناتوانین وێنه‌بگرین، مه‌گه‌ر کامێراکه‌مان تیشکی ژێر سووری( تحت الحمراء) لێ چێکرابێ. له ‌دۆخێکی وه‌هاشدا ڕوونیی وێنه‌ له ‌ئاستێکی باشدا نابێ. بۆ به‌رهه‌مهێنانی وێنه‌ی ئه‌لکترۆنی، له ‌به‌رامبه‌ر ڕه‌نگه‌کاندا یه‌که‌ی  ڕۆشنایی پێوی پله‌ جیاوز هه‌یه‌،که‌ (پله‌ی که‌لڤین)ی پێده‌ڵێن.. کاتێ سه‌رچاوه‌ی ڕووناکی سروشتی بێ. واته‌ ئه‌گه‌ر له‌به‌ر ڕۆشنایی خۆردا وێنه‌بگرین ئه‌وا ده‌بێ ئاستی ‌گه‌رمای ڕۆشنایی(5600) پله‌ی که‌لڤین بێ. تاکو بتوانین وێنه‌ی ڕاست و دروستی ڕوون و بێ (ته‌شویش) به‌رهه‌م بێنین. دیاره‌ به‌رزو نزمیی پله‌ی که‌لڤین کاری ڕاسته‌خۆی نه‌رێیانه‌ ده‌کاته‌ سه‌ر ئاستی نایابیی وێنه‌کان. 

به‌ڵام ئه‌گه‌ر هاتو سه‌رچاوه‌ی ڕووناکیمان، ده‌ستکرد بوو. واته‌ دیمه‌نه‌کان له‌ناو ستۆدیۆو ماڵدا؛ له‌به‌ر ڕۆشنایی کاره‌باو چراو .. هتد، وێنه‌ بگیرێن؛ ئه‌وا ده‌بێ گه‌رمیی که‌لڤین (3200) پله‌ بێ.. جا له‌به‌ر ئه‌وه‌ی پله‌ی ڕۆشنایی، جا سروشتی بێ یانژی ده‌ستکرد هه‌رده‌م له‌ گۆڕاندایه‌، هه‌میشه‌ چاره‌سه‌ری کێشه‌ی ڕووناکی هۆکارێکی گرنگه‌ بۆ ئه‌وه‌ی وێنه‌ی ڕوون و جوانمان ده‌ست بکه‌وێ. بۆیه‌ ده‌بێ وێنه‌گر(کامێرامان) به‌رله‌وه‌ی ده‌ستبه‌کار بێ له‌خه‌می چێکردن و دابینکردنی ڕووناکی ته‌واودا بێ. هه‌روه‌ها گه‌ره‌که‌ دیا‌فره‌یمی کامێراکه‌ی به‌ته‌و‌اوی به‌سه‌ر پاکترین و بێگه‌ردترین ڕه‌نگی (سپی)دا بکاته‌وه‌و جێگیری بکات. ئه‌م‌ پرۆسه‌یه‌ش به‌هۆی دیوار یان کاغه‌زی سپییه‌وه‌ ئه‌نجام ده‌درێ.

هه‌رکام له‌ ڕووناکی سروشتی و ده‌ستکرد، لایه‌نی ئه‌رێنی و نه‌رێنی خۆیان هه‌یه‌. ڕووناکیی سروشتی ئه‌گه‌رچی هه‌ندێ جاران بڕێ ته‌شویشی تێده‌که‌وێ. دیارترینیان ئه‌وه‌یه‌ ،که‌ سێبه‌ری تێده‌که‌وێ و هه‌ندێ لایه‌نی وێنه‌ تا ڕاده‌یه‌ک تاریک ده‌رده‌که‌وێ و ئه‌مه‌یش ده‌بێته‌ هۆی ئه‌وه‌ی بڕێک زانیاریمان لێ بشارێته‌وه‌، که ‌ده‌بوایه‌ له‌ وێنه‌که‌دا هه‌بوونایه‌. ئه‌مه‌یش کارێک ده‌کا گۆشه‌کانی وێنگرتنمان له‌به‌رده‌مدا ته‌سک بکاته‌وه‌. له‌گه‌ڵ ئه‌وه‌شدا گۆڕه‌پانێکی ئاسان و له‌باره‌و خه‌رجیی وزه‌ی کاره‌بامان بۆ ده‌گێڕێته‌وه‌. ڕووناکی خۆریش هه‌میشه‌ مه‌عافه‌و له‌به‌ر ده‌ستدایه‌. وێڕای ئه‌وه‌ی پێشی کامێرا هه‌تا چاو بڕکا ڕووناکه‌. ئه‌مه‌یش بوار بۆ‌ کامێرا ده‌ڕه‌خسێنێ قووڵاییه‌کی زۆر دوور ببینێ و وێنه‌ی بگرێ.

هه‌رچی ڕووناکیی ده‌ستکرده‌ له‌و سۆنگه‌یه‌وه‌ په‌نای بۆ ده‌به‌ین، کاتێ ڕووناکیی سروشتی نا‌مێنێ، یان شیاوی ئه‌وه‌ نه‌بێ و به‌شی ئه‌وه‌ نه‌کات وێنه‌ی له‌ سایه‌دا بگرین. له‌ دۆخێکی وه‌هادا گه‌ره‌که‌ به‌یه‌کجاری ده‌ستبه‌رداری ڕووناکیی سروشتی ببین و به‌ته‌واویی پشت به‌رووناکیی کاره‌با ببه‌ستین. واته‌ ئێمه‌ ناتوانین له‌هه‌مان کاتدا پشت به‌ ڕۆشنایی خۆرو هی کاره‌باش(ده‌ستکرد) ببه‌ستین و تێکه‌ڵیان بکه‌ین. دیاره‌ ڕۆشنایی کاره‌با سه‌رچاوه‌ی سه‌ره‌کیی ڕووناکیی ده‌ستکرده‌. به‌هۆی گڵۆپی تایبه‌تییه‌وه‌ که‌ ڕووناکی ته‌واو گونجاو دابین ده‌کا؛ له‌ ستۆدیۆکانی ته‌له‌ڤزیۆندا وێنه‌ی له‌به‌ر ده‌گیرێ.. ئه‌م گڵۆپا‌نه‌ هه‌م ڕووناکیی پێویست فه‌راهه‌م ده‌که‌ن و هه‌م ده‌توانین ڕووگه‌یان بگۆڕین و به‌پێی ویستی خۆمان بیانجووڵێنین و به‌پێی پێویست، خۆمان کۆنترۆڵی پله‌ی به‌رزو نزمی ڕۆشناییه‌کانیان بکه‌ین. هه‌روه‌ها ده‌توانین ڕووناکی ڕه‌نگاوڕه‌نگیان لێ به‌رهه‌م بێنین، به‌جۆرێکی ئه‌وتۆ کاریگه‌ریی له‌سه‌ر وتاری (خطاب) وێنه‌ هه‌بێ و ماناو مه‌به‌ستی تایبه‌ت بگه‌یێنێ و زمانی نما چێبکا. بۆ نموونه‌ ئێمه‌ ده‌توانین، له‌ناو ستۆدیۆدا. به‌هۆی ڕووناکیی ده‌ستکرده‌وه‌ بروسکه (چه‌خماخه‌)‌ دروست بکه‌ین و پێویستیمان به‌وه‌ نابێ چاوه‌ڕوان بین تا به‌هار دێ ئه‌وجا وێنه‌ی بروسکه‌و هه‌وره‌ناڵه‌ بگرین. ئه‌مه‌یش له‌خۆیدا کارێکه‌ له‌به‌ر ڕووناکی سروشتیدا به‌رهه‌م نایه‌.

ده‌بێ ئه‌وه‌ بزانین، که‌ ده‌زگه‌کانی ڕووناکی هه‌ر به‌ته‌نیا ڕۆشنایی به‌رهه‌م ناهێنن، به‌ڵکو وێنه‌و هه‌م مانا به‌رهه‌م دێنن. واته‌ به‌رپرسی ڕووناکی له‌ ته‌لڤزیۆن و سینه‌مادا که‌سانی بێلایه‌ن نین‌. به‌ڵکو ئه‌وان به‌هۆی ڕووناکییه‌وه‌ ‌وێنه‌کان به‌ماناو ئاماژه‌ بارگاوی ده‌که‌ن. ‌ناو ستۆدیۆش، ژینگه‌یه‌کی شیاوو ئاسانه‌ بۆ کارکردن. چونکه‌ لێره‌ وێڕای ته‌زووی کاره‌باو جێی حه‌وانه‌وه‌، پێداویستییه‌کانی دی، له‌ ئێکسسوارو ماکیاج و کرێن و جۆره‌ها پرۆجکتۆری ساده‌و ڕه‌نگی و دێکۆر ئاماده‌ن و پرۆسه‌ی وێنه‌گرتن ئاسانتر ده‌که‌ن و به‌گورجی کاره‌که‌ به‌ده‌سته‌وه‌ ده‌ده‌ن. له‌ توانادایه‌ به‌ هاوکاریی نێوان ئینسان و ئه‌و هه‌موو که‌ره‌ستانه‌ وێنه‌ی هونه‌ری و بێخه‌وشمان ده‌ستبکه‌وێ. ئه‌مه‌ش له‌ خۆیدا ئامانجی سه‌ره‌کیی پرۆسه‌ی وێنه‌گرتنه‌. له‌ کاتێکدا بۆ وێنه‌گرتن له‌به‌ر ڕووناکیی سروشتیدا پێویست ده‌کات زۆرێک له‌و که‌ره‌ستانه‌ بۆ شوێنی کار بگوێزرێنه‌وه‌. 

ده‌بێ ئه‌وه‌شمان له‌یاد بێ، که‌ وێنه‌ی سینه‌ماو هی تیڤی جیاوازییه‌کی ئه‌وتۆیان له‌نێواندا نییه‌. به‌ڵکو تیڤی زۆرێک له شێوازی کاری له‌ هونه‌ری سینه‌ما خواستووه‌. گرنگتینیان نووسینه‌ به‌وێنه‌و جۆره‌کانی گرته‌و گۆشه‌کانی وێنه‌گرتنه‌، که‌ له ‌هه‌ردوو بواره‌که‌دا چونیه‌کن.‌

2. جۆره‌کانی گرته‌:

گرته‌ی گه‌وره‌: مه‌به‌ست له‌م گرته‌یه‌ به‌دیارخستنی به‌شێکی گرنگه‌، به‌ده‌ر له‌ به‌شه‌کانی یان پێکهاته‌کانی دیکه‌ی ته‌نێکی دیاریکراو. وه‌ک ڕوخساری مرۆڤێک. دیاره‌ حاڵه‌ته‌ ده‌روونییه‌کانی مرۆڤیش ئه‌گه‌ر په‌ستی بێ یان شادی و به‌ئاگایی و بێئاگایی بێ، له‌سه‌ر ڕووخساری مرۆڤ په‌رچ ده‌بنه‌وه‌. یان بۆ نموونه‌ له‌ بێئاگایی شوفێرداو به‌ده‌م ڕێوه‌ گرته‌ی تایه‌ی ئوتومبیلێک له‌کاتێدا بورغووه‌کانی شل بوونه‌ته‌وه‌و له‌وه‌دایه‌ تایه‌که‌ ده‌ربچێ. دیاره‌ ئه‌م دۆخه‌ بۆی هه‌یه‌ کاره‌ساتی پڕ مه‌ترسیی لێبکه‌وێته‌وه‌. یان له‌ دارسێوێکدا کامێرا ده‌چێته‌ سه‌ر سێوێک یان باڵنده‌یه‌کی له‌سه‌ر چڵی دره‌ختێک هه‌ڵنیشتوو ،که‌ به‌لای ڕاوچییه‌که‌وه‌ باڵنده‌که‌ گرنگتره‌ تا دره‌خته‌که‌ و گرته‌که‌ هه‌موو سکرینه‌که‌، یان به‌شێکی زۆری پڕده‌کاته‌وه‌و ده‌بێته‌ جێی سه‌رنجی بینه‌ر.

ئێمه‌ له‌م گرته‌ گه‌وریه‌دا نامانه‌وێ و مه‌به‌ستما نییه‌ بزانین جه‌سته‌ی‌ مرۆڤه‌که چۆن هه‌ڵکه‌وتووه‌. به‌ڵکو ته‌نیا ڕووی ئه‌ومان مه‌به‌سته‌؛ تاکو بزانین چ هه‌ستێکی تێدا ده‌خوێنینه‌وه‌.‌ یان له‌مه‌ڕ گرته‌ی دره‌خته‌که‌، ده‌مانه‌وێ بزانین داخۆ باڵنده‌که‌ چییه‌ و چۆنه‌. ئه‌گه‌ر ڕاوچییه‌ک له‌ پارێزدا بێ، ده‌مانه‌وێ بزانین داخۆ باڵنده‌که‌ هه‌ڵده‌فڕێ یان به‌دوای ته‌قه‌ی ڕاوچیدا ده‌که‌وێته‌ خواره‌وه‌. ئیتر ئه‌وه‌مان به‌لاوه‌ گرنگ نییه‌ داخۆ ئه‌م دره‌خته‌ په‌ڵکه‌ چناره‌ یان به‌وز؟ یان به‌رزیی چه‌نده‌.؟ بۆ نموونه‌ هه‌رده‌مێ ویستمان ئاستی تووڕه‌یی یان خه‌می مرۆڤ بزانین ئه‌وا گه‌ره‌که‌ گرته‌ی ڕوخساری به‌گه‌وره‌یی ببینین و پڕ به‌کادیر پیشانی بده‌ین. چونکه‌ خه‌م و تووڕه‌یی‌ زیاتر به‌ڕوخساره‌وه‌ دیارن نه‌ک به‌گشت جه‌سته‌ی مرۆڤه‌وه.‌ لێره‌دا ده‌گه‌ڕێینه‌وه‌ ده‌ڵێین: گرته‌ ماناو مه‌به‌ست ده‌گه‌یێنێ. ئه‌م جۆره‌ گرته‌یه‌‌ش به‌زۆریی له‌ درامای تیڤی و فیلمی سینه‌مادا به‌کاردێ. ئه‌م گرته‌یه‌ وه‌ک هه‌ندێ مانا ده‌گه‌یێنێ، هه‌ندێکیش زانیاریی له ‌بینه‌ر ده‌شارێته‌وه‌. ئه‌مه‌ش له‌و سۆنگه‌یه‌وه‌یه‌ نه‌بادا کۆکردنه‌وه‌ی کۆمه‌ڵێک ماناو زانیاریی پێکه‌وه‌ له ‌ته‌وه‌ری بابه‌ته‌که‌ لامان بده‌ن. یان ماناکان له‌کن بینه‌ر تێکه‌ڵ ببن و به‌هه‌ڵه‌یدا به‌رن.

گرته‌ی سینگ(یان نزیک): ده‌رچوون له‌ گرته‌یه‌که‌وه‌ بۆ یه‌کێکی دی واته‌ گواستنه‌وه‌ له ‌مانایه‌که‌وه‌ بۆ مانایه‌کی دی. ئه‌گه‌ر گرته‌ی گه‌وره‌ شوێنی گرنگی پێدانی تایبه‌تی بێ، ئه‌وا گرته‌ی سینگ ته‌وه‌ری گرنگی پێدانه‌که‌ ده‌وڵه‌مه‌ندتر ده‌کاو سنووری گرته‌ی پێشوو فراوانتر ده‌بێ. چو‌نکه‌ له ‌ڕوخسار زیاترمان پیشان ده‌دا. ڕووی ئه‌و که‌سه‌ی، که‌ مه‌به‌ستمان بوو که‌مێک پاشه‌کشه‌ ده‌کاو له‌ به‌رامبه‌ردا پاژێکی دیکه‌ش له‌جه‌سته‌ی مرۆڤ به‌دیار ده‌خاو ده‌بێته‌ جێی گرنگی پێدان. دیاره‌ به‌دیارخستنی سینگ و ڕوو پێکه‌وه‌، زانیاریی زیاترمان ده‌داتێ. ئه‌م گرته‌یه‌ش زیاتر بۆ بێژه‌ری تیڤی به‌کاردێ، کاتێ هه‌واڵه‌کان پێشکه‌ش ده‌کا.

گرته‌ی ئه‌مه‌ریکایی: ئه‌م گرته‌یه‌ وه‌ک به‌ناوه‌که‌یدا دیاره‌ داهێنراوی سینه‌مای ئه‌مه‌ریکایه‌، به‌تایبه‌ت فیلمه‌کانی وێسترن، واته‌ فیلمی کاوبۆی. وه‌ک پێشتریش باسمان کرد، هه‌ر گرته‌یه‌ک و بڕێک زانیاریمان ده‌داتێ. لێره‌دا ئێمه‌ له ‌به‌رامبه‌ر گرته‌یه‌کی ته‌واو دراماییداین. کامێرا شوێن جووڵه‌ی ده‌ستی ئه‌کته‌ر و ده‌مانچه‌که‌ی که‌مه‌ری، یان ئه‌ستوورایی ڕانی ده‌که‌وێ. وه‌ک گوتمان گرته‌کان له ‌پیشاندانی هه‌ڵچوونه‌کانی ڕوخساری ئه‌کته‌ره‌وه‌ بۆ سینگی. پاشان به‌ره‌و مه‌ودایه‌کی فراوانتر، واته‌ بۆ (شۆت) ی ئه‌مریکایی، له‌ده‌ست و که‌مه‌ری تا ئه‌ژنۆی و هه‌ر جاره‌و زانیاری زیاترمان پێده‌دا. به‌ڵام له‌گرته‌ی ئه‌مه‌ریکاییدا پێوستمان به‌وه‌ نییه‌ له ‌ئه‌ژنۆ به‌ره‌وخواری ئه‌کته‌ر بهێنینه‌ نێو کادیره‌وه‌. له‌ گوزارشت کردن به‌هۆی پیشاندانی هه‌سته‌کانه‌وه‌ وه‌ک تووڕه‌بوون، بۆ ده‌ربڕین به‌ جووڵه‌ی پاژێک له‌ جه‌سته‌، که‌ ‌ده‌ست و ده‌مانچه‌که‌یه‌.

گرته‌ی مامناوه‌ندی: ئه‌م گرته‌یه‌ ته‌واوی که‌سایه‌تییه‌که‌، له ‌ته‌وقی سه‌رێوه‌ بۆ پێی پیشان ده‌دا. لێره‌وه‌ ئێمه‌ تاپۆی مرۆڤه‌که‌ به‌شێوه‌یه‌کی گشتی ده‌بینین. چ جۆره‌ جووڵه‌یه‌ک ئه‌نجام ده‌دات؟ تاپۆی و بونیادی له‌ش و لاری ده‌بینین. پێچه‌وانه‌ی ئه‌وانه‌ی پێشوو، له‌م گرته‌یه‌دا ورده‌کارییه‌کان نابینرێن. ئه‌م جۆره‌ گرته‌یه‌ که‌متر په‌نای بۆ ده‌برێ، نه‌بادا سه‌ر له‌بێنه‌ر تێک بداو ته‌وه‌ره‌ گرنگه‌که‌ی له‌بیر بباته‌وه‌.

گرته‌ی گشتگر: ئه‌م گرته‌یه‌ بڕێکی زۆری هه‌واڵ له‌ خۆیدا کۆده‌کاته‌وه‌. هه‌روه‌ک ئه‌و که‌ش و هه‌واو دۆخه‌مان بۆ ڕوون ده‌کاته‌وه‌، که‌ ده‌وری که‌سێتییه‌که‌یان داوه‌و به‌سه‌رهاته‌که‌ی تێدا ڕووده‌دا. وه‌ک سه‌رتا وایه‌ له‌ نووسیندا. کارێ ده‌کا بینه‌ر له ‌مه‌به‌ست و مانای کاره‌که‌ تێبگا. کاتێ وێنه‌گر (مه‌ڕێک) نیشان ده‌دا و ده‌یخاته‌ کادیره‌وه‌. بینه‌ر بیر له‌ مه‌ڕێک به‌خۆی و ورده‌کارییه‌کانێوه‌ ده‌کاته‌وه‌و پێویستیی به‌گرته‌یه‌کی مامناوه‌ندی هه‌یه‌. به‌ڵام کاتێ گرته‌ی مامناوه‌ندی ده‌گۆدرێ بۆ گشتگرو ڕووبه‌رێکی فراوان و ژماره‌یه‌کی زۆر مه‌ڕ ده‌بینی ئه‌وه‌ مانای وایه‌ تۆ (ڕانه‌مه‌ڕ) ده‌بینی، که‌ مانای جیاوازی هه‌یه‌ هه‌تا تاکه‌ مه‌ڕێک.

له‌م گرته‌یه‌دا ڕانه‌مه‌ڕ ده‌بێته‌ شوێنی سه‌رنج و شاشه‌‌که‌ داگیر ده‌کات؛ ئه‌گه‌رچێ تاکه‌ مه‌ڕێکیش بۆی هه‌یه‌ سه‌ر به ‌مێگه‌لێک بێ یان به‌شێک بێ لێی. چونکه‌ بۆچوون و لێکدانه‌وه‌کانی بینه‌ر له‌ دۆخی یه‌که‌مه‌وه‌ بۆ دووه‌م گۆڕانی به‌سه‌ردا دێ. لێره‌وه، هه‌تا ڕووبه‌ری گرته‌ش فراوانتر بێ ئه‌وا لێکدانه‌وه‌ی بینه‌ریش گۆڕینی زیاتری به‌سه‌ردا دێ. هه‌ندێ جاران ده‌بێته‌ هۆی په‌رش و بڵاوکردنه‌وه‌ی زه‌ینی بینه‌ر.
3. گۆشه‌کانی وێنه‌گرتن‌: 
بۆ گرتنی وێنه‌، پێنج گۆشه‌ی سه‌ره‌کیمان هه‌یه، که‌ ئه‌مانه‌ن:

ڕووبه‌ڕوو (پۆرترێت)

له‌لاوه‌ (پرۆفایل)

ناوه‌ندیی ( واته‌: ته‌واوی ئه‌و فیگه‌ره‌ی ،که‌ وێنه‌ی ده‌گرین، ده‌که‌وێته‌ ناو کادیره‌وه‌و له‌ ئاستی چاوی کامێرامانه‌وه‌ پیشانده‌درێ.)

له‌سه‌رێڕا

له‌خوارێڕا

دیاره‌ هه‌رکام له‌م گۆشانه‌ ماناو مه‌به‌ستی دیاریکراویان له ‌پشته‌وه‌یه‌. ده‌کرێ به‌کارهێنانی ئه‌م گۆشه‌نیگایانه‌ به‌ شێوازه‌کانی گێڕانه‌وه‌ی (سرد) چیرۆک و ڕۆمان بچوێنین. گرتنی وێنه‌ له ‌خوارێڕا، (بۆ نموونه‌) بۆ به‌رجه‌سته‌کردنی مه‌زنایه‌تی و سه‌رکه‌وتن و پیشاندانی وێنه‌ی قارمان به‌کاردێ.‌ سینه‌مای ئه‌مریکایی ئه‌م گۆشه‌یه‌، بۆ فیلمی کوڕه‌ ئازاکه‌ی لای خۆیان به‌کاردێنێ. له‌کن ئێمه‌ ده‌کرێ ئه‌م گۆشه‌نیگایه‌ بۆ پیشاندانی مه‌زنایه‌تی پێشمه‌رگه‌ به‌کاربهێنرێ. هه‌رچۆنێ بێت دیاریکردنی گۆشه‌ی وێنه‌گرتن کرده‌یه‌کی پێویسته‌و له‌ خزمه‌تی بونیادو گوتاری وێنه‌دایه‌. هه‌ر کاتێ گۆشه‌ی بابه‌ته‌که‌ گۆڕدرا ئه‌وا گۆشه‌ی وێنه‌گرتنیش گۆڕینی به‌سه‌ردادێ. واته‌ هه‌رده‌م، بابه‌ت (موضوع) گۆشه‌ی کامێرا دیاریی ده‌کاو له‌م ڕووه‌وه‌ گۆشه‌ی وێنه‌گرتن هیچی له‌ جووڵه‌ی کامێرا که‌متر نییه‌.

4. جووڵه‌ی کامێرا:

جووڵه‌ی کامێرا ڕۆڵی بنه‌ڕه‌تی‌ له‌ پرۆسه‌ی به‌رهه‌مهێنانی وێنه‌دا‌ ده‌گێڕێ. وه‌ک یه‌کگرتوویی وێنه‌کان و په‌یوه‌ندیی تۆکمه‌یان به‌یه‌که‌وه‌ له‌کاتی مۆنتاجدا. هه‌ندێ گرته‌ش له‌ دیمه‌نێکه‌وه‌ بۆ ئه‌وی دی ده‌مانگوێزێته‌وه‌. هه‌ندێکیش بۆ چوونه‌ نێو دیمه‌نه‌کانه‌وه‌، سه‌ره‌تا و ڕێخۆشکه‌رن و هه‌ندێ کاری ڕوونکردنه‌وه‌یان له‌ ئه‌ستۆدایه. ئه‌مانه‌ هه‌موو پێکه‌وه‌ کارێ ده‌که‌ن بیناو دامه‌زراندنی وێنه‌کان‌ ڕاست و دروست خۆ به‌ده‌سته‌وه‌ بده‌ن و ده‌ستکرد به‌دیار نه‌که‌ون. زۆرێک گرته‌ش‌ هه‌ن به‌کامێڕای وه‌ستاوی سه‌ر ستاند به‌رهه‌م نایه‌ن. وێنه‌ی تیڤی بونیادێکی یه‌کگرتووه‌و له‌ گه‌وهه‌ردا جیاوازییه‌کی ئه‌وتۆی له‌گه‌ڵ ‌بونیادی ده‌قدا نییه‌، که‌ پێویستیی به‌ زمانێکی ئاست به‌رزو وشه‌گه‌لی ڕوون و پڕمانا و یه‌کگرتوو هه‌یه‌.

له‌لایه‌کی دیکه‌وه‌ جووله‌ی كامـێرا په‌یوه‌ندیی مکومی به‌ ڕیزکردن و به‌شوێن یه‌کدا هاتنی بابه‌تییانه‌ی ماناو پێکه‌وه‌ گرێدانی وێنه‌کان‌ و به‌ لێکدانه‌وه‌ی وێنه‌کانه‌وه‌ هه‌یه‌. کامێرا چاوێکی ئه‌لکترۆنییه‌ له‌ واقیع ده‌کۆڵێته‌وه‌و نهێنییه‌کانی ده‌خاته‌ ئه‌و گۆڕه‌. بۆیه‌ ده‌بێ هه‌ندێ گرته‌ش هه‌بن هه‌م وێنه‌و دیمه‌نه‌کان پێکه‌وه‌ گرێبده‌ن و هه‌م شیانبکه‌نه‌وه‌. له‌م ڕووه‌وه‌ سێ ئاستی جوڵه‌مان هه‌یه‌:

ئاستی پانۆڕاما (‌گشتگر): لێره‌دا ته‌وه‌ری(محووڕ) کامێرا جێگیره‌، به‌ڵام کامێرا له‌ ڕاسته‌وه‌ بۆ چه‌پ یان به‌پێچه‌وانه‌وه‌ ده‌سووڕێ. یان ئاستی ئاسۆیی: واته‌ ته‌وه‌ری کامێرا له‌سه‌ر سکه‌یه‌ک جێگیر ده‌کرێ به‌ڵام کامێرا به‌ره‌و پێشه‌وه‌ ده‌جووڵێ.. یان لابه‌لا، واته‌ له‌ ڕاسته‌وه‌ بۆ چه‌پ یان له ‌چه‌په‌وه‌ بۆ ڕاست ده‌جووڵێ و به‌زمانی سینه‌ما (تراڤلینگ) ی پێده‌ڵێن.. یانژی جووڵه‌ی ستوونی، واته‌:(تیڵت).. لێره‌دا کامێرا له‌ سه‌ره‌وه‌ بۆ خواره‌وه‌ یان له‌ ژێڵداو، سه‌ره‌وژوور هه‌ڵده‌کشێ. بزاڤی کامێرا له‌ جه‌وهه‌ردا هه‌نگاوێکه‌ بۆ کاریگه‌ریی دانان له‌سه‌ر بینه‌ر.

5. ڕه‌نگ:

هه‌موو ڕه‌نگه‌کان له‌ سێ ڕه‌نگی بنچینه‌یی( سوور، شین و سه‌وز) چێده‌کرێن. به‌ڵام ئه‌گه‌ر هاتوو ڕه‌نگێکی دیاریکراو به‌سه‌ر وێنه‌ی تیڤیدا زاڵ بوو، ئه‌وا ماناو مه‌دلوولی خۆی هه‌یه‌. ئه‌گه‌رچی ماناو مه‌به‌ستی ڕه‌نگ تاڕاده‌یه‌ک له‌ نه‌ته‌وه‌یه‌که‌وه‌ بۆ ئه‌وی دی، یان له ‌جڤاکێک بۆ یه‌کێکی دی ده‌گۆڕدرێ. واته‌ ڕه‌نگ ڕه‌هه‌ندی کۆمه‌ڵایه‌تیشی هه‌یه‌. به‌ڵام به‌گشتی زاڵبوونی ڕه‌نگی زه‌رد (بۆ نموونه)‌، ده‌کرێ له‌ هه‌ندێ کۆمه‌ڵگه‌دا به‌ جووتقۆشه‌یی‌ و به‌دبه‌ختی لێکبدرێته‌وه‌. بۆی هه‌یه‌ وه‌ک ئێره‌ییش لێکبدرێته‌وه‌. به‌ڵام ڕه‌نگی زه‌رد ئه‌گه‌ر به‌ به‌رزاییه‌وه‌ بوو ،ده‌کرێ به‌ تیشکی خۆر لێکبدرێته‌وه‌، که‌ ته‌واو مانای جیاوازه‌. که‌چی ئه‌گه‌ر هه‌مان ڕه‌نگ، ‌سه‌ر زه‌مینی داگیرکردبوو، ئه‌وا زه‌ینمان زیاتر بۆلای بیابان و لمستان ده‌چێ.. ده‌بێ بیرمان بێ، که‌ ڕه‌نگی زێڕیش به‌و هه‌موو دره‌وشانه‌وه‌یه‌ی خۆیه‌وه‌ هه‌ر یه‌کێکه‌ له تۆنه‌کانی زه‌رد. واته‌ مانا و مه‌دلوولی ڕه‌نگ گه‌لێ جاران له‌ژێر کاریگه‌ریی سروشتدایه‌. ڕه‌نگی سووریش مانای شۆڕش و قوربانی دان و حه‌ماس ده‌گه‌یێنێ..

 سه‌وز به‌رامبه‌ر هێوران (‌ استقرار) و هاوسه‌نگی (توازن) لێکده‌درێته‌وه‌، هه‌ر وه‌ک ڕه‌نگی سه‌وز هێمایه‌ بۆ ژیان و ژیانه‌وه‌ی سروشت. هه‌روه‌سا ده‌شێ لای خۆمان لێکدانه‌وه‌یه‌کی ئاینیشی بۆ بکرێ‌. پیشاندانی دیمه‌نێکی ئاسایی، ئه‌گه‌ر له‌ شه‌ودا وێنه‌گێرابی؛ ئه‌وا شین ده‌نوێنێ.. هه‌روه‌ک شین هێمایه‌ بۆ حه‌قیقه‌ت و کارو ڕاستی. ڕه‌نگی سپیش پاکێتی و بێگه‌ردیی‌ ده‌گه‌یێنێ. ڕه‌نگی ڕه‌ش و تۆنه‌کانی بۆ وێنه‌گرتنی دیمه‌نێک، له‌ تاریکایی شه‌ودا ڕوویدابێ. بۆ هه‌ستی ترس و ئه‌فسانه‌ و که‌ش و هه‌وای تاوان به‌کاردێ..

مه‌خلووقه‌ دڕنده‌و زیانیده‌کان؛ ڕاستی بن یان ده‌ست هه‌ڵبه‌ست او ئه‌فسانه‌یی، له‌ نێو جه‌نگه‌ڵستانی چڕو تاریک و له‌ ژێر چه‌تری شه‌وداو له‌په‌ناو پاساره‌ تاریکه‌کاندا، کاری چه‌په‌ڵی ‌خۆیان ئه‌نجام ده‌ده‌ن. لێره‌دا، شاره‌زایی له‌ بواری به‌کارهێنانی ڕه‌نگ و مانای ڕه‌نگه‌کاندا ده‌بێته‌ مایه‌ی به‌رهه‌مهێنانی وێنه‌یه‌ک، ئامانجی خۆی به‌تاواویی پێکابێ. ڕه‌نگی زه‌رد کاریگه‌ری و دره‌وشانه‌وه‌ی له‌پاڵ ڕه‌شدا زیاتر ده‌بێ. هه‌روه‌ک شین ئه‌گه‌ر له‌پاڵ سپیدا داماننا ئه‌وا دره‌وشاوه‌ترو ئاشکراتر خۆی ده‌نوێنێ و له‌جوانیدا قوڵپ ده‌دا.
6. هێمای ڕۆشنبیری:
وێنه‌ له‌خۆیدا خولقاوی ئاوه‌ز و ده‌ست و پوڕه‌مووچی ڕۆشنبیرییه‌. چونکه‌ هه‌ر به‌گرتنی ده‌بێته‌ جێگه‌ی لێکدانه‌وه‌. ئێمه‌ هه‌ربه‌وه‌ی وێنه‌ی جووتێک کاڵاش، یان شاڵ و شه‌پک پیشان بده‌ین، مانای وایه‌ باسه‌که‌مان له‌سه‌ر کلتووری کورده‌. که‌چی ئه‌گه‌ر وێنه‌ی چه‌فته‌و عه‌گالمان گرت ئه‌وا یه‌کسه‌ر زه‌ینی بینه‌ر بۆلای کلتووری نه‌ته‌وه‌یه‌کی دیکه‌ ده‌چێ. ئه‌گه‌ر وێنه‌ی پیرامیدێکمان (هه‌ره‌م) پیشان دا، واته‌ نزیکه‌ی چوار هه‌زارساڵ بۆ دواوه ‌گه‌ڕاوینه‌ته‌وه‌و باس له‌ ئیجبتییه‌کانی سه‌رده‌می فیرعه‌ونه‌کان به‌خۆیان و هێماو ئایین و کلتوورو پێشکه‌وتنیانه‌وه‌، به ‌ڕه‌چاوگرتنی ئاستی میلله‌تانی سه‌رده‌می خۆیان و ده‌وروبه‌ریانه‌وه‌ ده‌که‌ین. واته‌ وێنه‌که‌، گوزارشت له‌ شارستانییه‌ت و هه‌م له‌ ئاستی ڕۆشنبیریی سه‌رده‌مێکی مێژوویی دیاریکراو ده‌کا. ئه‌وه‌ش له‌ولاوه‌ بوه‌ستێ ،که‌ وێنه‌ی ئه‌لکترۆنیش له‌لای خۆیه‌وه‌ یه‌کێکه‌ له‌ به‌رهه‌مه‌کانی ته‌کنۆلۆجیای نوێ. واته‌ کامێرای ئه‌لکترۆنی یه‌کێکه‌ له ‌ده‌ستکه‌وته‌کانی (ڕۆشنبیریی) سه‌رده‌م. دوای ئه‌وه‌ش، شێوه‌ی وێنه‌گرتن و مه‌به‌ست و گۆشه‌ی گرتنی وێنه‌کان له‌خۆیاندا نیشانه‌ن بۆ جۆرێک له‌ ڕۆشنبیریی. چونکه‌ سه‌رجه‌می پرۆسه‌که‌ به‌ ته‌کنیکه‌وه‌ وابه‌سته‌یه‌. به‌کاربردنی ته‌کنیکیش به‌پله‌ی یه‌که‌م کرد‌ه‌یه‌کی کۆمه‌ڵایه‌تیی ڕووناکبیرییه‌.

تۆ سه‌رنج بده‌، ئاسه‌وارناس و مێژوونووسانیش هه‌ر له‌ ڕێگه‌ی وێنه‌ کۆنه‌کانه‌وه‌و ئه‌و هێمایانه‌ی هه‌ڵیانگرتووه‌و هه‌روه‌ها له ‌ڕێگه‌ی ته‌کنیکی وێنه‌کانه‌وه‌ ده‌ستنیشانی خاوه‌نی وێنه‌کان ده‌که‌ن، کام گه‌ل و کام کۆمه‌ڵی ئیتنی ئه‌و کارانه‌یان ڕاپه‌ڕاندووه‌و له‌ چ سه‌ردمێکی مێژووییدا کاره‌کان به‌رهه‌م هاتوون؟ هه‌ر له‌به‌ر ڕۆشنایی هێمای نێو وێنه‌کانه‌وه‌ ئاستی گه‌شه‌ی شارستانی و پێشڤه‌چوونی جڤاکی و ڕۆشنبیریشیان هه‌ڵده‌سه‌نگێنن. 

که‌واته‌ وێنه‌، شایه‌تحاڵێکی ڕاستگۆی سه‌رده‌می خۆیه‌تی و ده‌کرێ له‌ ڕێی وێنه‌وه‌ به‌ تایبه‌کارییه‌کانی ئه‌و جڤاکه‌ی به‌رهه‌می هێناوه‌، جیاوازیی له‌گه‌ڵ ده‌وروبه‌ردا، هه‌روه‌سا به‌ ده‌ستکه‌وته‌کانی ئه‌و کۆمه‌ڵگه‌یه‌ ئاشنامان بکا. ئه‌وه‌ش له‌ولاوه‌ بوه‌ستێ، که‌ له‌سه‌رده‌مێکی مێژووییدا مرۆڤ به‌نووسینی وێنه‌یی گوزارشتی له‌ویست و هزری خۆی کردووه‌.. له ‌وێنه‌ی تیڤیدا، وه‌ک شیعر و هونه‌ره‌کانی دیکه‌ی نووسین، ئێمه‌ به‌هۆی وێنه‌ی له‌په‌ستای کامێراوه‌ مانا به‌رهه‌م دێنین. وه‌ک چۆن ڕسته‌ی ( دارا دوو داری دی.) له‌ چوار وشه‌ پێکهاتووه‌. ئاوه‌هاش کاتێ کامێرا گرته‌ی خۆر ئاوابوون له‌سه‌ر (که‌لی داراغا) پیشان ده‌دا. ئه‌وا ئه‌و گرته‌یه‌ له‌ سێ وشه‌ یانژی سێ (فیگه‌ر) پێکهاتووه‌، که‌ برتیتین له‌ ( خۆر، چیا، ئاسمان) و ده‌بێ ئاسمانیش ڕه‌نگی وه‌نه‌وشه‌یی پۆشیبێ.

(2)

په‌یوه‌ندیی

له‌ چاخی شۆڕشی زانیاری دا

گه‌مه‌ی تیڤی، هاوسه‌نگی ڕاگرتنه‌ له ‌نێوان ئه‌وه‌ی که‌ناڵه‌کان ده‌یانه‌وێ له ‌ڕێگه‌ی ڕه‌نگ و ده‌نگه‌وه‌ به ‌هاووڵاتیی بینه‌ری ڕابگه‌یێنن و پیشانی بده‌ن و ئه‌وه‌ی خودی هاووڵاتییه‌ بینه‌ره‌که‌ مه‌به‌ستێتی و ده‌خوازێ بیزانێ و بچێته‌ بنج و بناوانی. له‌ نێوان ئه‌م دوو خواسته‌ نابه‌رامبه‌رو جیاوازه‌دا، له ‌پێش بینه‌ردا چه‌ندین که‌ناڵی هه‌مه‌ڕه‌نگ و هه‌مه‌ خولیا هه‌ن. بینه‌ری وریاش ئه‌وه‌یان هه‌ڵده‌بژێرێ، که‌ ده‌توانێ تینوێتی بۆ هه‌واڵ و زانیارییه‌ ڕاست و دروست و نوێیه‌کان بشکێنێ. ئه‌وه‌ش له‌ولاوه‌ بوه‌ستێ، که‌ مه‌به‌ستی بینه‌ری وریا، هه‌ر به‌ته‌نیا بیستنی هه‌واڵ‌ نییه‌. به‌ڵکو  ئاگاداری له‌ پاڵنه‌رو هۆکاره‌‌کانی ڕوودانی ئه‌و هه‌واڵه‌ و ده‌رئه‌نجامه‌کانی و شیکردنه‌وه‌ی له ‌دیدو گۆشه‌نیگای جیاوازه‌وه‌‌ هه‌ر به‌لایه‌وه‌ گرنگه‌.

هه‌میشه‌ بینه‌ری وریا له‌پاڵ بیستن و دیتنی هه‌واڵه‌که‌دا شیکردنه‌وه‌ی وردیشی له ‌ته‌له‌ڤزیۆن و ڕادوێ و ڕۆژنامه‌ ده‌وێ. بۆیه‌کا ئه‌و ته‌نیا به‌ هه‌واڵێکی چه‌ند دێڕیی له‌سه‌ر کێشه‌یه‌کی هه‌ڵایساو دڵی ئاو ناخواته‌وه‌.. به‌ڵکو به‌شوێن هه‌وڵه‌که‌دا کۆمه‌ڵێک پرسیار سه‌رهه‌ڵده‌ده‌ن.. بینه‌ر هه‌یه‌ مه‌به‌ستێتی به‌چاکه‌ی ئیسلامی و یه‌کێکی دیکه‌ به‌چاکه‌ی چه‌پ و له ‌ڕووی چینایه‌تییه‌وه‌ بۆی شیبکه‌نه‌وه. هه‌یه‌ ده‌یه‌وێ بزانێ فڵانه‌ ڕووداو چ سوود و زیانێک به‌ بۆرسه‌ و ‌بازاڕ ده‌گه‌یێنێ. هه‌یشه‌ ده‌یه‌وێ له‌و ڕوانگیه‌وه‌ ڕووداوه‌که‌ی بۆی شیکار بکه‌ن داخۆ چ سوود و زیانێکی بۆ به‌رژه‌وه‌ندیی باڵای نه‌ته‌وه‌که‌ی تێدایه‌؟

ئه‌وی ڕاستی بێ، هه‌روه‌ک چۆن بینه‌ران بێلایه‌نانه‌ سه‌رنجی هه‌واڵ و ڕووداوه‌کان ناده‌ن، له‌ سه‌رانسه‌ری دنیاشدا که‌ناڵێکی بێلایه‌ن نابینی.. خۆ ئه‌گه‌ر ئامانج له‌ هه‌واڵه‌کان، ئاشکراکردنی ڕاستی و حه‌قیقه‌تی ڕووداوه‌کان بێ، ئه‌وا حه‌قیقه‌ت وه‌ک ده‌ڵێن، بۆی هه‌یه چه‌ندین ڕووی هه‌بێ و چه‌مکێکی ڕێژه‌یی هه‌بێ. لێره‌وه‌ بۆمان هه‌یه‌ هه‌مان هه‌واڵمان ‌به ‌چه‌ندین گێڕانه‌وه‌ی جیاوازو دژبه‌یه‌ک له‌ که‌ناڵه‌کانی دنیاوه‌، یان له‌ که‌ناڵه‌کانی هه‌مان وڵاته‌وه‌ گوێ لێ ببێ. ئه‌مه‌یش دیارده‌یه‌کی نامۆ نییه‌؛ به‌ڵکو ته‌واو له‌جێیه‌. چونگه‌ خولیاو به‌رژه‌وه‌ندییه‌کان له‌گه‌ڵ یه‌کدا نایه‌نه‌وه‌. هه‌ر ده‌سته‌و تاقمێک له‌گۆشه‌نیگای خۆیه‌وه‌ پێشهاته‌کانی جیهان ده‌بینێ و لێکی ده‌داته‌وه‌خه‌ڵکی، به ‌تایبه‌ت له‌وڵاته‌ داخراوه‌کاندا، به‌و نیازه‌ ڕوو له‌ ڕاگه‌یاندنی غه‌یری وڵاتی خۆیان ده‌که‌ن تاکو چیژی زیاتر و ورووژاندنی زیاتر و بابه‌تی هه‌مه‌ڕه‌نگی جیاواز له‌و شێوازه‌ وشک و برینگه‌ نه‌گۆڕه‌ی، که‌ ساڵه‌هایه‌ له‌سه‌ری ڕاهاتوون و ده‌قیان پێوه‌گرتووه‌، ببینن و ببیستن.. ئه‌و که‌ناڵانه‌ بۆ خۆشیان به ‌مه‌به‌ستی کێبڕکێ و ڕکابه‌ر‌ هاتوونه‌ته‌ ئاراوه‌. به‌و نیازه‌ی بکارن زۆرتر‌ینی بینه‌ران، به‌ تایبه‌ت توێژی لاوان ڕوویان تێبکه‌ن و ببنه‌ بینه‌ری هه‌میشه‌ییان. دواجار بڕوا و متمانه‌ له‌ نێوانیاندا دروست ببێ تاکو له‌ هه‌موو بواره‌کاندا شوێن پێیان هه‌ڵبگرن.

وه‌ک داهێنانی پرچ و مۆدیله‌ سه‌یرو سه‌مه‌ره‌کانی تاشینی قژ بڕین و به‌ڕه‌نگاوڕه‌نگ بۆیه‌ کردنی، به ‌تایبه‌تی له‌ لایه‌ن ڕه‌گه‌زی نێره‌وه‌‌. پۆشاک و خاڵ کوتان و ئه‌ڵقه‌ له‌ که‌پوو کردن و گوێ سمین بکه‌نه‌ مۆدیلیان و له‌به‌زم و سه‌ماو بواره‌کانی دیکه‌شدا لاساییان بکه‌نه‌وه‌.کاتێ مانگه‌ ده‌ستکرده‌کان ده‌ستبه‌کاربوون ئیدی که‌ناڵه‌ ئاسمانییه‌کانیش بڵاو بوونه‌وه ‌و په‌ره‌یان سه‌ند.. گرنگترین خه‌سڵه‌تی شۆڕشی زانیاریی له‌وه‌دایه‌، که ‌ئیدی ده‌وڵه‌تی شموولی هه‌رچی توانای سه‌ربازی و ئه‌منی خۆی هه‌یه‌ بیخاته‌کار هێشتا هه‌ر ناتوانی ده‌رگه‌ی ‌سنووره‌کان به‌سه‌ر وڵاتدا دابخاو لێشاوی زانیارییه‌کان له ‌هاووڵاتییانی ژێر سایه‌ی خۆی بشارێته‌وه. ئه‌مه‌ش ده‌بێته‌ هۆی ئه‌وه‌ی هاتنه‌پاڵی تاک (( إنتماء)) بۆ کۆمه‌ڵگه‌ی خۆی ڕۆژ له‌ دوای ڕۆژ له‌ کورتی و کزیی بدات و پاشه‌کشه‌ بکا.. له‌ به‌رامبه‌ردا زیاتر به‌لای کۆمه‌ڵگه‌ی جیهانیدا‌ دایبشکێنێ و ببێته‌ تاکێکی کۆسمۆپۆلیت..

شۆڕشی زانیاریی وه‌ها له‌تاک ده‌کات عه‌وداڵی دووی سه‌ربه‌ستیی زیاتر بێ، له‌ کاتێکدا له‌ کۆمه‌ڵگه‌ داخراوه‌ سنوور داره‌ بچکۆله‌که‌ی خۆیدا مه‌ودای ئازادییه‌کانیش به‌رته‌سک و سنووردارن. ئه‌وی ڕاستی بێ سه‌ته‌لایت سنوورێک بۆ شوێنکات ناهێڵێته‌وه‌. به‌ڕاده‌یه‌ک کار له‌تاک ده‌کا، که‌ ئیدی ده‌بێ به‌ڕاستی و به ‌ته‌واوی به‌خۆیدا بچێته‌وه‌ و ‌چاوێکی ڕه‌خنه‌گرانه‌ی ورد به ‌هه‌موو ئه‌و ئاکارو خده‌و نه‌ریت و بنه‌ما باوانه‌دا بخشێنێه‌وه‌، که‌ پێشتر تا ڕاده‌یه‌کی زۆر پێیان سه‌رسام بووه‌ و له‌ژێر کاریگه‌رییاندا بووه‌. تا ئه‌و ڕاده‌یه‌ی، له‌وانه‌یه‌ هه‌ندێکیانی نه‌ک هه‌ر به‌گرنگ، به‌ڵکو ته‌واو به‌ پیرۆزیش زانیبێ و ڕۆژێ له‌ ڕۆژان بیری له‌وه‌ نه‌کردبێته‌وه‌ لێیان لابدا. یاخود له‌و بڕوایه‌دا نه‌بووه‌ هه‌روا سووک و ئاسان ئه‌لته‌رنه‌تیڤیان بۆ په‌یدا ببێ. وه‌لێ نهۆ به ‌به‌راورد له‌گه‌ڵ ڕۆشنبیریی جیهانی پیشکه‌وتوودا، هه‌ست به‌ پووچی و ئاست نزمی ڕۆشنبیریی جڤاکه‌که‌ی خۆی ده‌کا. بیریش له‌وه‌ ده‌کاته‌وه‌ ده‌ستبه‌رداریان ببێ.

بێگومان گۆڕان و پێشڤه‌‌چوونی ته‌کنۆلۆجیا، به‌ تایبه‌ت ته‌کنۆلۆجیای گه‌یاندن، دکارێ گۆڕانی ڕۆشنبیریی و بادانه‌وه‌ی توندو له‌پڕو هه‌ڵگه‌ڕانه‌وه‌ له چه‌مک و ‌ئاکارو ‌نه‌ریته‌ باوه‌کان به‌سه‌ر کۆمه‌ڵگه‌دا بهێنێ.. ئه‌م کاریگه‌رییه‌ به ‌ڕاده‌یه‌که‌، ڕه‌وتی پاشڤه‌ڕۆو کۆنزێرڤه‌تیڤی ناو کۆمه‌ڵ به ‌جارێک تووشی حه‌په‌سان و ئه‌وق مان ده‌کا. له‌وانه‌یه‌ له‌لای خۆیه‌وه‌ به‌یاخی بوون، یاخود هه‌ندێ جار به‌پشت کردنه‌ ئاکار و بنه‌ما جوانه‌کان له‌ قه‌ڵه‌می بدا.

هه‌ر لێره‌شه‌وه‌ ڕاگه‌یاندنی شموولی، که‌ جاران خۆی تاقانه‌ خاوه‌ن شکۆی بێ ڕکابه‌ری ‌بواره‌که‌ بوو، وه‌ک خێرو حه‌سه‌ناتی پێبکات به‌ دڵۆپ وێنه‌ و زانیاریی به‌ڕه‌عییه‌تی بێ ئیختیار ده‌به‌خشی و فیلته‌ری له‌سه‌ر وردو درشتی ڕووداوه‌کان داده‌نا. ئیدی له‌مه‌ودوا ناتوانێ به‌تۆپزی ڕۆشنبیریی ڕزیوو تۆز لێنیشتووی خۆی به‌سه‌ردا بسه‌پێنێ. به‌رده‌وام ئاستی وشیاریی تاک به‌رز ده‌بێته‌وه‌.. ئیدی بیرۆکه‌ی گۆڕین و بگره‌ پێویستیی هه‌نووکه‌یی گۆڕین له ‌هۆش و گۆشیدا چه‌که‌ره‌ ده‌کا. ئیدی وێنه‌و پیشه‌سازیی وێنه‌ ده‌دبێته‌ باوو په‌ره‌ده‌ستێنێ. پێشبڕکێ له‌ نێوان که‌ناڵه‌ هه‌مه‌ جۆرو هه‌مه‌ خولیاکاندا دێته‌ ئاراوه‌. ئه‌وسا تۆش وه‌ک تاکێکی چاو کراوه‌ی بوار بۆ ڕه‌خساو، کام وێنه‌یه‌ جوانه‌ و له‌ ئاستێکی به‌رزی ڕه‌وانبێژىو ته‌کنیکیدایه‌؛ کام وێنه‌یه‌ چێژ به‌خش و دره‌وشاوه‌یه‌ و ده‌توانێ سه‌رنجت بۆلای خۆی کێش بکات و له‌گه‌ڵ مگێزتدا ده‌گونجێ، ئه‌وه‌یان هه‌ڵده‌بژێری.. 

فره‌ سه‌رچاوه‌یی بۆ زانیاری و ڕۆشنبیری؛ بۆ هه‌واڵه‌کانی ناوه‌وه‌ و ده‌ره‌وه‌ ده‌بێته‌ باوو جێی به‌تاک سه‌رچاوه‌یی سواو و بێزارکه‌ری بێ جۆش و خرۆش لێژ ده‌کا‌. ئیدی ده‌نگ و باس، وه‌ک هه‌وا بۆ هه‌مووانه‌. چیتر ڕاگه‌یاندنی شموولی ده‌سته‌ڵاتی به‌سه‌ردا ناشکێ و ناتوانێ به‌ئاره‌زووی خۆی ڕژدی و چرووکی بنوێنێ و هه‌واڵه‌ گرنگه‌کانی کۆشکی ده‌سته‌ڵات له‌سه‌ر خۆی قۆرخ بکا. یاخود تنۆک تنۆک و به‌ دڵۆپێنه‌ر به ‌میلله‌تی ببه‌خشێ. یان هه‌ر وه‌ک کاڵایه‌کی ترسناک به‌ته‌واوی له‌ڕه‌شه‌ خه‌ڵکه‌که‌ی قه‌ده‌غه‌ بکا.

تاک به‌ هۆی ئامێری سه‌ته‌لایته‌وه‌، که‌ ئه‌وه‌نده‌ی له‌سه‌ر ناکه‌وێ فشار بخاته‌ سه‌ر ده‌رامه‌ت و ئابووریی خۆی و خێزانه‌که‌ی؛ به‌ئاسانی ده‌توانێ ئه‌ودیو که‌والیسه‌کانی ده‌سته‌ڵاتی وڵاتی خۆی ببینێ. هه‌موو ئه‌م پرۆسه‌ گرنگه‌‌ به‌ هۆی سه‌حنێک و ده‌زگه‌یه‌کی سه‌ته‌لایت فه‌راهه‌م دێ.. هه‌ر ئه‌وه‌نده‌ی بوویته‌ خاوه‌نی سه‌ته‌لایت، ئیدی دنیا به ‌هه‌واڵی شه‌ڕو شۆڕو هونه‌ر و‌زانست و داهێنان و کێشه‌ هه‌نووکه‌یی و هه‌ڵایساوه‌کانێوه‌،‌ له‌لات ئاماده‌یه‌ و له‌ ماڵه‌که‌تدا میوانه‌. ئه‌وسا هه‌موو ده‌توانن‌ ده‌ماخ بسووتێنن، له ‌ڕێگه‌ی به‌راوردی هه‌واڵ و زانیارییه‌کانه‌وه‌، بگه‌نه‌ ڕاستیی مه‌سه‌له‌کان و چیدی که‌س ناتوانی حه‌قیقه‌تیان لێ بشێوێنێ یان پووش به‌سه‌ری بکا. بگره‌ تاک ده‌توانێ سه‌باره‌ت هه‌ر مه‌سه‌له‌یه‌ک به‌زمانی جیاجیا گوێ له‌ چه‌ندین گه‌نگه‌شه‌ و دایه‌لۆگ بێ، تا ‌ته‌واو له زانیاریدا تژی ده‌بێ. 

جێی خۆشبه‌ختییه‌ تاکی کورد بێجگه‌ له ‌زمانه‌که‌ی خۆی لانیکه‌م زمانێکی دیکه‌ش ده‌زانێ، ‌ئه‌ویش زمانی داگیرکه‌ره‌. بۆیه‌ هه‌میشه‌ ده‌کارێ هه‌ڵبژێرێ و کۆمه‌ڵێک ئیختیار له‌ به‌رده‌ستیدایه‌. واته‌ ڕێگه‌ی حاڵیبوون له‌به‌رده‌میدا ته‌خت و واڵایه‌. ده‌توانێ کاتێکی سه‌رنجکێش و به‌سوود له‌گه‌ڵ ئه‌و هه‌موو به‌رنامانه‌شدا به‌سه‌ر به‌رێ،که‌ به‌غه‌یری زمانی خۆی په‌خش ده‌بن و ئاسمانیان ته‌نیوه‌ و به‌پێی خۆیان هاتوونه‌ته‌ ماڵه‌که‌یه‌وه‌. باوه‌ڕم نییه‌ تاکێکی وشیار له ‌وڵاتی ئێران تاقه‌ت و خوڵکی ئه‌وه‌ی هه‌بێ گوێ له‌ به‌رنامه‌ی وشک و ڕۆتینی ‌ده‌م و کاوێژی بێژه‌ری تیڤییه‌ خۆجێیه‌کانی ئه‌و وڵاته‌ بگرێ و به‌ سه‌رچاوه‌ی ڕۆشنبیری و زانیاری و ده‌نگوباس قه‌بووڵیان بکا. ئه‌و هاووڵاتییه‌ وشیاره‌ ئه‌گه‌ر سه‌ته‌لایتیشی نه‌بێ ئه‌وا سه‌ری سه‌عاته‌کان هانا بۆ ترانسیستۆره‌که‌ی ده‌بات وگوێ له‌ ڕادیۆکانی هه‌نده‌ران ده‌گرێ، هه‌مان ده‌ستوور، بۆ کوردێک، که‌ له‌ سنووری وڵاتی تورکیا و سوریادا ژیان به‌سه‌ربه‌رێ. 

کاتی خۆی له‌لایه‌ن گرووپه‌ بانچه‌په‌کانه‌وه‌‌ جه‌ختێکی زۆرو گره‌وی زۆر له‌سه‌ر حه‌تمییه‌تی مێژوویی ده‌کرا، گوایه‌ کار له چینه‌که‌نی ژێره‌وه‌ی جڤاک ده‌کاو ته‌خت و تاراجی کۆمه‌ڵگه‌ی کۆن هه‌ڵده‌ته‌کێنێ و له ‌بناغه‌وه‌ ده‌یگۆڕێ. ئێستا ئیتر ده‌بێ باس له‌ حه‌تمییه‌تی ته‌کنۆلۆجیا بکرێ. چونکه‌ بێ چه‌ند و چوون، له‌باریدا هه‌یه‌ دوور له‌ شه‌ڕو شۆڕ و ملانێی سه‌خت و خوێناویی، به‌ڕوون و ڕه‌وانی کۆمه‌ڵ به‌ره‌و‌ قۆناغێکی دیکه‌ی پێشکه‌وتووترو گه‌شه‌سه‌ندووتر بیگوێزێته‌وه‌ و بگۆڕێ.!

تیڤی توانیوێتی هه‌موو ئاسته‌ جاوازه‌کان، هه‌ر له‌ مامۆستای زانکۆوه‌ هه‌تا نووسه‌رو جوتیارێکی نه‌خوێنده‌واریش، که‌ پێشتر له مه‌ته‌ڵۆک و ‌حیکایه‌ت و به‌یت و بالۆره‌ی کۆن بترازێ‌ هیچی دیکه‌ی نه‌بیستووه‌، ئێستا پێکه‌وه‌ له‌سه‌ر خوانی‌ خۆی کۆیان بکاته‌وه‌.. ‌جاران ئه‌م پرۆسه‌یه‌، واته‌ پرۆسه‌ی کۆکردنه‌وه‌ی پرۆفیسۆرێک و جوتیارێک له‌سه‌ر یه‌ک خوان، جۆرێک بوو له ‌مه‌حاڵ.. جاران کاتێ ده‌قه‌کان له‌سه‌ر کاغه‌زبوون، ته‌نیا له‌لایه‌ن ده‌سته‌بژێره‌وه‌ ده‌خوێنرانه‌وه‌، که‌ هه‌ر خۆیان خوێنه‌ری کارامه ‌و به‌رهه‌م هێنه‌ری ڕووناکبیری بوون.

با له‌کۆمه‌ڵگه‌ی خۆمانه‌وه‌ نموونه‌یه‌ک بهێنینه‌وه‌: هه‌تا (مه‌می ئالان) وه‌ک ده‌قێکی نووسراو قه‌تیسی نێو کتێب بوو، زۆرینه‌ی خه‌ڵک نه‌یانخوێندبۆوه‌. که‌چێ دوای ئه‌وه‌ی وه‌رگێڕدرایه‌ سه‌ر زمانی دراما و له‌ تیڤیدا پیشان درا، ئیدی سنووری بۆ ئاسته‌کانی ڕۆشنبیریی نه‌هێشته‌وه‌. چونکه‌ هه‌موو لایه‌ک بینیان. جیاوازییه‌که‌ مه‌گه‌ر ئه‌وه‌نده‌ بێ هه‌ریه‌که‌و به‌ پێی ئاست و ڕوانینی خۆی کاره‌که‌ ده‌بینێ و لێی تێده‌گاو هه‌ڵیده‌سه‌نگێنێ. واته‌ بینه‌ر هه‌یه‌ ته‌نیا وه‌ک حیکایه‌تێکی دڵداری بۆی ده‌ڕوانێ. که‌چی بینه‌ر هه‌یه‌ ده‌کارێ دانیشێ به‌سه‌عات گه‌نگه‌شه‌ی له‌سه‌ر بکا. بینه‌ریش هه‌یه‌، له ‌سۆنگه‌ی شاره‌زایی خۆیه‌وه‌ ده‌توانێ له‌ بواره‌ جیاوازه‌کانی وه‌ک هونه‌ری وێنه‌کرتن و جوانکارییه‌کانی ده‌رهێنان و فه‌نتاسیاوه‌ به‌ده‌یان لاپه‌ڕه‌، تۆژینه‌وه‌ی له ‌باره‌وه‌ بنووسێ.!

که‌چی ئێمه‌ی کورد، یه‌ک له‌باری ئه‌م ته‌کنۆلۆجیا نوێیه‌‌ هێشتا به‌کاربه‌رین (مستهلک)، له‌ کاتێکدا هه‌م سه‌ر‌ده‌مه‌که‌ و هه‌م به‌رژه‌وه‌ندیی باڵای نیشتمانیمان لێمان ده‌خوازێ و له‌وه‌دایه‌، ته‌واو ئاگاداری نهێنی و کاریگه‌ریی بێسنوور و ئه‌فسوونی ئه‌م ته‌کنۆلۆجیا نوێیه‌ بین، که‌ مرۆڤ لێی تێرنابێ و له‌ ته‌ماشای ماندوو نابێ و ڕۆژانه‌ چه‌ند ساتێک له ‌ته‌مه‌نی شیرینی خۆی به‌ دیاریه‌وه‌ ده‌گوزه‌رێنێ.

(3)

 زه‌مه‌ن له ‌ته‌له‌ڤزیۆندا

با سه‌ره‌تا به‌ نموونه‌یه‌کی زیندوو ده‌ست پێبکه‌ن. گزی و فزیی له ‌هه‌ڵبژردنه‌کانی ‌وڵاتی گورجستاندا (جۆرجیا) بۆ ماوه‌ک بووه‌ گه‌رمه‌ هه‌واڵ و یه‌که‌م هه‌واڵی سه‌راپا که‌ناڵه‌کانی تیڤی له‌ دنیادا. شیرڤه‌رنادزه‌ی سه‌رۆکی جۆرجیای له ‌لایه‌ن ڕووسیاوه‌ پشتگیری لێکراو، به‌شێوه‌یه‌کی نه‌رێنی بووه‌ ئامانجی نزیکه‌ی هه‌موو که‌ناڵه‌کانی دنیا. چونکه‌ ڕکابه‌ره‌که‌ی ده‌یه‌ویست گورجستان به‌ره‌و یه‌کێتی ئه‌وروپا به‌رێت و دژ به‌ هه‌ژموون و مانه‌وه‌ی ئه‌و وڵاته‌ له‌ ژێر باڵی ڕوسیادا بوو.. بۆیه‌ بۆ ‌ماوه‌ی چه‌ند ڕۆژێک تێکڕای ته‌له‌ڤزیۆنه‌کانی ڕۆژئاوا ((به‌‌ تیڤییه‌کانی لای خۆشمانه‌وه‌، جا پێبزانن یان پێنه‌زانن)) له‌ ماوه‌یه‌کی زۆر کورتدا، هه‌موو ئۆباڵی دواکه‌وتن و داته‌پینی ئابووری ئه‌و وڵاته‌یان خسته‌ ئه‌ستۆی شیڤه‌رنادزه‌. هاوکات، له ‌پڕێکدا (میخائیل سه‌کاشڤیلی) ی سه‌رکرده‌ی ڕکابه‌ریان لێ کردینه‌ چه‌ گیڤارای سه‌رده‌م. 

ئه‌م که‌نا‌ڵانه‌ تفیان کردبووه‌ ناو ده‌می یه‌ک و دۆخه‌که‌یان به‌شێوه‌یه‌کی چڕو کاریگه‌ر سه‌د باره‌پات ده‌کرده‌وه‌. ئه‌وان وه‌هایان پیشان ده‌دا‌ ،که‌ چاره‌نووسی گورجستان به‌ سه‌رکه‌وتنی شه‌خسی سه‌رکرده‌ی ڕکابه‌ره‌وه‌ به‌نده‌و ڕۆژانه‌ وێنه‌ی ئه‌ویان له‌ ده‌یان گرته‌ی نایابدا پیشانی دنیا ده‌دا، که‌ چۆن بۆ داگیر کردنی په‌ڕله‌مانی گورجستان له‌ ڕیزی پێشه‌وه‌ی هێرش به‌راندایه‌‌ و سڵ له ‌زرێپۆش و هه‌ڕه‌شه‌کانی شیڤه‌رنادزه‌ی پڕئه‌زموون و دنیا دیوه‌ ناکاو وه‌ک کوڕه‌لاوێکی قۆزی قاره‌مانی فیلمه‌ به‌ره‌نگارییه‌کان پیشانیان ده‌داو به‌رده‌وام فۆکۆسی له‌سه‌ر بوو.

هاوکات شیڤه‌رنادزه‌ی کۆنه‌ سه‌رۆکی ئه‌و وڵاته‌مان ده‌بینی کونه‌ مشکی لێ ببوو‌ به‌قه‌یسه‌ری و ڕه‌نگی پێنه‌مابوو. ئه‌و وێنانه‌ به ‌ئاشکرا، به‌ گوێ و چاوی دنیایاندا ده‌داو ده‌یانوت دۆڕاندن بۆ شیڤه‌رنادزه ‌و سه‌رکه‌وتنیش هه‌ر بۆ میخائیل سه‌کاشڤیلیی ڕکابه‌ره‌که‌یه‌تی. چونکه سه‌کاشڤیلی‌، گورجستان ده‌هێنێته‌ یه‌کێتی ئه‌وروپاوه‌. هه‌ر ئه‌وروپا و یه‌کێتی ئه‌وروپایه‌ ده‌کارێ به‌ختیاری بۆ وڵاتی گورجستان دابین بکا.

ئه‌و تیڤییانه‌‌ هیچ گرنگییان به‌ شیڤه‌رنادزه ‌و مێژووی ئه‌و پیاوه‌ نه‌ده‌دا. به‌ڵێ ڕاگه‌یاندنی نوێ وه‌هایه‌.. مه‌به‌ستێتی تۆی بینه‌ر وه‌ها لێبکا، له ‌هه‌نووکه‌ی هه‌تا سه‌ردا ژیان بگوزه‌رێنی. پشت له‌ رابردوو بکه‌ی و بۆ ئێستا بژی. ئیدی قیروسیا سبه‌ی چ ده‌قه‌ومێ و ‌ڕابردوو چ ڕۆڵێکی له هاتنه‌ کایه‌ی ئێستادا هه‌بووه‌. له‌ ماوه‌یه‌کی کورتیشدا تیڤی ده‌توانێ پاڵه‌وان دروست بکاو به‌دنیاشی بناسێنێ. وه‌ک سه‌کاشڤیلیی ناساند.

له‌و ملانێ سه‌خته‌‌دا هه‌موو ده‌ستمان له‌سه‌ر دڵمان بوو. وامان ده‌هاته‌ به‌ر زه‌ین، ئه‌گه‌ر خوانه‌که‌ران سه‌رکرده‌ی ئۆپۆزسیۆن بدۆڕێ ئه‌وه‌ مانای وایه‌ ئیدی چاره‌نووسی دیموکراسی و مافه‌کانی مرۆڤ له‌ سه‌رانسه‌ری جیهاندا که‌وتوونه‌ته‌‌ ‌غه‌رغه‌ره‌وه‌‌. کاتێکیش ئه‌و کوڕه‌ قۆزه‌ بردییه‌وه‌ ئیدی ئێمه‌ هه‌موومان ئاهمان تێگه‌ڕا و هه‌مووشمان گره‌ومان برده‌وه‌. هه‌روه‌ک ئه‌وروپاش بردییه‌وه ‌و ئه‌مریکاش که‌ براگه‌وره‌ و کوێخای دنیایه‌ گره‌وی برده‌وه‌. له‌و چه‌ند ڕۆژه‌دا هه‌موو کێشه‌کانی دیکه‌ی دنیا وه‌لانرابوون ته‌نیا کێشه‌ی جۆرجیا هاتبووه‌ پێشی پێشه‌وه‌. وه‌ک هه‌رچی کێشه‌ و گرفت و کوێره‌وه‌ری هه‌بێ له‌م دنیایه‌دا نه‌مابێ. له‌ کاتێکدا ئه‌م پرۆسه‌یه‌ تا ئه‌وپه‌ڕی پووچگه‌رایی بێتام و بێمانایه‌.!!

ئه‌وه‌ چ گه‌شه‌سه‌ندن و گۆڕانکارییه‌که‌ ئه‌گه‌ر وڵاتێک له ‌ژێر هه‌ژموونی ڕووسیا ده‌ربچێ و بچێته‌ ژێر هه‌ژموونی ئه‌مه‌ریکاوه‌.؟ مه‌گه‌ر جیاوازییه‌که‌ ته‌نیا له‌وه‌دابێ جاران کاتێ له ‌مۆسکۆ باران بووایه‌ ئه‌مان له‌ (ته‌بلیسی) چه‌تریان هه‌ڵده‌دا، که‌چی له‌مه‌ودوا ئه‌گه‌ر له‌ واشنگتۆن ببارێ ئه‌وان ده‌بێ له‌ (ته‌بلیسی) چه‌تر هه‌ڵده‌ن.. له ‌هه‌رکوێیه‌ک ئه‌مریکا بجه‌نگێ ئه‌وا ده‌بێ گورجستانیش سه‌ربازی خۆی بنێرێ و پشکداربێ. هه‌روه‌ک له‌بری بنکه‌ سه‌ربازییه‌کانی ڕووسیا له‌ گورجستان ئه‌وا له‌مه‌ودوا ئیتر نۆره‌ی په‌یمانی ته‌تڵه‌سییه‌، به‌که‌ماڵی ئیسراحه‌ت بنکه‌ سه‌ربازییه‌کانی خۆی له‌و وڵاته‌ داده‌مه‌زرێنێ.. هتد. به‌م شێوه‌یه‌ ڕاگه‌یاندنی سه‌رده‌می گلۆباڵیزم دنیا له‌چه‌ند گرته‌یه‌دا چڕده‌کاته‌وه‌. ئه‌ویش به‌و شێوه‌یه‌ی، که‌ خۆی ده‌یه‌وێ نه‌ک به‌و شێوه‌یه‌ی ئێمه‌ مه‌به‌ستمانه‌.

تیڤی له‌باریدا هه‌یه‌ به‌ماویه‌کی پێوانه‌یی، تۆی تاک ئه‌گه‌ر توانایه‌کی مامناوه‌ندیشت له‌بواره‌ جیاجیاکاندا هه‌بێ، بتکاته‌ کوڕی ڕۆژو به‌جه‌ماوه‌ری به‌رفراوانی دوورو نزیکت بناسێنێ. ئه‌ستێره‌کانی تۆپی پێ و سه‌په‌ته‌و تێنس و بۆکسێن.. گۆرانیبێژو نووسه‌ره‌کان.. ئه‌مانه‌ هه‌موویان‌، له‌ماوه‌یه‌کی کورتدا، تیڤی کردوونی به‌ئه‌ستێره.‌

هه‌ندێ جاران هه‌واڵ له‌خۆیدا ته‌نیا بۆ ئه‌وه‌یه‌ ناووداو بۆ که‌سی مه‌به‌ست په‌یدا بکاو بیکاته‌ که‌ڵه‌ پیاوی سه‌رده‌م و ڕۆسته‌می زه‌مان. ڕاگه‌یاندنی نوێ گه‌ره‌کێتی تۆی تاک چێژ له‌مڕۆو له‌م چرکه‌ساته‌ ببینی، که‌ تێیدا ده‌ژیت. ئه‌و ده‌توانێ هه‌موو دنیای ئه‌مڕۆت له ‌چه‌ند گرته‌یه‌کدا بۆ چڕبکاته‌وه‌و وه‌ک هێلکه‌ی پاککراو بیخاته‌ به‌رده‌ستت. 

مۆدیلی کاڵا‌کان له‌ گۆڕانی به‌رده‌وامدان و تۆ ده‌بێ ڕۆژ به‌ڕۆژ له‌گه‌ڵیاندا ڕێبکه‌ی و فریایان بکه‌وی تاکو هه‌میشه‌ نوێ و نوێخواز بیت و له‌ کاروانی پێشکه‌وتن داوانه‌که‌وی.! بۆ نموونه‌ ده‌بێ ئاگادار بی، ته‌له‌فوونه‌ ده‌ستییه‌که‌ت، که‌ هاوده‌می هه‌میشه‌ییته‌ هه‌ر ڕۆژه‌ و فه‌نگشونێک زیاد ده‌کا. ڕۆژ به‌ڕۆژ سه‌نگی که‌مترو توانای کاری زیاترو فره ‌مه‌به‌ستتر ده‌بێ. تۆ ده‌بێ فریابکه‌وی و بیگۆڕێ تاکو به‌رده‌وام له‌ هه‌نووکه‌دا بژیت.! 

هه‌تا زووه‌ واز له‌ ڕابردووت بهێنه‌ با ئاوو ئاو بچێت و بۆ ئێسته‌کانێ بژی. ئه‌وه‌ی ڕووی دا ڕۆی، خه‌می بۆ مه‌خۆو له‌ کووله‌که‌ی ته‌ڕیشدا باسی مه‌که‌و ناوی مه‌هێنه‌. تۆ به‌پێی ڕاگه‌یاندنی نوێ ده‌بێ تاکێکی بێ مێژوو و بێ ڕابردوو بیت. تۆ ده‌بێ شوێن ڕۆشنبیریی ئه‌م چرکه‌ساته‌ بکه‌وی، که‌ خۆی له‌و حه‌مکه‌ کاڵا ڕیکلام بۆکراوانه‌دا ده‌بینێته‌وه‌، که‌ به‌م ڕۆژگارو شه‌وگاره‌‌‌ پیشان ده‌درێن و تۆش ده‌بێ له‌ گه‌ڵیاندا بورووژێی. ئه‌مڕۆ سبه‌ینێ کۆن ده‌کا. له ‌ده‌نگ و باسه‌کاندا ئه‌وه‌ گرنگه‌، که‌ ئه‌مڕۆ ڕوو ده‌دا. ته‌نانه‌ت ئه‌وان هه‌وڵ ده‌ده‌ن کاتێ دوا هه‌واڵی تیڤییه‌که‌یانت گوێ لێبوو، یه‌که‌م هه‌واڵیت له‌یاد نه‌مابێ. له ‌مۆدیلی کاڵا بازرگانییه‌کانیشدا دیسان هه‌ر ئه‌وه‌یان‌ گرنگ و سه‌رنج ڕاکێشه‌، که ‌ئه‌مڕۆ ده‌که‌وێته‌ بازاڕه‌وه‌. تۆ ده‌بێ هه‌رچی زووه‌ واز له‌کاڵای دوێنێ به‌رهه‌م هێنراوو پیشاندراو بهێنی و به‌ دوای نرت و نوێدا بگه‌ڕێی و به‌کاری بهێنی. چونکه‌ دوێنێ، دوێنێ (بوو)..!

ئه‌سڵه‌ن ئامانجی هه‌واڵه‌کانی تیڤی ئه‌وه‌یه‌، به‌وه‌ی ئه‌مڕۆ ڕووده‌دا، دوێنێت له‌یاد به‌رێته‌وه‌ و هه‌وڵ ده‌دا بتکاته‌ تاکێکی بێ پێشینه‌و بێ ڕابردوو. چونکه‌ ئامانجی هه‌ره‌ له‌پێشی گلوبالیزم ئه‌وه‌یه‌ پێشینه‌ت، که‌ له‌ مێژوو که‌له‌پووردا به‌ هه‌موو فراوانییه‌که‌وه‌، خۆی ده‌بینێته‌وه‌ له‌یاد به‌رێته‌وه‌، تاکو له‌بریی ئه‌وان کلتووری خۆرئاوا، به‌ڵکو به‌تایبه‌کاری کلتووری ئه‌مریکای له‌بری جێگیربکا. به‌ڵام دیاره‌ ئه‌و گرووپ و ده‌سته‌و ئیتن و نه‌ته‌وه‌یه‌ی کلتوورو ڕابردووی ڕوونی خۆی نه‌بێ، ناشتوانێ ببێته‌ خاوه‌نی ئاینده‌یه‌کی ڕوون.

ئه‌و ده‌زگه‌یه‌ به‌رده‌وام هه‌واڵی نوێت پێده‌به‌خشێ و به‌مه‌یش تۆ توانای شرۆڤه‌ و بیرکردنه‌وه‌ و تێگه‌یشتن له‌ گێره‌ و کێشه‌کانی، که‌ له‌دنیادا له‌ ئارادان نامێنێ. به‌م شێوه‌یه‌ ڕابوردوویه‌کی زۆر نزیکی خۆت لێ ده‌که‌نه‌ مێژوویه‌کی دێرینه‌ی زۆر کۆن. هه‌روه‌ها گرنگترین مه‌سه‌له‌ی ئینسانی ده‌بێته‌ کۆن و ڕووداوی دیکه‌ی به‌سه‌ردا دێ. ئه‌و ده‌زگه‌یه‌ به‌رده‌وام قسه‌ به‌سه‌ر قسه‌کانتدا دێنێ، بابه‌ت به‌سه‌ر بابه‌ته‌کانتدا دێنێ. به‌م پێیه‌ ڕووداوی نوێ هی کۆن دایده‌پۆشێ و بێ به‌زه‌ییانه‌ دیزه‌ به‌ده‌ر‌خۆنه‌ی ده‌کا.

ئه‌گه‌ر بابه‌ته‌که‌ جه‌نگ بێ، تۆی بینه‌ر هه‌میشه‌ چه‌ند گرته‌یه‌کی ئه‌و جه‌نگه‌ ده‌بینی، ئه‌ویش به‌ دابڕاوی له‌و‌ پاڵنه‌رو هۆیانه‌ی ئه‌و جه‌نگه‌ی لێکه‌وته‌وه‌ و له‌ ده‌رئه‌نجامه‌کانی و هه‌موو ئه‌وکاره‌ساتانه‌ی، که‌ جه‌نگی گۆرین‌ به‌شوێن خۆیدا ده‌یانهێنێ. بۆیه‌ هه‌ر یه‌کسه‌ر به‌ دوای پیشاندانی ئه‌و چه‌ند گرته‌یه‌دا، له‌سه‌ر جه‌نگێکی وڵات کاولکه‌ر؛ هه‌مان تیڤی دێت له ‌ڕێی ڕێکلامه‌وه‌ ده‌تباته‌ هاوینگه‌یه‌کی دڵگیرو ئارام و ساماڵ. ئه‌مجا به‌ده‌م جووڵه‌ی سه‌ماوه‌، به‌ هاوکاریی پارچه‌ موسیکێک و چه‌ند کیژۆڵه‌یه‌کی جوان و قه‌دباریک، زه‌مینه‌یان گو‌ڵ وچیاو ده‌ریایه‌، ده‌تبه‌نه‌ ئوتێلێکی پێنج ئه‌ستێره‌ی ئه‌و هاوینگه‌یه‌، که‌ ڕیکلامه‌ بۆ هاوینه‌گه‌که. ئا به‌م شێوه‌یه‌ له هه‌ناسه‌یه‌کدا‌ جه‌نگێکی کاره‌ساتبارو هۆو ئاکامه‌ سه‌خته‌کانیت بیرده‌باته‌وه‌.

‌ئه‌و بێژه‌رانه‌ی ده‌‌نگوباسه‌کان پێشکه‌ش ده‌که‌ن و ئه‌وانه‌ی وا به‌رنامه‌و گفتوگۆو سیمیناره‌کانی تیڤی به‌ڕێوه‌ ده‌به‌ن هه‌رده‌م په‌له‌یانه‌و ده‌ڵێی گه‌له‌گورگیان به‌دواوه‌یه‌. تۆی بینه‌ر به‌سه‌دان جار گوێت لێبووه‌، چۆن بێژه‌ری تیڤی یان کۆڕو سیمینارو به‌زمگێڕ‌ له‌به‌ر که‌می کات قسه‌ی به ‌میوانه‌کانی خۆی بڕیوه‌. یان چۆن میوانه‌که‌ی خۆی سه‌غڵه‌ت کردووه‌، به‌وه‌ی داوای لێکردووه‌ له ‌ماوه‌ی ته‌نیا خوله‌کێک یان نێو خوله‌کدا به‌ چڕی بیرو ڕای خۆی له هه‌مبه‌ر‌ر بابه‌تێکی گرنگی هه‌ڵایساوی ڕۆژ ده‌رببڕێ، بێ ئه‌وه‌ی‌ گوێ به‌وه‌ بدات ئاخر چۆن ده‌کرێ له‌سه‌ر جه‌نگێکی وڵات کاولکه‌ر، که‌ کێشه‌ی نێوان دوو وڵاته و‌ ده‌رودراوسێ ده‌ستیان تێوه‌رداوه‌و له‌وه‌دایه‌ ببێته‌ ئقلیمگیرو به‌ هه‌زاران که‌سی تێدا ئاواره‌و ماڵ وێران بووه‌، به‌ خوله‌کێک یان به ‌نیو خوله‌ک باس و شرۆڤه‌ ده‌کرێ؟

تاک له‌م سه‌رده‌مه‌دا وه‌ک ئه‌و ڕێبواره‌یه‌، که‌ له‌نێو شه‌مه‌ندوفه‌رێکێ زۆر خێرادا به‌نێو وڵاتێکی فراواندا له‌ گه‌شتدا بێ. ئه‌و ته‌نانه‌ت ناتوانێ به ‌چاکی دیمه‌نه‌کانی هه‌ردوو به‌ری ڕێگه‌و بانه‌کانیش ببینێ. بۆیه‌ مه‌گه‌ر ههر‌ ئه‌وه‌نده‌ فریابکه‌وێ هه‌ندێ ورده‌ تێبینی گشتیی له‌لا دروست ببێ، ده‌نا دیمه‌نه‌کان هه‌تا سه‌ر به‌ جێگیریی له بیرو ‌یاده‌وه‌ریدا نامێننه‌وه‌.

خێرایی و هه‌ڵمه‌ هه‌ڵم، هه‌موو بواره‌کانی ژیانی گرتۆته‌وه‌. ئه‌وه‌تا له‌ گۆرانییه‌کانی ڤیدیۆکلیپدا گرته‌کان هه‌ندێ جاران ئه‌وه‌نده‌ کورت و خێران؛ نه‌چاو ‌لێیان تێر ده‌بێ نه‌مێشک لێیان حاڵی ده‌بێ. تۆ ئه‌گه‌ر چه‌ند جارێکیش ئه‌و گۆرانییه‌ ببینیته‌وه‌ هێشتا هه‌ر لێی تێر نابی.. وێنه‌گرتنێک تا ڕاده‌ی ئه‌فسانه‌ خێرا. هه‌ر له‌یه‌ک گۆرانیدا، گۆرانبێژ ده‌بینی له‌سه‌ر زه‌وی. باشان له‌فڕۆکه‌دایه‌ به‌ئاسمانه‌وه‌. دواتر له‌به‌له‌مێکی فڕیوداو له‌ناو ده‌ریایه‌کی پانوپۆڕدا چاو کاری لێناکات و به‌شوێن خۆیدا شه‌پۆل جێدێڵێ. جلک وبه‌رگ و هه‌موو ئێکسسواره‌کان گۆڕاون. پاشتر هه‌مان گوۆرانیبێژ به ئوتومبیلێکی دوا مۆدیله‌وه‌ شه‌قامێکی هه‌ردوبه‌ر به‌ته‌لاری به‌رزی شووشه‌به‌ندو جوان ته‌یده‌کا. پاشتر به‌سه‌ر ئه‌سپێکی خۆشبه‌زی ڕه‌سه‌نه‌وه‌ ده‌یبینی. وه‌رزه‌کانیش له‌ گۆڕاندان. ته‌مه‌نی ڕاستیی گۆرانییه‌که‌ش ته‌نیا پێنج شه‌ش خوله‌که‌!! دیاره‌ ئه‌و ده‌رهێنه‌ره‌ به‌م کاره‌ خێرایه‌ی، هیچ مه‌به‌ستی نه‌بووه‌ تۆ وه‌ک بینه‌رێک چێژی لێ ببینی. به‌ڵکو ئه‌و ویستوویه‌تی ته‌نیا بتورووژێنێ. بێکه‌م و زیاد وه‌ک پیشاندانی چه‌ند گرته‌یه‌ک له‌ جه‌نگه‌‌ ماڵ کاولکه‌ره‌که‌ی پێشتر باسمان لێوه‌ کرد. که‌واته‌ ورووژاندنی کاتی بۆته‌ مه‌به‌ست.‌

تۆ له‌ هه‌موو بوارێکدا له ‌به‌رده‌م هه‌ڕه‌شه‌ی خێراییدای. ڕاکردن به ‌دوای هۆیه‌کانی گواستنه‌وه‌دا. په‌له‌کردن له ‌نان خواردندا و قنیات کردن به ‌پارووه‌کانی ماکدۆناڵد و هه‌مبورگه‌ر‌و خواردن به‌ هه‌ڵمه‌ هه‌ڵم و به‌ده‌م ڕێوه‌. به‌په‌له‌ گه‌یشتنه‌ شوێنی کار. به‌په‌له‌ کارکردن تاکو بتوانی فریای ئامێره‌ نوێیه‌ ئه‌لکترۆنییه‌کان بکه‌وێ. تۆ هه‌میشه‌ له ‌ترسی ئه‌وه‌دای به‌جێت بهێڵن. جا شمه‌ندوفه‌رو میترۆو پاسه‌کان بن، یان مه‌کینه‌کانی کارگه‌، یاخود لێشاوی زانیاری نوێ یانژی مۆدیله‌کانی پۆشاک و سه‌رتاشین. هه‌میشه‌ شارستانییه‌تی لۆقن وا له‌ پێشته‌وه‌.. تۆی تاکیش به‌غاردان وا مل ده‌نێت و به‌هه‌ناسه‌ بڕکێوه‌ دوای که‌وتووی و هه‌رچه‌ند ده‌کۆشی له‌گه‌ڵیدا ده‌رناچێ! تۆ هه‌ستێکت له‌کن دروست ده‌بێ. هه‌ستی ئه‌وه‌ی تۆ تاکێکی داوکه‌وتووی، چه‌ند ته‌کان ده‌ده‌ی و مل ده‌نێی هێشتا هه‌ر فریانکه‌وی. 

فیلمه‌کانی تیڤیش هه‌مان ده‌ستوور، بریتین له‌ژماره‌یه‌کی زۆر د‌یمه‌نی ته‌واو خێرای ده‌میه‌ک دراو. هه‌ر دیمه‌نه‌ش بریتییه‌ له‌چه‌ند گرته‌یه‌کی زۆر کورت و خێرای ته‌ریبدارو. به‌م شێوه‌یه‌ تۆ کاتێک فیلمێک ده‌بینی، ئه‌وا ژماره‌یه‌ک ساڵ و مانگ و ڕۆژی زۆر خێرای چڕکراوه‌ی له‌په‌ستا به‌دوای یه‌کدا هاتووی به‌ڕووداوی کتوپێڕ ئاخنراو ده‌بینی.. 

(4)

ڕیکلام له‌ ته‌له‌ڤزیۆن

تۆ ڕوو له‌ هه‌رکوێ ده‌که‌یت، ڕاست بێ یان درۆ، خۆشت بێ و ترشت بێ، به ‌وێنه‌ی ڕه‌نگاوڕه‌نگ و به‌ لێشاوی ڕیکلام ئابلووقه‌ دراوی. دیواره‌کان، پێشی ته‌لاره‌ به‌رزه‌کان، به‌ڕیکلامی نیۆن و ئه‌لکترۆنی سه‌رنجت ڕاده‌کێشن.  سینه‌ماو ڕادوێ و ڕۆژنامه‌و هه‌فته‌نامه‌کان پڕن له‌ڕیکلامی ده‌نگ و ڕه‌نگ و وشه‌. لاپه‌ڕه‌کانی ئینه‌ترنێت له‌ ڕیکلامی کاڵاو گه‌شت و گوزاردا جمه‌یان دێت. کاتێ ئی پۆسته‌که‌ت ده‌که‌یته‌وه‌؛ به‌ر له‌وه‌ی نامه‌ی ئاشناو ڕۆشنا بخوێنیته‌وه،‌‌ ڕیکلام دیقه‌ دیقه‌ت ده‌دات و پێشت پێده‌گرێ. ئه‌میان کۆمپیه‌ته‌ری هه‌رزان کردووه‌و ئه‌ویان مۆبیل ته‌له‌فوون.! هه‌ندێ جاران کۆمپانیا‌ی ڕیکلامکار له‌سه‌ر زمین بوونی نییه‌ و ته‌نیا مه‌به‌ستی پاره‌کێشانه‌وه‌یه‌. هه‌ر ئه‌وه‌ندێ خاپانتی و ژماره‌ی حسابی بانکییه‌ت بۆ نووسی، ئیدی کاتێکت زانی تاڵانکراوی!!

ته‌نانه‌ت ته‌نه‌کی خۆڵی سه‌ر پیاده‌ڕه‌وی شه‌قام و ناو کۆڵانه‌کانێش به‌ڕیکلام بۆ کۆنسێرتی گرانیبێژو نمایشی شانۆ داپۆشراون. زۆرجاران بێئه‌وه‌ی به‌خۆت زانیبێ، کڵاویان له‌سه‌رناوی و خۆت بوویته‌ ڕیکلامکار!. به‌هۆی کڵاوه‌که‌ی سه‌رت، یان به‌هۆی تیشێرت و ساقۆو قه‌مسه‌ڵه‌که‌ی به‌رته‌وه‌، کردوویانی به‌ده‌زگه‌یه‌کی گه‌ڕۆکی ڕیکلام، چالاکانه‌، وه‌لی ‌به‌ئیف، ڕیکلام بۆ تیمێکی یاریی، گۆرانیبێژێک، کۆمپانیایه‌ک ده‌که‌ی‌! زۆر جاران له‌م ئه‌وروپایه‌، له‌ چڕه‌به‌ندانی ئاپووره‌ی خه‌ڵکی بان پیاده‌ڕه‌وو پیاسه‌ شه‌قامدا، له ‌هیکڕا لووتت به‌لووتی لاوێکدا ده‌ته‌قێ؛ بۆته‌ داری ڕیکلام، تابلۆیه‌کی له‌سه‌ر نه‌ڕه‌ی شانه‌، هه‌ردوو دیوی به‌نووسین یاخود به‌وێنه‌ پڕکراونه‌ته‌وه‌و به‌ناو خه‌ڵکدا ده‌یگێڕێ، یاخود به‌دیارییه‌وه‌ ڕوواوه‌، هه‌تا ئاوی پێی دایه‌، ڕیکلام بۆ کاڵایه‌ک ده‌کا. له‌ ماڵه‌وه‌ش بێ پسانه‌وه‌، تیڤییه‌که‌ت له‌په‌ستا ڕیکلامی ئه‌لکترۆنی ده‌نگی و ڕه‌نگیت پیشان ده‌دا.

کاسێتێکی ڤێدیۆت کڕێوه‌ یان له‌ ئاشنایه‌کت خواستووه‌، له‌مێژه‌ ناوبانگی ئه‌و فیلمه‌ت بیستووه‌و دڵت پێوه‌یه بیبینی. به‌ڵام بێئه‌وه‌ی چاوه‌ڕوانت کردبێ یان مه‌به‌ستت بووبێ، به‌ره‌وڕووی ڕیکلامی سێ چوار فیلمی دیکه ده‌بیته‌وه، ئه‌وجا ده‌گه‌یته‌ فیلمی گۆرین.‌ 

سه‌رچاوه‌و مه‌رجه‌عییه‌تی ئه‌م ڕیکلامانه، بریتییه‌ له‌ کۆمپانیاکانی دنیا، که‌ به گورجی و به‌ زۆری له ‌ڕێی تیڤییه‌کانه‌وه‌ په‌خش ده‌بن‌. ئه‌وه‌نده‌ هه‌یه‌ بۆ ئێمه‌ ده‌کرێن به‌ کوردی و بۆ ئه‌وان ده‌کرێن به ‌عاره‌بی و.. هتد. ده‌نا وێنه‌کان هه‌ر هه‌مان وێنه‌ن. ئه‌م ڕیکلامانه‌ش له‌سه‌ر شێوه‌ی مووشه‌که‌کانیان دوور هاوێژو کیشوه‌ربڕن. وه‌ک ڕه‌وانبێژیی وێنه‌، له ‌ئاستێکی به‌رزدان و بێ سڵاوو ڕۆژباش، ڕاسته‌وخۆ خۆیان به‌ناخی ده‌روومناندا ده‌که‌ن. به تایبه‌ت به‌ هۆی بریق و باقیانه‌وه‌ ده‌توانن زۆر به‌ ئاسانی توێژی لاوان بقۆزنه‌وه‌. چونکه‌ هێزی قایلکردنیان تێدایه‌و به‌ ئاسانی بینه‌ر ده‌خاپێنن. 

ئه‌وان په‌له‌یان نییه‌و پشوویان درێژه.. کۆڵ ناده‌ن و به‌درێژایی ڕۆژو شه‌و گه‌نمگردیی ده‌نووکیان له‌ سه‌رمانه‌. به‌رده‌وام هه‌مان ڕیکلاممان له‌ چه‌ندین که‌ناله‌وه‌ پیشان ده‌ده‌ن و هه‌دادانیان نییه‌. واته‌ پشت به‌ پا‌ته‌کردنه‌وه‌ی به‌رده‌وام ده‌به‌ستن، بۆ ئه‌وه‌ی جارێ له‌جاران کارمان تێبکه‌ن. بۆیه‌ تۆی تاک له‌ ده‌ستیان ناقونێیت و ڕزگاربوونت نییه‌. ئه‌وان گه‌ره‌کیانه‌ مگێزو چێژمان به‌و جۆره‌ له‌ قاڵب ده‌ن، که ‌خۆیان گه‌ره‌کیانه‌و له‌ کارگه‌کانیاندا نه‌خشه‌یان بۆ کێشاوه‌، تاکو سه‌ره‌نجام هه‌ر خۆشیان ببنه‌ تاکه‌ مه‌ڕجه‌عییه‌ت و سه‌رچاوه‌ی چێژو سه‌لیقه‌مان و له‌ دواجاردا بکارن به ‌ئاسانی هزریشمان وه‌ک سه‌لیقه‌و مگێزمان له‌ قاڵب بده‌ن.

ئه‌م ڕیکلامانه‌ به ‌هه‌موو گۆشه ‌و که‌لێنێکی جیهاندا بڵاوبوونه‌ته‌وه‌. له‌ کۆمه‌ڵگه‌ی به‌کاربه‌ردا ( مجتمع استهلاکی) کار وه‌ها ده‌ڕوات و وه‌هاش به‌ره‌و پێشه‌وه‌ ملده‌نێ. کۆمپانیاکانی دنیا مه‌به‌ستیانه‌ له‌ کورتترین ماوه‌دا زۆرترین قازانج به‌ده‌ست بهێنن. ئه‌وان ده‌یانه‌وێ کاڵاکان ڕمێن په‌یدا بکه‌ن و به‌سانایی به‌سه‌رماندا ساغیان بکه‌نه‌وه‌. بۆیه‌ زۆریان مه‌به‌سته‌ دنه‌ی تۆی تاکی کڕیار بده‌ن و ته‌شویقت بکه‌ن تاکو کاڵاکانیان لێ بکڕی و به‌کاریان ببه‌‌ی.

ته‌له‌ڤزیۆنیش ئامێرێکه‌ بۆ کات به‌سه‌ر بردن و هه‌م بۆ ڕۆشنبیری و پێوه‌ندی گرێدان له‌گه‌ڵ جیهان و ده‌وروبه‌ردا. هه‌ڵبه‌ته‌ ئه‌مڕۆ که‌س ناتوانێ ده‌ستبه‌رداری ته‌له‌ڤزیۆن ببێ. بۆیه‌‌ له‌ هه‌موو ماڵێکدا ئاماده‌بوونێکی به‌هێزی هه‌یه‌. وه‌ک بڵێی بۆته‌ ‌ئه‌ندامێکی خێزانه‌که‌مان! تیڤی ئه‌وه‌نده‌ ئامێرێکی به‌هه‌ژموونه‌ ده‌ستی به‌سه‌ر ڕووبه‌رێکی فراوانی ته‌مه‌نماندا گرتووه‌. به‌ڕاده‌یه‌ک کات له‌ئاستی چێژی تیڤیدا بێنرخ خۆی ده‌نوێنێ. ده‌کرێ بڵێین له‌بری ئه‌وه‌ی ئێمه‌ گه‌مه‌ی پێبکه‌ین، ئه‌م ئامێره‌ ئه‌فسوونییه‌، یاری به ‌ته‌مه‌نی ئێمه‌ ده‌کا.

بۆیه‌ یه‌ک له‌باری ئه‌وانی ڕیکلامکار، کورتترین ڕێیه‌ک بیگرنه‌به‌ر ئه‌وه‌یانه‌، له‌ڕێی تیڤییه‌که‌ته‌وه لێت وه‌ژوورکه‌ون. له‌وێوه‌ به‌شێوه‌یه‌کی ته‌واو نرت و نوێ و ڕه‌نگاو‌ڕه‌نگ به‌باڵای کاڵاکانیاندا هه‌ڵبده‌ن. ئه‌وان له‌م کرده‌و کۆششه‌یاندا به‌په‌له‌ نین.. ئه‌وان، وه‌ک ده‌ڵێن، که‌روێشک به‌گا ده‌گرن. بۆیه‌ دره‌نگ بێ یان زوو هه‌ر کارت تێده‌که‌ن و فریوت ده‌ده‌ن. چونکه‌ تیڤییه‌که‌ت نه‌که‌ناڵێک و نه‌دوان و نه‌سه‌د که‌ناڵ ڕاده‌کێشی. کاره‌که‌ی ئه‌وانیش هی ڕۆژو دوان نییه‌. ئه‌وان مه‌به‌ستیانه‌ تۆ له ‌بواری به‌کاربردندا تاکێکی کڕیاری چالاک بی. پلانیشیان بۆ داناوه‌، هه‌رده‌بێ به‌و مه‌رامه‌ی خۆشیان بگه‌ن.. 

که‌واته‌ ده‌کرێ بڵێین بۆ ئه‌وه‌ی تۆش وه‌ک هه‌موو ئه‌وانی دیکه‌ تاکێکی ئیستیهلاکیی چالاک بی. ئه‌وا بێ ئه‌وه‌ی به‌ خۆت زانیبێت و مه‌ستت بووبێ، که‌ناڵه‌کانی تیڤی به‌شێنه‌یی، له‌ ئاسمانڕا‌ لێت وه‌ژوور که‌وتوون. ئابلوقه‌یان داوی و گه‌له‌کۆمه‌کێیان لێکردووی.

کارتێل و کۆمپانیا زه‌به‌لاحه‌کانی جیهان، که‌ ده‌سته‌ڵاتی پیشه‌سازی و ئابووریی گه‌وره‌و بێسنووریان له پشته‌وه‌یه‌، پێویستیی زۆریشیان به‌ تیڤی و که‌ناڵه‌ ئاسمانییه‌کانه‌، تاکو بۆ ساغکردنه‌وی به‌رهه‌مه‌کانیان له ‌خزمه‌تیاندا بن.. بۆیه‌ ئامانجی زۆرێک له‌ که‌ناڵه‌کان له‌ ئامانجی کارتێل و کۆمپانیاکان جودا نابێته‌وه‌.. هه‌ر بۆ نموونه‌، کۆمپانیای زه‌به‌لاحی جه‌نه‌راڵ مۆتۆرزی ئه‌مه‌ریکایی، له‌ زۆرێک له‌ که‌ناڵه‌ ئاسمانییه‌ ئه‌مریکاییه‌کاندا پشکی خۆی هه‌یه‌. هه‌روه‌سا فلیپ مۆریس، که‌ زۆر چه‌شن کاڵا به‌رهه‌م دێنێ له‌ پێش هه‌موویانه‌وه‌ سیگار، له‌م بواره‌دا عه‌جیب ده‌ستانێکی هه‌یه‌. کۆمپانیای فیاتی ئیتالیاییش تیڤی تایبه‌ت به‌خۆی هه‌یه‌. ئه‌وان مکوڕن و گه‌ره‌کیانه‌ له‌م پێشبڕکێ به‌گوڕو شێتانه‌یه‌دا سه‌رکه‌وتنی ئابووریی گه‌وره‌و پێشچاو به‌ده‌ست بێنن. له‌ جیهانی سه‌رمایه‌شدا به‌بێ ڕیکلام پێشکه‌وتن و سه‌رکه‌وتنی ئابووری ده‌سته‌به‌رنابێ. چڕی و زۆریی ڕێکلام له ‌خۆیدا پاڵنه‌رێکی به‌رچاوه‌‌، پرۆسه‌و خده‌ی به‌کاربردن و کڕین و فرۆخت به‌ره‌وپێش ده‌با. 

ئه‌و تیڤییانه‌ی ژماره‌یه‌کی به‌رچاوی ڕیکلامی کۆمپانیاکانیان به‌رده‌که‌وێ، یان ئه‌وه‌تا پشکی کۆمپانیاکانیان تێدایه‌. له‌م حاڵه‌شدا گه‌ره‌که‌ سیاسه‌تێکی وه‌ها بگرنه‌به‌ر ته‌واو به‌دڵی کۆمپانیاکان بێ، یان ئه‌وه‌تا ده‌بێ خودی ئه‌و که‌ناڵه‌ به‌ هه‌موو مانایه‌ک و له‌ هه‌موو ڕوویه‌که‌وه‌ پێشکه‌وتوبێ و بینه‌ری زۆری هه‌بێ. ڕوونتر بڵێین کۆمپانیا جیهانییه‌کان بۆیان هه‌یه‌ ده‌ست بخه‌نه‌ به‌رنامه‌ وه‌رزشی و ڕۆشنبیری و کۆمه‌ڵایه‌تییه‌کانیشه‌وه‌، جا له‌ هه‌رکوێیه‌ک بن. ئه‌وه‌تا به‌چاوی خۆتان ده‌بینن چۆن له‌ شاشه‌ی تیڤییه‌کانه‌وه‌ ڕیکلامی بۆده‌که‌ن، که‌ فڵانه‌ به‌رنامه‌ی ڕووناکبیری و کات به‌سه‌ربردن... هتد به‌سه‌رپه‌رشتی فیساره‌ کۆمپانیا پێشکه‌ش ده‌کرێ.! زۆر که‌ناڵیش هه‌ر له‌م ڕێگه‌یه‌وه‌، واته‌ له‌ڕێی ڕیکلامه‌وه‌ بودجه‌ی ساڵانه‌ی خۆیان مسۆگه‌ر ده‌که‌ن. چونکه‌ ئه‌و که‌ناڵه‌ی کاربۆ کۆمپانیا پیشه‌سازییه‌ گه‌وره‌کان بکا، ئه‌وا له‌ قازانجی ئابووری به‌هره‌مه‌ند ده‌بێ.

ئه‌وان له ‌هه‌موو بواره‌کاندا ڕۆشنبیریی ئیستیهلاکییان مه‌به‌سته‌. ‌‌ده‌کرێ بڵێین ڕۆشنبیریی وێنه‌ی ئه‌لکترۆنیی، به‌وه‌ی بازاڕی بۆلای خۆی په‌لکێش کردووه‌، شێوه‌ دابڕانێکی له‌چاو ڕۆشنبیریی پێش خۆیدا هێناوه‌ته‌ ئاراوه‌. ئه‌و تیڤییه‌ی بکارێ به‌رنامه‌ی له‌وانی دیکه‌ سه‌رنجکێشتر پیشان بدا، ئه‌وا بێگومان زۆرترین ڕیکلامیش بۆلای خۆی کێشده‌کا. ئه‌و (بێژه‌ر) ه‌ی، یان ئه‌و پێشکه‌شکاره‌ی بتوانی بۆ درێژترین کات سه‌رنجی بینه‌ران بۆلای خۆی بهێنێ و بکارێ به‌دیار به‌رنامه‌که‌یه‌وه‌ ئه‌وقیان بکا، ئه‌وا ڕیکلامیش به‌ لێشاو ڕوی تێده‌کا.

لێشاوی ڕیکلامیش یه‌کسانه‌ به‌لێشاوی پاره‌.! ئا به‌م شێوه‌یه‌، ئه‌گه‌ری کڕینی کادیره‌کانی ڕاگه‌یاندن له‌ لایه‌ن کۆمپانییه‌کانه‌وه‌ له‌ ئارادایه‌و بۆیان هه‌یه‌ ببنه‌ ده‌سکه‌لا بۆ ڕاپه‌ڕاندنی مه‌به‌ست و مه‌رامی کۆمپانیا گه‌وره‌کان. ئه‌وه‌ش بزانه‌، که‌ سه‌رجه‌می کۆمپانیاکانی دنیا، دوو هینده‌ی داهاتی نه‌وتی هه‌موو جیهان پاره‌و پوول ته‌نیا له ‌ڕیکلامدا خه‌رج ده‌که‌ن. به‌ڵکو ده‌کرێ بڵێین، ڕیکلامیش له‌ خۆیدا، وه‌ک ده‌رهێنانی نه‌وت و کۆمپانیای چێکردنی ئوتوموبیل و به‌رهه‌مهێنانی وزه‌ی کاره‌با، پیشه‌سازییه‌. ئه‌گه‌ر ‌‌ورد سه‌رنجتان دابێ، وێنه‌ی ڕیکلام هینده‌ی وێنه‌ی فیلمی کارتۆن، که ‌منداڵ ئه‌وق ده‌کا، سه‌رنجکێشه‌ و بگره‌ زیاتریش. ته‌نانه‌ت وێنه‌ بزۆکه‌کانی ڕیکلام ده‌کارن سه‌رنجی منداڵی ساوایش بۆلای خۆیان ڕابکێشن.! 

ئه‌م توانا سه‌رنج ڕاکێشه‌ی ڕیکلام له‌کوێوه‌ سه‌رچاوه‌ ده‌گرێ؟ 

کۆمپانیاکانی ڕیکلام له‌ فیلم سازیدا زۆر له‌سه‌رن. به‌تواناترین ده‌رهێنه‌رو باشترین ستافی وێنه‌گرتنیان له‌ خۆیان کۆکردۆته‌وه‌. به‌نوێترین و پێشکه‌وتوترین کامێرای تیڤی وێنه‌کان ده‌گرن. وێنه‌ی دره‌وشاوه‌ی بێ ته‌شویش، که‌ ئاستی ڕه‌وانبێژیی ئه‌لکترۆنییان زۆر به‌رزه‌. بۆیه‌ ئه‌و کورته‌ فیلمه‌ی ڕیکلام، که‌ گه‌لێ جاران له‌ خوله‌کێکیش که‌متره‌، خه‌رجییه‌کی زۆروزه‌به‌ندی تێده‌که‌وێ. چونکه‌ وێڕای ڕاپه‌ڕاندنی کاره‌ هونه‌رییه‌کان، نهو کۆمپانیاکان‌ کاڵاکانیان به‌‌ شاجوانی وڵاتێک، ئه‌کته‌رێکی به‌ناوبانگ، هونه‌رمه‌ندێکی ناسراو، یان به‌ یاریزانێکی به‌نامێوه‌ گرێ ده‌ده‌ن. بۆ ئه‌م مه‌به‌سته‌ش ده‌بێ به‌پاره‌و پوولێکی زۆر ده‌میان چه‌ور بکه‌ن تاکو قایل ببن له‌و ڕیکلامه‌دا ببنه‌ که‌ره‌سته‌ و بخرێنه‌‌ کار.. ئه‌وه‌تا کۆمپانیایه‌کی عاره‌ب، ڕیکلامی ته‌له‌فوونی ده‌ستیی (مۆبایل) به‌ هونه‌رمه‌ندی ناسراوی خۆیان (کاظم الساهر) ه‌وه‌ گرێداوه‌.
له ‌ڕیکلامه‌که‌دا ئه‌لساهیر له‌ڕێی ته‌له‌فوونی ده‌ستییه‌‌وه‌؛ به‌ده‌م زه‌دره‌خه‌نه‌وه‌ گۆرانی ده‌چڕێ. ئه‌مه‌ش له‌خۆیدا مانای وایه‌، که‌‌ ته‌له‌فوونی ده‌ستی کاڵایه‌کی ئه‌وه‌نده‌ شیاوو به‌نرخه‌، شایانی که‌سێکی به‌نامێی وه‌ک کازم ئه‌لساهیره‌. وه‌ک له‌ ڕیکلامه‌که‌دا ده‌یبینین وه‌خته‌ له‌ خۆشیاندا شاگه‌شکه‌ ده‌بێ و گۆرانیی بۆ ده‌چڕێ. دیاره‌ هه‌ر لاوێکی عاره‌بیش ملی بگری، خه‌ونی پێوه‌ ده‌بینێ ڕۆژێ له‌ ڕۆژان وه‌ک ئه‌و هونه‌رمه‌نده‌ به‌ ناوو ده‌نگ بێ و له‌ دنیادا ناسراو بێ. بۆیه‌ ئه‌م پێکه‌وه‌گرێدانه‌ دنه‌ی لاوان ده‌دا لێی نه‌وه‌ستن و له‌ناو ده‌یان مارکه‌ی ته‌له‌فوونی ده‌ستیدا ئه‌وه‌یان بکڕن، که په‌سه‌ندکراوی هونه‌رمه‌ندێکی وه‌ک کازم ئه‌لساهیره‌.!

جا بۆ ئه‌وه‌ی کڕیاری مۆبیل ته‌له‌فوون وه‌ک (ته‌ماهی) بچێته‌ ئاست و ڕیزی که‌سێکی وه‌ک هونه‌رمه‌ند کازم ئه‌لساهیره‌وه‌‌، ده‌بێ لاسایی ئه‌و بکاته‌وه‌ و ببێته‌ خاوه‌نی هه‌مان مارکه‌ ته‌له‌فوونی ده‌ستی..! به‌ڵام ده‌بێ لێره‌دا ئه‌و ڕاستییه‌ بزانین، که‌ هونه‌مه‌ندی ناوبراو له‌ پاداشتی ڕۆڵ بینینی له‌و کورته‌ ڕیکلامه‌ فیلمه‌دا‌، که‌ ڕه‌نگه‌ هه‌ر خوله‌کێک بخایێنی، لانیکه‌م هینده‌ی مووچه‌ی ساڵێکی کرێکارێکی ئه‌و کۆمپانیا‌یه‌ی ئه‌م ڕیکلامه‌که‌ی بۆ ده‌کاو خودی کاڵاکه‌ی به‌رهه‌م هێناوه‌ کرێ وه‌رگرتووه‌، ئه‌گه‌ر زیاتری وه‌رنه‌گرتبێ!!

هه‌ر به‌م شێوه‌یه‌ ڕیکلامی کاله‌ (پێڵاوی وه‌رزش)، که‌ له‌نێو توێژی لاواندا بره‌وی زۆره‌، به‌ره‌وڕووی یاریزانێکی به‌ناوبانگی جیهان کراوه‌ته‌‌وه‌.. دیاره‌ هه‌ر لاوێکیش ملی بگری، سه‌ر به‌هه‌ر نه‌ته‌وه‌یه‌ک بێ، خه‌ونی پێوه ‌ده‌بینێ له‌ ئاستی ئه‌و یاریزانه‌ جیهانییانه‌دا بێ.. بۆیه‌ که‌سێتیی (ڕیکلامکار) بۆ خۆی دنه‌ی کڕیارده‌دا بۆ سه‌ندنی کاڵاکه‌. ڕیکلامی کرێم و شامپۆو سابوونه‌ جۆراوجۆره‌کان، به‌ره‌وڕووی کچه‌ ئه‌کته‌رێکی نازداری جیهان ده‌که‌نه‌وه‌، که‌ کچانی دنیا خه‌ون به‌ پله‌و پایه‌و جوانی و ده‌وڵه‌مه‌ندیی ئه‌وه‌وه‌ ده‌بینن. بۆیه‌ لێی ڕاناوه‌ستن ده‌بنه‌ کڕیاری ئه‌و جۆره‌ سابوون و شامپۆیه‌. 

ته‌نانه‌ت سیگار، که‌ کاڵایه‌کی زیانبه‌خشه‌، ڕیکلامه‌که‌یان به‌ره‌وڕووی سوارچکێکی ڕۆمانسی کردۆته‌وه‌، که‌ تووله‌و تانجیی له‌ده‌وره‌و له‌ سروشتی کراوه‌دا ده‌رده‌که‌وێ و که‌سێکی ته‌ندروستی شه‌وبه‌کێوه‌. دوور له‌ جه‌نجاڵی و هه‌وای له‌وتاوی شاران، به‌چیلکه ‌و چه‌وێڵ، ئاگرێکی جوانی کردۆته‌وه‌و به‌دیارییه‌وه‌ دانیشتووه‌.! کام لاو هه‌یه‌ خه‌ون به‌ ئه‌سپ و ڕاوو شکارو شه‌وبه‌کێوی و سروشتی کراوه‌وه‌‌ نه‌بینێ؟ ئه‌گه‌ر جگه‌ره‌کێشان ئاکاری ئه‌و لاوه‌ ڕۆمانسییه‌ بێ، زیانیشی هه‌بێ قیروسیا، زۆر هه‌ن گوێ به ‌زیانی سیگار نه‌ده‌ن و لاسایی بکه‌نه‌وه‌. سه‌ره‌نجام ده‌بنه‌ کڕیاری ئه‌و جۆره‌ سیگاره‌ی،  لاوه‌ ته‌ندروسته‌ سوارچاکه‌که‌ له‌و ڕیکلامه‌دا ده‌یکێشێ.  

ئێمه‌ بێ ئه‌وه‌ی به‌خۆمان زانیبێ هه‌میشه‌ له‌ژێر هه‌ژموون وکاریگه‌ریی ڕیکلامداین. هه‌میشه‌ گرته‌کانی ڕیکلام جوان و خێران و به‌دووی یه‌کدا دێن. واته‌ گرته‌ی کورتن، جگه‌ له‌وه‌ی له‌ گۆشه‌ی ته‌واو شیاوو هه‌ستیاره‌وه‌ گیراون، سه‌رنجکێشن و له‌ که‌شێکی ئه‌وه‌ند جوان و ڕازاوه‌دا وێنه‌ گیراون، بینه‌ر ئه‌وق ده‌که‌ن و دنه‌ی ده‌دن به‌دیاریانه‌وه‌ ڕامێنێ. وه‌ها کاری تێده‌که‌ن، ئه‌گه‌ر ئه‌و کالایه‌ی پێویستیش نه‌بێ، ده‌ماخ بسووتێنێ، پاره‌ی بۆ پاشه‌که‌وت بکاو کوناوکون له‌ دووی بگه‌ڕێ هه‌تا ده‌یدۆزێته‌وه‌و ده‌یکڕێ!‌

وه‌ک (د. مسته‌فا حیجازی) ده‌ڵێ:(( کارکردن له ‌ڕیکلامدا له‌سه‌ر بناغه‌ی هونه‌ری و زانستییه‌. تیم و که‌سانی کارامه ‌و پسپۆڕ تێیدا کاران. بۆیه‌ هه‌رده‌م‌ کاریگه‌ریی ڕیکلام دووجایه‌. زانسته‌کانی کاریگه‌ریی له‌سه‌ر هه‌سته‌کانی مرۆڤ و کاریگه‌رییه‌ ده‌نگییه‌کان له‌و فیلمه‌ زۆر کورتانه‌دا هاریکاریی ده‌که‌ن. ڕه‌نگه‌ دره‌وشاوه‌کان و ره‌زم و جووڵه‌، له‌ پاڵ نوێترین ته‌کنیکی ته‌له‌ڤزیۆندا پێکه‌وه‌ له‌ ڕیکلامدا هاوشانن. ئه‌مانه‌ به ‌هه‌موویان ده‌بنه‌ هێزی فشار بۆ‌ سه‌ر تاکی به‌کاربه‌ر..))

به‌سه‌رێکی دی ڕیکلام به‌هۆی هه‌ژموون و فشاری به‌رده‌و‌امی خۆیه‌وه،‌ بۆی هه‌یه‌ کار بۆ سڕینه‌وه‌ی ڕۆشنبیری و شوناسی نه‌ته‌وایه‌تی و تایبه‌تمه‌ندییه‌کانی تاک بکا. به‌تایبه‌تی له‌لای وه‌چه‌ی نوێ، کار بۆ ئه‌وه‌ ده‌کا له‌بری ئه‌و ڕۆشنبیرییه‌ محافه‌زه‌کاره‌ی هه‌یه‌تی، چه‌شنه‌ کلتوورو ڕۆشنبیرییه‌کی دیکه‌ی نوێ هه‌ڵبژێرێ.. بیرت بێ ڕۆشنبیریی وێنه‌ش وه‌ک هه‌ر ڕۆشنبیرییه‌کی دیکه‌ له ‌ئایدیۆلۆجیا به‌ده‌ر نییه‌.‌ به‌تایبه‌ت ئه‌و گه‌ره‌کێتی کارێکی ئه‌وتۆ بکا کلتووری خۆراوا له‌ ناخی بینه‌ردا جێگیر بکا. 

کۆمپانیاکانی ئه‌مریکا وه‌ک خاوه‌نی گه‌وره‌ترین سه‌رمایه‌؛ له‌ڕێی ڕیکلامه‌کانیانه‌وه‌ له‌باریاندا هه‌یه‌ دنیا به‌و ڕه‌نگه‌ بگۆڕن، که‌ خۆیان مه‌به‌ستیانه‌. ئه‌وان ده‌ماخ بسووتێنن، هه‌ر له ‌ڕێگه‌ی ڕیکلامه‌وه‌ لاوانی دنیا دنه‌بده‌ن تا ئه‌و کاوبۆی و کاله‌و ساردی و خواردنانه‌ی وه‌ک به‌ر‌هه‌مه‌کانی کۆکاو پێپسی و ماکدۆناڵدو.. هتد به‌کار بێنن، که‌ کۆمپانیاکانی خۆیان به‌رهه‌میان دێنن. ئه‌مه‌ش مانای وایه‌ خوازیارن جیاوازییه‌کان له‌نێوان چێژو سه‌لیقه‌و مگێزی خه‌ڵکدا بسڕنه‌وه‌. لێره‌شه‌وه‌ گیان و زه‌ینی ڕه‌خنه‌گرتن له‌نێو به‌کاربه‌راندا ده‌پووکێته‌وه‌. لانیکه‌م له‌ ڕووی فۆرمه‌وه‌ هه‌موو وه‌ک یه‌کیان لێدێ.. چونکه‌ ئه‌و مۆدیلانه‌ش له‌ خۆیاندا نموونه‌ی خواردن و پۆشاکی تاکی ئه‌مریکایین.

ئه‌م لێشاوی ڕیکلامه‌ی به‌و شێوازه‌‌ی ئه‌مه‌ریکا هه‌وه‌سی لێیه‌و گه‌ره‌کێتی، هه‌رده‌م ڕۆڵی به‌رچاو ده‌گێڕێ. ئه‌مه‌یش مانای وایه‌ دابونه‌ریت و کلتووری ئه‌مه‌ریکا به‌سه‌ر کلتووری نیشتمانیی وڵاتانی که‌ناردا ده‌سه‌پێنێ. 

به‌ڕابوردنی کات وه‌های لێدێ تاک له ‌جیهاندا ده‌بێته‌ بوونه‌وه‌رێکی له‌ ڕۆشنبیریی تایبه‌ت به‌تاڵکراوه‌ی وابه‌سته‌ی ڕووناکبیری و کلتووری ئه‌مه‌ریکا.. ئه‌مه‌ش له‌خۆیدا یه‌کسانه‌ به‌، به‌کاربه‌ری کالای ئه‌مه‌ریکایی. لێره‌شه‌وه‌ کار بۆ هه‌رچی خێراتر به‌گه‌ڕخستنی ڕه‌وڕه‌وه‌ی پیشه‌سازی ئه‌مه‌ریکا به‌پله‌ی یه‌که‌م و ئه‌وروپا و هه‌واداره‌کانیان به‌ پله‌ی دووه‌م ده‌کرێ.‌.‌

ڕیکلامیش وه‌ک هونه‌ر، هه‌م وه‌ک پیشه‌سازیی؛ به‌رده‌وام له‌ڕووی فۆرم و ته‌کنیکه‌وه‌ به‌ره‌وپێش هه‌نگاو ده‌نێ و داهێنان به‌خۆیه‌وه‌ ده‌بینێ. ئه‌وه‌تا ((دی ئێس بی)) واته‌ هێله‌کانی ئاسنی ده‌وڵه‌تی دانیمارک. که‌سێتییه‌کی کارتۆنی له‌ په‌ڕۆ ده‌روستکراوی ئه‌نتیکه‌ی به‌ناوی ((هارری))ه‌وه‌ داهێناوه‌. ئه‌م کاره‌کته‌ره‌ کارتۆنییه‌ به‌هاوکاری ئه‌کته‌رێکی به‌ناوبانگی دانیمارک به‌رده‌وام له‌ تیڤییه‌کانی وڵاته‌وه‌، ڕیکلام بۆ شه‌مده‌فه‌ره‌کانی کۆمپانیا ده‌کا، چۆن به‌وپه‌ڕی خێرایی ڕێبوار ده‌گه‌یێننه‌ شوێنی مه‌به‌ست؛ شه‌وو ڕۆژیان بۆ نییه‌و کول و کاس نابن. هه‌روه‌ها ڕیکلام بۆ ئه‌و بۆتیک و کویسک و هه‌موو ئه‌و که‌لوپه‌لانه‌ی، که‌ موڵکی ((دی ئێس بی))ن ده‌کا..

هارری، ئه‌م که‌سیتییه‌ په‌ڕۆینه‌، به‌ قسه‌ قوته‌کانی، سه‌رنجی بینه‌ران بۆلای خۆی ده‌هێنی و به‌ شه‌وقه‌وه‌ ناچاری گوێگرتن و ڕامانیان ده‌کا. بزه‌ ده‌خاته‌ سه‌رلێوی بینه‌ران! بۆ گه‌شت و گه‌ڕان له ‌ڕێگه‌ی ‌((دی ئێس بی)) یه‌وه‌؛ هه‌روه‌ها بۆ ڕووکردنه‌ کاڵاکانی دی ئێس بی، هانیان ده‌دا. بۆیه‌ کاریگه‌ریی هارری دووجایه‌.. هارری له‌ تیڤیداو له‌سه‌ر کاغه‌ز، واته‌ له ‌ڕووپه‌ڕی ڕۆژانمه‌کانیشدا ده‌بینرێ. هارری کراویشه‌ به‌‌ مه‌دالیاو کلیله‌کانت بۆ کۆده‌کاته‌وه‌.. وه‌کوتر له‌بواری ڕیکلامیشدا داهێنانه‌. 

سه‌رچاوه‌کان: ‌ 
بۆ نووسینی ئه‌م زنجیره‌ وتاره‌ی سه‌ره‌وه‌، سوودم له‌م سه‌رچاوانه‌ وه‌رگرتووه‌:

(1) الثقافة التلفزیونیة، د. عبدالله‌ الغذامی، المرکز الثقافی العربی، دار البیضاء، ط1، 2004.

(2) حصار الثقافة، د. مصطفی حجازی، ط1، المرکز الثقافی العربی، دار البیضاء. 1998.

(3) التلفزیون بوصفه‌ نظاما من الوسائط، تألیف: عبدالله‌ الحیدری.

(4) التلفزیون فی التحلیل البنیوی، بقلم: عدنان مبارک.

(5) التلفزیون کوسیطة بین الانسان والعالم، بقلم: عدنان مبارک.

(6) التلفزیون وثقافة الحاضر، بقلم الباحثة الپولندیة، ماریولا هوبفنغیر، ترجمة: عدنان مبارک.

(7) التلفزیون فی الاتصال الاجتماعی والثقافة المعاصرة، بقلم: عدنان مبارک.ه‌گه‌لێک سه‌رچاوه‌ وه‌رگرتووه‌.

(8) ژماره‌یه‌کی زۆر له‌گۆڤاری (سطور) ی میسریی.



پاژی دووه‌م



(1)

ڕۆژنامه‌وانی و ‌تورکاندن و بۆناپارت

خه‌یاڵاتی سیاسه‌تی ‌تورکاندنی له‌مه‌ڕ سوڵتان عه‌بدولحه‌مید‌ له‌ سه‌ده‌ی نۆزده‌هه‌مه‌وه‌، ڕه‌نگی بۆ ده‌ڕێژرێ. ئه‌م خه‌یاڵاته‌ش‌ له‌گه‌ڵ بانگه‌شه‌ بۆ پێکهێنانی ((کۆمکاری ئیسلامی )) سه‌ره‌تاکانی به‌دیارده‌که‌وێ. سوڵتان مه‌به‌ستی پێ کۆمکارێ بوو تورک تێیدا سه‌ره‌وکاریی سه‌رانسه‌ری جیهانی ئیسلامی بکا. له‌ کاتێکدا خودی ئیسلام ئاینێکه‌، به‌کتێب و فه‌رمووده‌و په‌یامبه‌رو خه‌لیفه‌ و ئیمامه‌کانێوه‌، به‌زمان و ڕه‌گیشه‌ عاره‌بییه‌.‌. دواتر گیانی شۆڤێنیزم له‌ ڕێکخراوی ((تورکیای لاو)) دا به‌رجه‌سته‌ ده‌بێ‌..‌ پاشتر به‌ (( ئیتیحاد و توره‌قی))، که‌ ڕێکخراوێکی نه‌ته‌وه‌په‌رستی کوێرانه‌بوو‌ ده‌شکێته‌‌وه‌و شکڵگیرده‌بێ. ڕه‌نگه‌ ئه‌م خه‌یاڵاتی تورکاندنه‌ وه‌های له‌ کوردو گه‌لانی دیکه‌ی غه‌یره‌ تورکی ژێر سایه‌ی ده‌وڵه‌تی عوسمانلی کردبێ؛ وه‌ک په‌رچه‌کردار؛ ئه‌وانیش به‌خۆکه‌ون بیرێکی جدیی له‌ ‌مێژوو، ئاینده‌ و کلتووری خۆیان بکه‌نه‌وه‌..

ئه‌وه‌بوو هه‌وڵی هه‌ره‌ شێلگیر بۆ چێکردنی ده‌وڵه‌تی نه‌ته‌وه‌یی کورد، له‌ باکووری کوردستانه‌وه‌، که‌ ته‌ماسی ڕاسته‌وخۆی به‌ تورکی عوسمانلییه‌وه‌ هه‌بوو، له‌لایه‌ن میره‌ به‌درخانییه‌کانه‌وه‌ ده‌ستیپێکرد. دوای شکست خواردنی شۆڕشه‌کانیان؛ یه‌که‌م ڕۆژنامه‌ی کوردیی هه‌ر له‌لایه‌ن نه‌وه‌کانی ئه‌و سه‌روه‌رانه‌وه‌ سه‌ریهه‌ڵدا.. لێره‌دا پرسیارێک دێته‌ ئاراوه‌: (( له‌ سۆنگه‌ی چییه‌وه‌یه، ڕۆژنامه‌ی کوردیی له ‌میسره‌وه‌ چاپ و بڵاو ده‌بێته‌وه‌؟))

یه‌ک له‌باری خۆم بڕوام به‌وه‌نییه‌، که‌ سه‌رهه‌ڵدانی هه‌ر دیارده‌یه‌ک ته‌نیا هۆکارێکی له ‌پشته‌وه‌بێ. ڕاسته‌ ئه‌وده‌م وڵاتی میسر ژێر ده‌سته‌ی عوسمانلی نه‌بوو. ئه‌مه‌یش هۆکارێک بوو. به‌ڵام گه‌لێ جاران وه‌ها ڕێکده‌که‌وێ هۆکارێک له‌وانی دیکه‌ گرنگترو کاریگه‌رتر بێ.. بۆ وه‌ڵامی ئه‌م پرسیاره‌ ده‌ڵیم: پێم وایه‌ ئێمه‌ چه‌ند قه‌رزاری وڵاتی میسرین ئه‌وه‌نده‌یش قه‌رزاری ناپلیۆن بۆناپارتین. چونکه‌ کاتێ میسری داگیرکرد؛ له‌گه‌ڵ خۆیدا چاپخانه‌شی گه‌یانده‌ ئه‌و وڵاته‌. بۆناپارت خه‌ڵکی میسری بۆ چاپ و بڵاوکردنه‌وی ڕۆژنامه‌‌‌ به‌زمانی عه‌ره‌بی هاندا. چونکه‌ وێڕای ژماره‌یه‌ک زانا له‌ بواره‌کانی زانستدا، له‌گه‌ڵ هه‌ڵمه‌ته‌که‌ی خۆیدا چاپخانه‌شی بارکردبوو. ڕووناکبیرانی میسر بۆخۆشیان دان به‌م فاکته‌دا ده‌نێن.

وه‌ک مێژوو بۆمانی ده‌یگێڕێته‌وه‌، ئه‌و داگیرکه‌ره‌‌ هوشیاره‌ هێشتا به‌له‌شکره‌که‌یه‌وه‌ له‌ نێو ده‌ریادا بووه‌، ڕۆژنامه‌ی چاپکراوی له‌ که‌شتییه‌ جه‌نگییه‌کانیدا ئاماده‌کردووه‌؛ تاکو هه‌رکه‌ پێی نایه ‌سه‌ر‌ که‌ناره‌کانی میسر، به‌نێو خه‌ڵکدا بڵاوی بکاته‌وه‌‌.‌ خۆ دیاره‌ ئه‌و به‌چ نیازو مه‌به‌ستێک ئه‌م کاره‌ی کردووه‌. به‌ڵام هه‌ڵمه‌ته‌که‌ی ناپلیۆن دامه‌زراندنی چاپخانه‌و بڵاوکردنه‌وه‌ی ڕۆژنامه‌ی، له‌و وڵاته‌ لێکه‌وتۆته‌وه‌. دواتریش به‌درخانییه‌کان ئه‌م ده‌رفه‌ته‌یان له‌ میسر پێزانیوه‌و به‌ چاکه‌ی خۆیان و کورد سوودیان لێ بینیوه‌.

لێره‌شه‌وه‌، له‌ داهێنانی ڕۆژنامه‌وه‌، وه‌ک په‌رچه‌کرداری ئه‌و سیاسه‌ته‌ شۆڤێنییه‌‌ی تورکی عوسمانلی، ڕووناکبیرانی کورد به‌خۆکه‌وتوون. لێره‌دا‌ وتارو ستوونی ڕۆژنامه‌یان ئه‌فراندووه‌. کاتێ که‌وتوونه‌ته‌ نێو سه‌ده‌ی بیسته‌مه‌وه‌ له‌ پاڵ شیعردا، که‌ مێژوویه‌کی کۆنی هه‌یه‌، ژانری دیکه‌ی ئه‌ده‌بییان داهێناوه‌، که ‌هه‌ره‌ گرنگترینیان ڕۆما‌نه‌، به‌زنجیره‌ له ‌ڕۆژنامه‌دا بڵاویان کردۆته‌وه‌. ئه‌مجا چوونه‌ته‌ ژێر کاریگه‌ریی ئه‌وروپای سه‌ده‌ی بیسته‌مه‌وه‌، که‌ به‌قوتابخانه‌ی هه‌مه‌ جۆری ئه‌ده‌بی و ڕێبازی شێوه‌کارو به‌ چه‌ندین ته‌رز مۆسیقاو گۆرانی‌ جه‌نجاڵه‌. سه‌ده‌یه‌ک لێوانلێوه‌ له‌ بزاڤی ڕووناکبیریی و داهێنان..

ڕێبازه‌کان ئه‌مه‌نده‌ زۆرو فره‌خولیا بوون. به‌رهه‌می ڕۆمان و شانۆو چیرۆک ئه‌مه‌نده‌ به‌ چه‌ندایه‌تی زۆر بوون، ئاکام گۆڕانی چلۆنایه‌تییان به‌سه‌ردا ها‌ت و ئه‌م شۆڕشی زانیارییه‌ی ئێستای ،که‌‌ له‌ هه‌شتاکانی سه‌ده‌ی بیسته‌مه‌وه‌ سه‌ره‌تاکانی به‌دیار که‌وت و تاکو نهۆش به‌ هاوکاریی ته‌کنۆلۆجیای پێشکه‌وتووی گه‌یاندن، که‌ به‌هه‌مان گوڕو تین، هاوته‌ریبی به‌رهه‌مه‌ هونه‌رییه‌کان به‌ڕێوه‌یه‌، لێکه‌وته‌وه‌..

ئه‌م دۆخه‌ نوێیه‌ کارێکیشی کرد ڕووناکبیری کورد هه‌بن بکه‌ونه‌ کلکایه‌تی بۆ هه‌ر مۆدیلێک خۆراوایی بێ. تووتی ئاسا لاساییان بکه‌نه‌وه‌ و هه‌رچی ده‌ڵێن شێوازو ته‌کنیکی خۆیان نه‌بێ. به‌ڵام هاوکات ژماره‌یه‌کی زۆری نووسه‌ریش هه‌بوون و هه‌ن، توانییان و ئێستاش ده‌توانن سوود له‌و پێشکه‌وتنه‌ ڕۆشنبیرییه‌ فره‌لایه‌نه‌ی خۆرئاوا ببینن. خۆیانی پێ پێشبخه‌ن. له‌ هونه‌رو ئه‌ده‌بی پێشکه‌وتووی دنیاو ده‌وروبه‌ر به‌هه‌ره‌مه‌ند ببن و بزاڤی ڕوناکبیریی کوردیش په‌ره‌ پێبده‌ن. 

لێره‌دا ده‌مه‌وێ بڵێم: ئه‌و فێڵه‌ کۆڵۆنیالییه‌ی ناپلیۆن بۆ ناپارت بۆ داگیرکردنی وڵاتی میسر گرتییه‌به‌ر. ئه‌و فێڵه‌ی له‌ بارکردنی ئامێری چاپ و چاپکردنی ڕۆژانا‌مه، له‌ که‌شتییه‌ جه‌نگییه‌کانیدا خۆی بینییه‌وه‌،گه‌یشته‌ سه‌ر زه‌مینی میسر. دواتر هه‌م به‌ خێری میسرو هه‌م به‌ خێر بۆ کوردیش شکاوه‌ته‌وه‌.. بزانه‌، ته‌نانه‌ت داگیرکه‌ری دوژمنی گه‌لانیش ئه‌گه‌ر ڕۆشنبیر بن، سوودێکیان بۆ گه‌لانی بنده‌ست هه‌رده‌بێ.. به‌ڵام تۆ چی له‌ داگیرکه‌ری نه‌خوێنده‌واری خێڵه‌کی و بێ ئه‌زموون هه‌ڵده‌کڕێنی، غه‌یری قڕکر‌دن و ئه‌نفال؟!
(2)
پرسی ئازادی و

ڕۆژنامه‌نووسی ئه‌مڕۆ ؟!
به‌ری هه‌ر تشتێک ئازادیی ڕۆژنامه‌وانی به‌شێکه‌ له ‌ئازادیی ڕاده‌ربڕین، که‌ هه‌ره‌ گرنگترینی ئازادییه‌کانه‌ و بگره‌ سه‌رباشقه‌یانه‌. چونکه‌ به‌بێ فه‌راهه‌م بوونی ئازادی ڕاده‌ربڕین هیچ کام له‌ ئازادییه‌کانی دیکه‌ چێنابن و نایه‌نه‌ واری پراکتیزه‌وه‌.. ئه‌م ئازاد‌ییه‌ش ئۆرگانه‌ فه‌رمییه‌کانی ده‌وڵه‌ت، جا ده‌وڵه‌تی نیشتمانی بێ یانژی داگیرکه‌ر، به‌ خێرو حه‌سه‌نات نه‌یانبه‌خشیوه‌ته‌‌ جه‌ماوه‌ر. به‌ڵکو ئازادی گفتوگۆو ڕاده‌ربڕین هه‌وڵ و ته‌قه‌للایه‌کی درێژی خاوه‌ن مێژووه‌؛ نووسه‌رو ڕۆشنبیرانی ئازاد، به ‌ڕه‌نج و پێداگرتنیان، به‌ قوربانیدانیان، له‌ پرۆسه‌یه‌کی نه‌پساوی سه‌ختی درێژخایه‌ندا به‌ده‌ستی دێنن و به‌ده‌ستیان هێناوه‌. ئه‌و نووسه‌رو ڕۆشنبیره‌ خۆنه‌ویست و ئازاو پشوو درێژانه‌ی، که‌ له‌گه‌ڵ ڕژێم و ده‌سه‌ڵاته‌‌ ملهوڕه‌ یه‌ک له‌ دوای یه‌که‌کاندا، له‌ کێشه ‌و ملانێی ده‌سته‌ویه‌خه‌دا بوون، ڕه‌نگیان بۆ ڕشت و بناغه‌یان بۆ دانا.

 مێژووی ئازادیی ڕاده‌ربڕین. له‌کن ئێمه‌ی کوردیش یه‌کسانه‌ به‌ مێژووی خه‌بات و ژیانی کۆمه‌ڵێک له‌ نووسه‌رو هزرڤانی ئازاو هێژا. ئه‌وانه‌ی چاویان له‌ ده‌ستکه‌وتی مادی و پله‌وپایه‌ نه‌بوو، ئه‌وانه‌ی به‌رگرییان کردو قوربانییان دا ، به‌ردی بناغه‌یان دانا.. هه‌میشه‌ ئه‌و نووسه‌رانه‌ ئازادیی ڕۆژنامه‌وانی ده‌خولقێنن، که‌ بۆخۆیان خاوه‌نی بیری ئازادن و ملکه‌چی هیچ کۆت و به‌ندێکی حیزب و تایفه‌ و خێڵ و ئۆل نین. مرۆڤی کۆیله‌و وابه‌سته‌ ناتوانێ کۆت و زنجیری ده‌ست و پێ و گه‌ردنی خۆی داماڵێ و ئازادی بۆ خۆی فه‌راهه‌م بکا چجای ئه‌وه‌ی بۆ جه‌ماوه‌رو ڕۆژنامه‌ و میدیا.؟!

ڕۆژنامه‌ی ئازادیش، وه‌ک دیارده‌یه‌ک، ده‌رئه‌نجامی کرده‌و کۆششی ئه‌و هزرڤان و نووسه‌ره‌ به‌ڕێزانه‌یه‌، که‌ به‌ درێژایی ڕه‌وتی پڕ له‌که‌ندو له‌ندی مێژووی ئه‌م میلله‌ته‌، هه‌ر یه‌که‌و له‌ بوارو ڕشته‌که‌ی خۆیدا له‌ ئاستی ده‌زگه‌ ترسناکه‌کانی ڕژێم و ده‌وڵه‌تانی داگیرکه‌ردا، به‌ نیمچه‌ ده‌سه‌ڵاته‌که‌ی خۆشمانه‌وه‌ توانیویانه‌        بڵێن‌ (نا).!

هه‌وکه‌، به‌زۆریی هه‌ر ئه‌و رۆژنامه‌نووس و شاعیرانه‌ی بۆ به‌عسیان ده‌نووسی و به‌شان و باڵیدا هه‌ڵیانده‌داو پڕ به‌ گه‌روویان ((به‌ڵێ به‌ڵێ بۆ سه‌ددام)) یان ده‌چڕی، له کایه‌‌که‌دا کارا‌و ده‌ستڕۆیشتوون.. یان ئه‌وانن، یان خه‌ڵکانێکی ته‌واو به‌تاڵ و ده‌ست و پێ سپی و به ‌بواره‌که‌ نامۆن و حیزب و میزب دایتاشیون.! ئه‌و‌ساش و ئێستاش، ده‌رهه‌ق به ‌ناڕه‌وایی و ناجۆرییه‌کان، بێجگه‌ له‌ (به‌ڵێ به‌ڵێ!!) هیچ ناره‌زاییه‌کیان پێ نه‌بووه‌ و ناشبێ.

کوردی باشوور به‌ خوێنی نووسه‌رو ڕۆشنبیرانی هێژای وه‌ک عه‌بدولخالق مه‌عروف، شاکر فه‌تاح، دارا تۆفیق، سه‌یدا ساڵح یوسفی و ئه‌بوبه‌کر عه‌لی و به ‌هه‌وڵ و له‌خۆبورده‌یی چه‌ندینی دیکه‌، که ئێستا ‌وێنه‌ی په‌پووله‌ پاییزه‌ به‌ وڵاتانی خۆرئاوادا بڵاوبوونه‌ته‌وه‌و هه‌ریه‌که‌یان له‌ کونجێکدا گیرساوه‌ته‌وه‌. به‌ڵێ ئه‌وان ئه‌م چه‌رده‌ ئازادیی ڕاده‌ربڕینه‌ی ئێستایان ده‌سته‌به‌ر کردووه‌.. 

وه‌کو تر ئه‌گه‌ر فاکته‌ره‌ ده‌ره‌کییه‌کان بگرین، ده‌بینین دوو گۆڕانکاریی مه‌زنی نێوده‌وڵه‌تی ڕۆڵ له ‌ئازادیی ڕۆژنامه‌ و ڕاده‌ربڕیندا ده‌گێڕن و ده‌رکه‌وتنیان له‌م سه‌رده‌مه‌دا به‌چاکه‌ی ئازادیی ڕۆژنامه‌ و میدیا به‌گشتیی‌ شکاوه‌ته‌وه‌ و کاریگه‌ریی به‌رچاوو نکوولی لێنه‌کراویان له‌سه‌ر ڕه‌وتی به‌ره‌وپێشچوونی ئه‌م ئۆرگانه‌ گرنگه‌ی ڕۆشنبیریی به‌گشتی هه‌یه‌.

یه‌که‌م: هه‌ره‌سهێنانی یه‌کێتی سۆڤیه‌ت و بلۆکی ڕۆژهه‌ڵات به‌گشتی، ڕووداوێکی چاوه‌ڕوان نه‌کراوی جیهان هه‌ژێنی ئه‌وتۆ بوو، له‌سه‌ر ئاستی دنیا کارێکی زۆری کرده‌ سه‌ر ئازادیی ڕاده‌ربڕین. چونکه‌ له‌ژێر سایه‌ی ئه‌و ڕژێمه‌دا، که‌ هه‌ر به‌ناو سۆسیالیستی بوو، درۆی شاخداری له‌گه‌ڵ کرێارو ڕووناکبیر مێژووشدا ده‌کرد. به‌ درێژی و پانی هه‌ر پانزه‌ کۆماره‌ یه‌کگرتووه‌که‌ی ژێر سایه‌یدا ئازادی ڕاده‌ربڕین و میدیای ئازاد بزر‌بوو. ئێمه‌ هه‌موو، خۆشمان بێ و ترشمان بێ، به‌شێکی دانه‌بڕاوین له‌م کۆمه‌ڵگه‌ جیهانییه‌. بۆیه‌ هه‌ر گۆڕانێکی گه‌وهه‌ریی ڕووبدا. ئه‌وا ئه‌رێنی بێ یان نه‌رێنی، ڕه‌نگدانه‌وه‌ی له‌سه‌ر ئێمه‌ش ده‌بێ.

ئێمه‌ ئێستا له‌ جیهانێکی تاک جه‌مسه‌ریدا ده‌ژین. جه‌مسه‌ری دووه‌م، که‌ به‌ناو سۆسالیستی بوو، هیچ بڕوایه‌کی به‌فره‌ ده‌نگی و فره‌ حیزبی و فره‌ مینبه‌ری نه‌بوو، ئه‌و بڵاڤۆکانه‌ی له‌وێ له ‌ئارادابوون موڵکی حیزب و ڕێکخراوه‌کانی بوون. وه‌شانی مۆڵه‌ت پێدراوبوو، که‌ بێکه‌م و زیاد به‌یان و هه‌واڵ و فه‌رمایشته دۆگما وه‌ک نه‌خشی به‌ردو پیرۆزه‌‌کانی سه‌رکردایه‌تیی حیزب و ده‌ستکه‌وته‌کانی وه‌رده‌گێڕایه‌ سه‌ر زمانی بانگه‌شه ‌و پڕوپاگه‌نده ‌و له‌ فۆرمی ڕۆژنامه‌و بڵاڤۆکدا جارێکی دی بڵاوی ده‌کردنه‌وه‌. له‌وێ ڕکابه‌ری ئاشکرا نه‌بوو. هه‌موو زاره‌کان (له‌واشه)‌ کرابوون و نزیکه‌ی گشت قه‌ڵه‌مه‌کانیش قه‌ڵه‌می تاقانه ‌حیزب بوون! ئازادی ڕۆژنامه‌وانی و ڕاده‌ربڕین له‌ئارادا نه‌بوو.. بۆیه‌ به‌ هه‌ره‌س هێنانی ئه‌م بلۆکه (به‌ناو سۆسیالیستی) یه‌، له‌مپه‌رێکی زه‌به‌لاحی به‌رده‌م ئازادیی ڕاده‌ربڕینیش به‌ گشتی هه‌ره‌سی هێنا.

دووه‌م: شۆڕشی ته‌کنۆلۆجیا و زانیاریی: ئه‌و پێشکه‌وتنه‌ فراوان و خێرایه‌ی، که‌ له‌م چه‌ند ساڵه‌ی دواییدا له‌ بواری ته‌کنۆلۆجیای زانیاریدا هاته‌ ئاراوه‌ و به‌هه‌رچوار که‌ناردا ته‌نییه‌وه‌، پێشتر مرۆڤایه‌تی به‌ خۆیه‌وه‌ نه‌بینیبوو. به‌جۆرێ له‌ ڕووی ڕووناکبیرییه‌وه‌ دابڕانی هێناوه‌ته‌ ئاراوه‌، ئێستا به‌هۆی سێکوچکه‌ی تیڤی، مانگی ده‌ستکردو کۆمپیوته‌ره‌، به‌ ده‌نگ و ڕه‌نگ ئاگاداری دنیای. له‌کاتێدا هه‌تا چه‌ندساڵێک له‌مه‌وبه‌ر ئایه‌و مایه‌ ڕۆژنامه‌ت له‌به‌رده‌ستدا بوو. ئه‌م دیارده‌یه‌ بۆ فراوان کردنی ڕووبه‌ری ئازادیی ڕاده‌ربڕین به‌گشتی ڕێگه‌ خۆشکه‌رێ بوو.

زۆربوونی ژماره‌ی مانگه‌ ده‌ستکرده‌کان بۆ کوردیش هه‌ر به‌سوود بوو.. سه‌ته‌لایته‌کان ئاسمانیان ته‌نی.. ده‌یان و سه‌دان ماڵپه‌ڕی ئینته‌رنێت هاتنه‌ کایه‌وه‌. کوردیش له‌م پێشکه‌وتنه‌ به‌هره‌مه‌ند بووه‌و چه‌ندین ماڵی له‌ ئاسمان دامه‌زراندووه‌، ئه‌م ماڵپه‌ڕانه‌ سنوور به‌زێنن و له‌مه‌وه‌لا ده‌سه‌ڵاته‌ شموولییه‌ کونه‌فیشاڵه‌کان ناتوانن فیلته‌ر له‌سه‌ر هه‌واڵ و زانیارییه‌کان دابنێن و درۆو فیشاڵمان به‌ڕاستی و حه‌قیقه‌ت پێ بفرۆشن. له‌مه‌ودوا هه‌موو که‌س ئاگاداری وڵاتی خۆی و هه‌موو دنیاشن. خه‌ڵک پێده‌زانن له‌ودیو په‌رده‌ ئه‌ستووره‌کانی سیاسه‌ته‌وه‌ چی ڕوده‌دا. کاره‌ساته‌کان هه‌روا به‌ئاسانی دیزه‌ به‌ده‌رخۆنه‌ ناکرێن. ناڕه‌وایی و گه‌نده‌ڵییه‌کان ئاشکرا ده‌کرێن و له‌قاوده‌درێن..

 ئه‌م ماڵپه‌ڕانه‌، جۆره‌ ڕۆژنامه‌یه‌کی نوێیان هێناوه‌ته‌ ئاراوه‌، که‌ به‌خۆڕایی و له‌ ماڵه‌که‌ی خۆیدا، هاووڵاتی به‌ دنیای دوورو نزیکه‌وه‌ ده‌به‌ستێته‌وه‌. پێشوه‌خت له‌ مه‌ترسییه‌کان ئاگاداریان ده‌کا. لێره‌وه‌ تاک ده‌توانێ به‌ ده‌نگ و ڕه‌نگ ئاگاداری ‌هه‌واڵه‌ گه‌رماوگه‌رمه‌کان بێت و لێیان حاڵی ببێ. هێڵی ئینته‌رنێت، له‌ هه‌مان کاتدا هاووڵاتی ده‌کاته‌ خاوه‌نی ته‌له‌فوون و تیڤی و ڕادیۆ و پۆستی ئه‌لکترۆنی و ڕۆژنامه‌ی ئه‌لکترۆنی و لێشاوی زانیاریی. به‌نرخێکی که‌م ئاگاییه‌کی زۆری پێده‌به‌خشێ، ئیتر هیچ پێویستیی به‌وه‌ نابێ ته‌ماشای ‌ڕۆژنامه‌ی زه‌ردی فایلڕه‌شه‌کانی ناوخۆ بکات و کاتی زێڕینی خۆی به ‌فیڕۆ بدات.

ڕۆژنامه‌ی ئه‌لکترۆنی ئه‌وه‌ی له ‌ژێر به‌ڕه‌دایه‌ بۆ هاووڵاتیی ده‌خا‌نه‌ سه‌ر به‌ڕه‌. که‌س بۆی نییه‌ سانسۆری بخاته‌سه‌ر و چاوی لێ سوور بکاته‌وه‌. ئه‌م ماڵپه‌ڕه‌ کاراو ئازایانه‌‌ به‌م ڕۆژگاره‌ خه‌ریکی ئه‌وه‌ن درۆی شاخداری کاربه‌ده‌ستانی ملهوڕ سپی ده‌که‌نه‌وه‌ و له‌ قاویان ده‌ده‌ن. هه‌روه‌ک به‌رده‌وام ڕۆژنامه‌کانی ناوخۆش به‌درۆ ده‌خه‌نه‌وه‌. بۆیه‌ ئازادیی ڕۆژنامه‌و ڕاده‌ربڕین هه‌روه‌ک له‌ سه‌ره‌تاوه‌ باسمان کرد خێرو حه‌سه‌ناتی ئه‌م و ئه‌و‌ نییه‌. به‌قه‌ده‌ر ئه‌وه‌ی زاده‌ی ڕه‌نج و قوربانیدانی ڕۆشنبیره‌ ئازادیخواکان و ده‌ستکه‌وتی پێشکه‌وتنی ته‌کنۆلۆجیای زانیارییه‌.

له‌و وڵاتانه‌ی قات و قڕیی ئازادی ڕاده‌ربڕینه‌و چاوی سانسۆر هێشتا هه‌ر سووره‌؛ له‌وێنده‌رێ، تاکه‌ هوشیاره‌کانی کۆمه‌ڵ، کاتی زێڕینی خۆیان به‌فیڕۆ ناده‌ن و گوێ له‌ تیڤی و ڕادوێ درۆزنه‌کانی وڵاتی خۆیان ناگرن. به‌ڵکو هه‌رکه ‌سه‌ری سه‌عاتی لێهات ئیدی سه‌حنه‌کانیان ده‌خه‌نه‌ سه‌ر ئه‌و که‌ناڵه‌ی بڕوایان پێیه‌تی. یان به‌شێنه‌یی له‌دووی ئه‌و ماڵپه‌ڕه‌‌ ده‌گه‌ڕێن، که‌ ڕاستییه‌کان ده‌خاته‌ ڕوو.

مرۆڤی ئه‌م سه‌رده‌مه‌ بێجگه‌ له‌ زمانی زگماگی خۆی، لانی که‌م زمانێ دوانی دی ده‌زانێ. بۆیه‌ به‌وه‌ تینوێتی ناشکێ، یان با بڵێین لاپڕه‌سه‌نی( فزوول) تێرنابێ ته‌نیا به‌ زمانه‌که‌ی خۆی گوێ بۆ هه‌واڵه‌کانی وڵاتی خۆی و جیهان ڕادێرێ. به‌ڵکو ئه‌و بێپه‌روا سه‌ردانی که‌ناڵه‌ بیانییه‌کان ده‌کا. چونکه‌ ئه‌و که‌ناڵانه‌ له‌به‌ر ئه‌وه‌ی هه‌م ئازادن و هه‌م که‌سانی پسپۆڕ به‌ڕێوه‌ی ده‌به‌ن. خێراو گه‌رماوگه‌رم ده‌گه‌نه‌ سه‌ر ڕوداوو خاوه‌نی وێنه‌ی جوانی بێ ته‌شویشن و له‌ هه‌واڵه‌ نوێه‌کانی وڵاته‌که‌ی خۆی، له ‌هه‌ر کیشوه‌رێکی زه‌ویدا بێ ئاگاداری ده‌که‌نه‌وه‌. ئه‌وان زیاتر ڕێزی بینه‌ریان له‌لایه‌. دێن چاودێری سیاسی و ئابووری و کۆمه‌ڵایه‌تیش بانگهێشت و پشکداری هه‌واڵه‌کان ده‌که‌ن تاکو وێنه‌یه‌کی گشتگری ڕاست و جوانی هه‌مه‌لایه‌نه‌ له‌سه‌ر ڕه‌وشه‌که‌ پیشان بینه‌ر بده‌ن. بۆیه‌ ئه‌گه‌ر ته‌قینه‌وه‌یه‌ک له ‌سلێمانی ڕوویدا، ئه‌وا خه‌ڵک له‌وێ پشت ده‌که‌نه‌ که‌ناڵه‌ کوردییه‌کان و بێمنه‌ت تیڤییه‌کانیان ده‌خه‌نه‌ سه‌ر (سی ئێن ئێن) و (فۆکس نیووز) و (بی بی سی) و العربیة و... هتد. ئه‌و که‌سه‌ی سه‌حنیشی نه‌بێ په‌نا بۆ ترانسیستۆر ده‌با.! 

خه‌ڵکی ئێران و لوبنان و سوریاش، بۆ ئه‌وه‌ی بزانن داخۆ دوا کێشه‌ی‌ فڕنه‌ ئه‌تۆمییه‌کان و لێپێچینه‌وه‌ی مه‌سه‌له‌ی کوشتنی حه‌ریری گه‌یشته‌ کوێ؟ گوێ له ‌ڕایۆو تیڤییه‌کانی خۆیان ناگرن. ئه‌گه‌ر گوێشیان لێبگرن ساکارانه‌ بڕوایان پێناهێنن. به‌ڵکو دێن له‌گه‌ڵ هه‌واڵ و شرۆڤه‌کانی که‌ناڵه‌ بیانییه‌کاندا به‌راوردی ده‌که‌ن. ئه‌وسا به‌ئاسانی ده‌گه‌نه‌ ده‌رئه‌نجامی دروست. هه‌روه‌ک ڕادیۆکانی هه‌نده‌رانیش به ‌ئاسانی ڕێیان لێناگیرێ.

ئه‌و ڕۆژنامه‌یه‌ی له‌ ناوچه‌ پاشڤه‌ڕۆکاندا بوونه‌ته‌ زوڕنای ده‌ستی حیزب و ده‌سته‌ڵات؛ له‌ وڵاتانی ئازاددا هه‌ر به‌ ڕاستی ده‌سته‌ڵاتی چواره‌من. ئه‌وان وه‌ک ئاو خواردنه‌وه‌ گه‌نده‌ڵی کاربه‌ده‌ستان له‌قاو ده‌ده‌ن. هه‌ر به‌ له‌قاودانه‌وه‌ ناوه‌ستن به‌ڵکو هه‌تا دادگا له‌ گه‌ڵیاندا ده‌چن و له‌کۆڵیان نابنه‌وه‌ و ته‌نانه‌ت خوێنه‌ر له‌ده‌نگ وباسی به‌ندیخانه‌شیان ئاگادار ده‌که‌نه‌وه‌. 

به‌ڵێ له‌ ئه‌وروپا ڕۆژنامه‌ ده‌سته‌ڵاتی چواره‌مه‌ و ده‌کارێ به‌ یه‌ک پاشقول پشتی ده‌سه‌‌ڵاتی سیاسی له‌ عه‌رد بدات ئه‌گه‌ر به‌ڵگه‌ی له‌سه‌ری هه‌بوو.! ئه‌وان پێچه‌وانه‌ی ڕۆژنامه‌کانی لای خۆمانن، که‌ خه‌ڵکی پاک و ڕۆشنبیر ده‌کوتنه‌وه‌ و درۆی شاخداریان بۆ هه‌ڵدبه‌ستن. به‌ڵام له‌ ئاستی گه‌نده‌ڵیی کاربه‌ده‌ستاندا زمانیان لاڵه‌. ئه‌وانه‌ با چاک بزانن ئه‌و ڕۆژنامه‌یه‌ی ڕاستگۆ نه‌بێ قسه‌ی ئێره‌ و ئه‌وێ بڕناکات و بۆ ئاینده‌ش نابێته‌ سه‌رچاوه‌ بۆ مێژوو.. چۆن مێژوو ئه‌م پیلانه‌ قه‌بووڵ ده‌کات؟ هه‌رکاتێ حیزب بیه‌وێ ئه‌وا وه‌ک خوبزه بن، ڕۆژنامه‌نووسانی خۆی گاڵبدا کوێرانه‌و به‌پای پیلان گه‌وره‌ترین پیاوچاکی بۆ بکه‌نه‌ پیاوخراپ و یان به‌ پێچه‌وانه‌‌وه‌! دیاره‌ ئه‌م پیلانه‌ ئه‌وپه‌ڕی ناڕه‌واییه‌. ڕۆژنامه‌ی ئازاد گه‌ره‌که‌ وابه‌سته‌ی چاره‌نووس و ئازادی و که‌رامه‌تی ئینسانی کورد بێ، نه‌ک به‌ پێچه‌وانه‌وه‌! 
له‌م چه‌ند ساڵه‌ی دواییدا ڕۆژنامه‌ به ‌شێوه‌یه‌کی گشتی گه‌شه‌سه‌ندنێکی هه‌مه‌لایه‌نه‌ی به‌رچاوی به‌خۆیه‌وه‌ بینی‌. هه‌ر له‌ ئامێری چاپه‌وه‌ بگره‌ هه‌تا جۆری کاغه‌زو وێنه‌. هه‌روه‌ها تیراژی هه‌ڵکشا.. ڕۆژنامه‌کان به‌گشتی له‌هه‌مان کاتدا ده‌بنه‌ ڕۆژنامه‌ی ئه‌لکترۆنی و ده‌چنه‌ سه‌ر تۆڕی ئینته‌رنێت. ئه‌مه‌ش مانای وایه‌ بروسکه‌یی ده‌گه‌نه‌ هه‌موو خوێنه‌رێک له‌هه‌ر قوژبنێکی ئه‌م دنیایه‌دا بن. ‌وێڕای ئه‌وه‌ی کوردیش وه‌ک میلله‌تانی دیکه‌ی ئه‌م جیهانه‌، نهۆ له‌گه‌ڵ هه‌موو که‌م و کووڕییه‌کانیشیدا، خاوه‌نی چه‌ندین ڕۆژنامه‌ی ئه‌لکترۆنییه‌‌، که‌ له‌ده‌ره‌وه‌ی کوردستان، دوور له‌چاوی سانسۆر چاپ ده‌بن. له‌ ڕووی داراییشه‌وه‌ ئه‌و خه‌رجه‌یان تێناچێ، بۆیه‌ چاو له‌ده‌ستی فڵان و فیسار حیزب نین. به‌ڵام له‌گه‌ڵ ئه‌م هه‌موو پێشڤه‌چوونه‌دا هێشتا هه‌ر لێشاوی ڕۆژنامه‌ به‌جیاوازی خولیاو ڕێبازیانه‌وه‌ تاسه‌ و تینوێتی خوێنه‌ر ناشکێنن و کاریگه‌رییان به‌پێی پێویست نییه‌. 

لێره‌دا ده‌مه‌وێ له‌سه‌ر ته‌نیا یه‌ک هۆکاری ئه‌م دیارده‌یه‌ بدوێم و من وه‌های ده‌بینم: ئه‌گه‌ر به‌راوردێک له‌نێوان سه‌رنووسه‌رو کاربه‌ده‌ستانی دیکه‌ی ڕۆژنامه‌کانی ئه‌مڕۆ، له‌گه‌ڵ ڕابوردوویه‌کی نزیکدا بکه‌ین، هه‌ست ده‌که‌ین به‌راورده‌که‌ هه‌تا ئاستی بوورانه‌وه‌ پێکه‌نیناوییه‌!! نه‌مرانی دوێنێ به‌ر له‌وه‌ی ده‌ست بده‌نه‌ کاری ڕۆژنامه‌وانی؛ تواناو بوونی خۆیان له‌نێو جه‌ماوه‌ردا سه‌لماندبوو. هه‌روه‌ک متمانه‌ی زۆرینه‌ی خه‌ڵکیان به‌ده‌ست هێنابوو. خۆشه‌ویستی خه‌ڵک بوون و پڕ به‌مانای زاراوه‌ی (ڕۆشنبیریی) و به‌پێی سه‌رده‌مه‌که‌ی خۆیان ڕۆشنبیرو قاڵبووی ڕۆژگاربوون.. هه‌رکامیان بگری، بێجگه‌ له‌ زمانی زگماکی خۆی، لانی که‌م چه‌ند زمانێکی بیانیشی زانیوه‌. ئه‌وان ‌گه‌رچی ده‌رچووی هیچ په‌یمانگه ‌و کۆلیجێکی ڕۆژنامه‌وانی نه‌بوون، وه‌لێ خاوه‌ن سه‌لیقه‌ بوون و به‌شوێندا چوونیان هه‌بووه‌. گه‌وره‌ نووسه‌ر و مێژوونووس و چیرۆکنووس بوون.

له‌ قات و قڕیی ئه‌و سه‌رده‌مه‌ تاریک و نووته‌که‌دا، به‌ به‌راورد له‌گه‌ڵ ئێسته‌ی دنیای مۆدرندا، ئه‌گه‌رچی ئه‌وسا بواری ڕاگه‌یاندن ته‌واو به‌رته‌سک و فشار ده‌ها به‌ هه‌ژموونتر بوو؛ له‌گه‌ڵ ئه‌وه‌شدا ناووداوی ئه‌و نه‌مرانه‌؛ سنووره‌ ده‌ستکرده‌کانی به‌زاندبوو. ئه‌وان به ‌هۆی به‌رهه‌مه‌ نایابه‌کانیانه‌وه‌ ناسراوبوون و ناوو ناوبانگیان به‌ره‌و پارچه‌کانی دیکه‌ی کوردستان په‌ڕ‌یبۆ‌وه‌.. ده‌ فه‌رموون به‌ ئه‌رکی مه‌زانن، خۆتان سه‌رپشک بن و به‌راوردێک له‌ نێوان میقداد مه‌دحه‌ت به‌درخان، پیره‌مێرد، گۆران، برایم ئه‌حمه‌د، هه‌ژار، حوزنی موکریانی، ساڵح یوسفی، کاکه‌ی فه‌لاح، نافیع یونس و شاکر فه‌تاح و... هتد له‌گه‌ڵ ڕۆژنامه‌نووسه‌ ته‌مه‌ن درێژه‌کانی ئێستادا بکه‌ن، ئه‌گه‌ر به‌شی به‌روادی تێدا ماوه‌‌ و پێکه‌نینتان نایه‌؟!

ڕۆژنامه‌نووسی ئه‌مڕۆ ده‌بێ ڕۆژنامه‌که‌ی متمانه‌نه‌و ناووداوی لای خوێنه‌ر بۆ سواڵ بکا، چونکه‌ ئه‌وان بۆ خۆیان که‌سانی بێ پێشینه‌ی له‌ناو ‌کۆمه‌ڵدا نه‌ناسراون.! ئه‌م ناجۆری و بێماناییه‌ له‌کاتێکدایه‌،‌ له‌بری هه‌فته‌نامه‌ و مانگنامه‌ی جاران، که‌ ئه‌و ده‌مه‌ هه‌ر ئه‌وه‌نده‌ له‌ توانادا بوو. ئێستا ڕۆژنامه‌ له‌ ئارادایه‌. به‌ به‌راورد له‌چاو ئه‌وسادا، نهۆ ڕێژه‌ی خوێنه‌رو خوێنده‌وار چه‌ند به‌رامبه‌ر زیادیان کردووه‌و ژماری هه‌ڵگرانی بڕوانامه‌ی به‌رز له‌گه‌ڵ ئه‌وسادا هه‌ر به‌راورد ناکرێ و پرۆسه‌ی ڕۆژنامه‌وانیش له‌ ڕووی ته‌کنیکه‌وه‌‌، زۆر به‌‌ره‌و  پێش چووه‌. به‌ ژماره‌ش، دیسان بڕی ڕۆژنامه‌ی چاپکراو گه‌لێک له‌و زه‌مانه‌ هه‌ڵیبواردووه‌. ئێستا به‌حساب دوور له‌ قه‌یچی و چاوی زه‌قی سانسۆری داگیرکه‌ران ئه‌سپی خۆمان، یان خۆیان تاوده‌ده‌ن و ڕۆژنامه‌ی ئه‌لکترۆنیشی هاتۆته‌ پاڵ.

که‌چی زۆربه‌ی ڕۆژنامه‌نووسه‌ ته‌مه‌ن درێژه سوننه‌تییه‌کانی ئه‌مڕۆکه‌، له‌ ته‌نکاودا مه‌له‌ ده‌که‌ن و به‌عاله‌می ئاشکرا پێیانه‌وه‌ دیاره‌، که‌ ناخوێننه‌وه‌و نازانن و به‌شوێنداچوونیان یان کزه‌‌، یان هه‌ر نییانه‌. ده‌ستیان به‌ قه‌ڵه‌مه‌کانیانه‌وه‌ ده‌له‌رزێ و سنوورێکی بڤه‌ی سووریان بۆ کێشراوه‌ نابێ لێی ده‌رچن. بێدادی و ناجۆرییه‌کانی هه‌ناوی کۆمه‌ڵگه‌گی کوردستان وا خه‌ریکه‌ ڕێ بۆ ڕاپه‌ڕینێکی نوێی جه‌ماوه‌ریی خۆش ده‌که‌ن. بۆگه‌نی بێدادی کۆمه‌ڵایه‌تی و جیاوازیی چینایه‌تی و گه‌نده‌ڵی له‌وێوه‌ ده‌گاته‌ جه‌مسه‌ری باکوورو باشوور. یه‌خته‌ گورگه‌کانی وه‌ته‌ن چنگ و که‌ڵبه‌یان له‌ نیشتمان و سامانی نیشتمان گیرکردووه‌؛ که‌چی ئه‌و ڕۆژنامه‌وانانه‌ له‌وێنده‌رێ که‌پووی خۆیانی لێده‌گرن و خۆیانی لێ نه‌بان ده‌که‌ن و نووزه‌یان ده‌رنایه‌. به ‌کورتی به‌شێکی زۆری ئه‌وانه‌ به‌ ڕۆژنامه‌وانی حیزب‌ (ته‌عین) بوون و هه‌رچی هه‌ستی به‌رپرسیارێتی بێ دۆڕاندوویانه‌و له‌به‌ر ده‌م لێپرسینه‌وه‌ی مێژوودان.! 

له ‌لایه‌کی دیکه‌وه‌ هه‌ندێ له‌ کارمه‌ندانی ڕۆژنامه‌کان بۆخۆیان که‌سانی دۆڕاون. مرۆڤی دۆڕاویش نه‌گوێگری هه‌یه‌ و نه‌خوێنه‌ر. بگره‌ ئه‌و دۆڕاوانه‌ هه‌تا ئێستاش ڕووی نێو کۆمه‌ڵ و ئاوه‌دانییان نییه‌ و ناتوانن به‌ ئاشکرا له‌نێو خه‌ڵکی نیشتمان په‌روه‌ردا خۆیان ده‌ربخه‌ن و وه‌ک که‌و چوون. چونکه‌ خه‌ڵک مێژوویانی له‌بیره‌. بۆیه‌ باوجوودی تاکوته‌رای ڕۆژنامه‌وانی کارا و خاوه‌ن هه‌ڵوێست، هه‌میشه‌ له‌وێ ده‌ریایه‌ک گومان له ‌نێوان ڕۆژنامه‌و جه‌ماوه‌ردا له‌ ئارادایه‌. ڕۆژنامه‌وانێک ئه‌گه‌ر ڕابوردوویه‌کی پاکێ نه‌بێ، ڕاستیشی وت هه‌ر خه‌ڵکی بڕوای پێناکه‌ن. یه‌کێ له‌و‌ مه‌رجانه‌ی وا ده‌که‌ن خه‌ڵک گوێ له‌ ڕۆژنامه‌وان و بێژه‌ری ڕادوێ و وتیڤی بگرن ئه‌وه‌یه‌، که‌ ده‌بێ جێی متمانه‌ی بینه‌رو خوێنه‌ر بن. بۆیه‌ ئه‌وانه‌ ئه‌گه‌ر پله‌کانی‌ گه‌رماو نرخی دراوه‌کانیش بخوێنێته‌وه‌ هێشتا هه‌ر بڕوایان پێناکرێ و وه‌ک ده‌ڵێن: قسه‌یان ده‌هێنێ پوولێک!!

هه‌ر وه‌ک ئه‌و سه‌رده‌مه‌ش به‌سه‌رچوو خه‌ڵک وتارێک په‌سه‌ند بکات به‌ناوی خوازراوه‌وه‌ نووسرابێ. ئه‌م ڕۆژگاره‌ سه‌رده‌می ده‌مامک کردن نییه‌. ئه‌وه‌ی له‌و دیو ده‌مامکه‌وه‌ ته‌قه‌ له‌ به‌رامبه‌ره‌که‌ی بکا، یان وه‌عزو فه‌رمایشت بڵاو بکاته‌وه‌ ده‌بێته‌ په‌ندی بسات. ئه‌مڕۆ سه‌رده‌می ڕوونی و ڕووبه‌ڕوو ڕاده‌بڕینه‌. سه‌رده‌می پیشاندانی‌ به‌ڵگه‌و کرداری کۆنکریتییه‌. ڕوونی له‌وتار و ڕوونی له‌کردارو خه‌رجییه‌کاندا.. ته‌نانه‌ت ڕوونی له‌ چیرۆک و ڕۆمانه‌کانیشدا. بودجه‌کان ده‌بێ ڕۆژانه‌و مانگانه‌ له‌پێش چاوی خه‌ڵکدابن. سه‌ر‌ده‌می دیجیتاڵه‌، که‌ ده‌کاته‌ ژماره‌. به‌ڵی هه‌موو شتێک ده‌بێ به‌ژماره‌بێ. 

کوردیش وه‌ک هه‌موو میلله‌تانی دیکه‌ی دنیا، زیندووه‌. کوردیش سه‌رده‌می قسه‌ی زلی بێ بناغه‌ و ختتوکه‌دانی سۆزو سه‌دباره‌پات پێفرۆشتنه‌وه‌ی شه‌ڕه‌ته‌قه‌ی جه‌نگی پارتیزانیی چیاو، وتارخوانی و شیڕه‌ شیڕی پشتی مایکرۆفۆن و ستوونی ڕۆژنامه‌ی حیزبی ته‌نگه‌ چیکڵدانه‌ی تێپه‌ڕاندووه‌.. سه‌رده‌می به‌سه‌ر دنیادا کرانه‌وه‌یه‌. به‌لای لاوی کوردیشه‌وه‌ ئه‌مڕۆکه‌، هه‌واڵی مۆدیلی نوێی پۆشاکێ، ئوتوموبیلێ، کچه‌ ئه‌کته‌رێ، یاریزانێ، نووسه‌رێ، گۆرانیبێژێ ده‌ها له‌ که‌ونه‌ هه‌واڵی جه‌نابی مه‌سوولێک، که‌ ساڵیک به‌و عه‌یام به‌ بڕنه‌وه‌که‌ی جغاره‌ی هه‌ڵگرتووه‌ و ئه‌مڕۆکه‌ چوار ژن و سێ به‌نزینخانه‌و حه‌وت دێبه‌رو پێنج ته‌لاری هه‌یه‌و له‌چوار پێنج بانکی ئه‌وروپادا دۆلارو یورۆی قایم کردووه‌و (گوایه‌) باسی نیشتمانپه‌روه‌ریی خۆی ده‌کاو (به‌درۆ) به‌زه‌یی به‌کیمیاباران کراوو ‌ئه‌نفال کراواندا دێته‌وه‌، گرنگتره‌.! جاران چه‌کی سپی له‌به‌ر پشتوێنی بوو‌، ئێستا ماڵی سپی!!

ئه‌وان لاوی زه‌مانێکی دیکه‌ن و ئاوات و ئاره‌زوویان له‌گه‌ڵ ئیوه‌دا نایه‌ته‌وه‌. سه‌ری خۆتانیان پێوه‌ مه‌یه‌شێنن، لێک حاڵی نابن. هه‌روه‌ک گوێش له‌درۆ ڕه‌نگی و به‌ئیکۆکانتان ناگرن، ئه‌گه‌ر هه‌موو خوێی خوێڵێنه‌که‌ش بۆ خۆشکردنی تامی درۆکانتان به‌کاربه‌رن! زه‌مه‌نی خێرای ئه‌لکترۆن له‌مێژه‌ ئێوه‌ی له‌دوای خۆیه‌وه‌ جێهێشتووه‌. به‌س به‌لاره‌لار دوای مێژوو بکه‌و‌ن! ئاینده‌ی ڕۆژنامه‌وانی‌ له‌ کوردستاندا گرێدراوی چاره‌نووس و که‌رامه‌ت و ئازادیی ڕاده‌ربڕینی تاکی کوردو نه‌ته‌وه‌کانی دیکه‌یه‌‌.
 (3)
ڕۆژنامه‌ی ئازاد و ئازادیی ڕۆژنامه‌وانی

ئه‌وه‌نده‌ی له‌م کوردستانه‌دا وشه‌ی (ئازادی) به‌سه‌ر زاری خه‌ڵکه‌وه‌یه‌، باوه‌ڕناکه‌م له‌ هیچ شوێنێکی ئه‌م دنیایه‌دا نیو ئه‌وه‌نده‌ دووباره‌ ببێته‌وه‌. ئه‌م هه‌موو جه‌خت له‌سه‌ر (ئازادی) کردنه‌، به‌جۆره‌کانێوه‌ له‌سه‌ر ئه‌م پانتاییه‌ نا ئارام و نا جێگیره‌ی کوردستان، مه‌دلوولی خۆی هه‌یه‌ و ته‌متومانێک گومان به‌رپاده‌کا. باسکردنی ئازادییه‌کان بۆته‌ قه‌وانێکی سواوو تامی تێدانه‌ماوه‌. ئه‌وا سه‌د ساڵه‌ی ڕۆژنامه‌وانیشی به‌سه‌رداهات. ئه‌م یاده‌ش لانی که‌م پرسی (ئازادیی ڕۆژنامه‌و ڕۆژنامه‌ی ئازاد) ده‌ورووژێنێ. پێویسته‌ هه‌موو لایه‌ک ئه‌و ڕاستییه‌ بزانێ‌ هاشه‌ و هووشه‌، شائیعه‌و مقۆ مقۆ، له‌و جۆره‌ جڤاکانه‌دا په‌ره‌ده‌ستێنی، که‌ ده‌سه‌ڵاتداران ڕاستییه‌کان پووش به‌سه‌ر ده‌که‌ن، فیلته‌ر له‌سه‌ر هه‌واڵ دابنێن و حه‌قیقه‌ت له‌ خه‌ڵک ده‌شارنه‌وه‌و چاو له‌ ڕۆژنامه‌وان سوور ده‌که‌نه‌وه‌و ده‌می هۆیه‌کانی ڕاگه‌یاندن داده‌خه‌ن. باشترین ڕێگه‌چاره‌یه‌کیش بۆ بنبڕکردنی شائیعه‌ و بێبڕوایی ئه‌وه‌یه‌، زانیارییه‌کان به‌مه‌عافی و ڕوونی له‌به‌ر ده‌ست هاووڵاتیدا بن. ڕاستگۆیی ڕاگه‌یا‌ندنه‌کان، که‌ له ‌ئازادیی ڕۆژنامه‌وه‌ ده‌ست پێده‌کا، گرنگترین چه‌کێکه‌‌ بۆ به‌ گژداچوونه‌وه‌ی هاشه‌وهووشه‌ و پڕوپاگه‌نده‌ی ناحه‌زان.
مایه‌ی‌ خۆشحاڵی و شانازیی گشت خوێنده‌وارێکه‌، که‌ ڕۆژنامه‌ی (کوردستان) ی دایک. سه‌ده‌یه‌ک له‌مه‌وبه‌ر له‌ غه‌ریبی، به‌ڵام به‌ئازادی له‌دایک ببێ. ئازادیی ڕۆژنامه‌ واته‌ ئازادیی بیری خاوه‌ن ئیمتیازو سه‌رنووسه‌ر. ئازادیی ئه‌وانه‌ی هه‌ڵیده‌سووڕێنن و کاری تێداده‌که‌ن. دیاره‌ ئه‌و ڕۆژنامه‌یه‌ نه‌یتاونێوه‌ له‌ (ئه‌ستانه‌) یان له‌هه‌ر شارێکی دیکه‌ی بنده‌ستی عوسمانلی ده‌ربچێ، بۆیه‌ ڕێگه‌ی غه‌ریبیی گرتۆته‌به‌ر. هه‌ر له‌به‌ر ئه‌وه‌یش، که‌ ئازاد بووه‌ و ته‌سلیم به‌ هیچ ده‌وڵه‌تێک نه‌بووه‌، نه‌یتوانیوه‌ به‌به‌رده‌وامی له‌ قاهیره‌ش جێگیر ببێ. جێگه‌ی له‌سه‌ر ڕاوه‌ستان و قسه‌ له‌سه‌رکردنه‌، دوای تێپه‌ڕینی سه‌ده‌یه‌کیش به‌سه‌ر یه‌که‌م ڕۆژنامه‌ی ئازاددا هێشتا کورد له ‌هیچکام له‌ پارچه‌کانی کوردستاندا، واته‌ له‌سه‌ر خاکی خۆی نه‌یتوانیوه‌ تاقه‌ یه‌ک ڕۆژنامه‌ی ئازاد ده‌ربکا.

خه‌ڵک چاووه‌ڕوانی ئه‌وه‌یان له‌م هه‌لومه‌رجه‌ی باشووری کو‌ردستان ده‌کرد، چه‌ند ڕۆژنامه‌یه‌کی وه‌ها چێبکرایه‌ جێی ئومێد بوونایه‌. که‌سانی بیرئازاد، دوور له‌کاریگه‌ریی حیزبایه‌تی به‌ڕێوه‌یان ببردایه‌. ئاوات و ئامانجیان به‌پله‌ی یه‌که‌م سه‌رفرازیی ئه‌م گه‌ڵه‌ بوایه‌. هه‌موو ده‌زانین ڕۆژنامه‌ داهێنراوێکی خۆراواییه‌. هه‌موو ڕابه‌رانی ڕۆژنامه‌ له ‌ڕۆژئاواو ئه‌مریکا به‌ڕاشکاوی ده‌یڵێن: ئه‌و ڕۆژنامه‌یه‌ی حیزب ده‌ریبکا، یان به‌لای حیزبێکدا دایبشکێنێ، به‌ ڕۆژنامه‌ی ئازاد حساب ناکرێ.

ڕۆژنامه‌ بۆ میلله‌تی ئازاد هه‌واڵنامه‌یه‌. له ‌هونه‌ری گه‌یاندن و ڕازاندنه‌وه‌ی هه‌واڵدا پسپۆڕه‌. هه‌واڵی سیاسی و کۆمه‌ڵایه‌تی و هونه‌ری و ئه‌ده‌بی.. به‌ڵام بۆ کورد، که‌ گه‌لێکی بنده‌ست و پارچه‌کراوه‌، کارێکی نادروسته‌ ئه‌گه‌ر ته‌نیا به‌گه‌یاندنی ده‌نگوباسه‌وه‌ ڕابوه‌ستێ. ده‌بێ کاری یه‌که‌می به‌رگری بێ له ‌مافه‌کانی میلله‌ته‌که‌ی به‌ هه‌موو مانای مافه‌وه‌.

ڕۆژنامه‌ی حیزب

حیزب ده‌سه‌ڵاته‌. ده‌سه‌ڵاتێکی پاوانخوازه‌و چاوی تێرنابێ. له‌وڵاتانی خۆرهه‌ڵاتی دواکوتوودا ‌یاساشکێنه‌. سه‌رکوتکه‌وه‌. ده‌یه‌وێ حیزبه‌کانی دیکه‌ی ڕکابه‌ری هه‌ڵلووشی و له‌هه‌ناوی خۆیدا هه‌رسیان بکا. زیندان و گوێ و چاوی نهێنی هه‌یه‌. لێره‌ ڕاگه‌یاندنی حیزب له‌هی حکومه‌ت هه‌مه‌ڕه‌نگترو به‌ربڵاوترو به‌تواناتره‌.. حیزب وه‌ک خۆی هێزو ده‌سه‌ڵاته‌. هه‌میشه‌ له‌ پایجۆڕی قۆرخکردنی ده‌سته‌ڵاته‌کانی دیکه‌شدایه‌. به‌ ده‌سته‌ڵاتی چواره‌م و به‌ده‌وڵه‌تیشه‌وه‌. بۆیه‌ چالاکانه‌ ڕۆژانامه‌و که‌ناڵه‌کانی دیکه‌ی گه‌یاندن له‌م پێناوه‌دا ده‌خاته‌کار. ئه‌گه‌ر ڕۆژنامه‌ی هه‌بوو. بێگومان له‌ گۆشه‌نیگای خۆیه‌وه‌، له‌بن کاریگه‌ری به‌رژه‌وه‌ندییه‌کانی خۆیه‌وه‌ ڕاکانی ده‌رده‌بڕێ و ئاگاهی‌ بڵاوده‌کاته‌وه‌. واته‌ سوود و قازانجی خۆی پێشده‌خا. مه‌به‌ستێتی هه‌میشه‌ هێزی زێترو جه‌ماوه‌ری زۆرو بۆرتر له‌ده‌وری دروشمه‌کانی خۆی، که‌ به‌زۆری کاتین خڕبکاته‌وه‌. به‌پێی تاکتیک و هه‌ڵوێستی ڕۆژانه‌ی خۆی قسه‌ له‌سه‌ر ڕووداوه‌کان ده‌کاو هه‌ڵیانده‌سه‌نگێنێ. به‌ژه‌وه‌ندیی به‌رزی حیزب له‌سه‌رو هه‌موو شتێکه‌وه‌یه‌؛ ده‌کاته‌ سه‌رمه‌شق. ڕۆژنامه‌که‌ی ده‌بێته‌ ئۆرگانی حیزب نه‌ک ده‌نگی تێکڕا یان زۆرینه‌ی خه‌ڵک. 

ڕۆژنامه‌ی حیزب به‌شێکی زیندوو له‌ ڕاگه‌یاندنی حیزب پێکدێنێ و ته‌رجه‌مه‌ی بڕیاره‌کانی سه‌رکردایه‌تی حیزب ده‌کا. له ‌ڕێگه‌ی وتاری ژماره‌وه‌ بۆچوون و جیهابینی حیزب له‌مه‌ڕ بارودۆخ و ڕووداوه‌کان بڵاوده‌کاته‌وه‌. چونکه‌ له‌ دیدی سه‌رکردایه‌تی حیزبه‌وه‌ نووسراوه‌. نه‌ک له ‌به‌رژه‌وه‌ندیی باڵای میلله‌تێکه‌وه‌، که ‌ده‌شێ خه‌ون و ئاواتی فراوانتری هه‌بێ.  مێژووی کۆن هاوچه‌رخ، زۆر حیزبمان پێ ده‌ناسێنێ، که‌ له‌به‌ر خاتری ده‌ستکه‌وته‌ ته‌سکه‌کانی خۆیان له‌ ڕاسته‌ڕێ لایانداوه‌و خلیسکاونه‌ته‌ باوه‌شی ناحه‌زانه‌وه‌. بۆیه‌ ڕۆژنامه‌ی حیزب به‌ ڕۆژنامه‌ی ئازاد حساب ناکرێ.

ڕۆژنامه‌ی ئازاد کامه‌یه؟‌

ڕۆژنامه‌ی ئازد، هه‌واڵنامه‌ی کۆمه‌ڵگه‌ی پێشکه‌وتووی پشه‌سازییه‌. کۆمپانیایه‌ک،  چه‌ند که‌سێک، به ‌شێوه‌ی هاوپشک (مساهمه‌) ده‌ریده‌که‌ن.. به‌ڵام بۆچی کۆمه‌ڵگه‌ی پیشه‌سازیی؟ چونکه‌ هه‌ر ڕۆژنامه‌یه‌ک بگری به‌پێی قه‌باره‌ی خۆی فه‌رمانبه‌ری ئیداری و ستافی نووسه‌رو کاریکاتێریست و چه‌ندین په‌یمانێری له‌ پایته‌خت و شاره‌ گرنگه‌کانی دنیا و شوێنی ڕووداوه‌ گرنگه‌کانی وه‌ک به‌ره‌کانی جه‌نگ و جه‌نگی ناوخۆو شوێنی کاره‌ساتی مرۆیی و سروشتیی له‌ پڕی هه‌یه‌. ڕۆژنامه‌ی کۆمه‌ڵگه‌ی پیشه‌سازی وه‌ک ئه‌وانه‌ی لای خۆمان پشت به‌و نووسه‌رانه‌ نابه‌ستێ، که‌ له ‌ده‌ره‌وه‌ به‌شداریی تێداده‌که‌ن. بگره‌ حسابێکی ئه‌وتۆ بۆ ده‌ره‌وه‌ی ستافی خۆی ناکا.

ئه‌گه‌ر ڕۆژنامه‌یه‌ک ویستی‌ له‌سه‌ر چالاکیی شانۆیی بنووسێ. ئه‌وا ڕه‌خنه‌گرێکی شانۆیی شاره‌زا به‌کرێ ده‌گرێ. گرێبه‌ستێکی له‌گه‌ڵدا مۆرده‌کا، تا هه‌فتانه‌ له‌سه‌ر ئه‌و شانۆگه‌رییانه‌ی بۆ بنووسێ، که‌ له‌و وڵاتدا نمایش ده‌کرێن و به‌رودوا له‌ ستوونه‌که‌ی خۆیدا بڵاوی ده‌کاته‌وه‌.

ڕۆژنامه‌ به‌ژماره‌ی ستوونه‌کانی حسابی بۆ ده‌کرێ. که‌واته‌ سوپایه‌کی له‌که‌سانی شاره‌زا پێویسته‌. ئه‌مانه‌ هه‌ندێکیان به‌ ته‌له‌فوون و فاکس و ئی پۆست، نوێتررین هه‌واڵی پێڕاده‌گه‌یێنن و هه‌یانه‌ شه‌وانه‌ خه‌ریکی نووسین و ستوونی خۆیه‌تی. هه‌یانه‌ کامێرای له‌شانه‌و بۆ گرته‌یه‌کی سه‌رسووڕمێن و سه‌رنجکێش، کام شوێنه‌ی سه‌خت و خه‌ته‌رناکه‌ ده‌یگاتێ. بۆیه‌ ئه‌م گه‌له‌ خه‌ڵکه‌ به‌فرۆختی ڕۆژنامه‌که‌ ناژین. چونکه‌ بێجگه‌ له‌م ڕێی تێده‌چێ چه‌ندین ڕۆژنامه‌ی دیکه‌ له‌ سه‌رانسه‌ری و لۆکال له هه‌مان شارهه‌بن‌ ده‌ربچێ..

ڕۆژنامه‌ش وه‌ک هه‌موو کڵایه‌کی دیکه، ملکه‌چی یاسای خواست و خستنه‌ڕووه‌. ڕکابه‌ری هه‌یه‌ و ده‌کرێ له‌ وڵاتێکدا ده‌یان ڕۆژنامه‌ و هه‌فته‌نامه‌ی هه‌مه‌ خولیاو هاوچه‌شن له‌ کێبڕكێدابن.‌ ڕۆژنامه‌ به‌و ڕیکلامانه‌ ده‌ژی، که‌ به‌رده‌وام له‌کارگه‌و کۆمپانیاکانه‌وه‌ بۆی دێ. دیاره‌ له‌بازاڕی خۆراوای ئازاددا، هه‌ر کۆمپانیایه‌ک و ده‌یه‌وێ به‌ سه‌رنجکێشترین شیوه‌، به‌وێنه‌ی ڕه‌نگیی جوان‌‌، به‌کاڵاکانی خۆیدا هه‌ڵبدا، هه‌تا ڕمێن په‌یدا بکه‌ن.

ڕۆژنامه‌ش له‌به‌رئه‌وه‌ی جه‌ماوه‌رییه‌ و پێش به‌رچایی ده‌گاته‌ ماڵه‌کان، بۆ ئه‌م مه‌به‌سته‌ شیاوترین شوێنه‌. ڕۆژنامه‌ی وا هه‌یه‌ زیاتر له‌ (ده‌) لاپه‌ڕه‌ی ئاگاداری و ڕیکلام هه‌یه‌. ئه‌مه‌ بێجگه‌ له‌و ڕۆژنامانه‌ی، که‌ هه‌ر له‌بنه‌ڕه‌تدا بۆ ڕیکلام چێبوون. ئه‌و ڕۆژنامه‌یه‌ی ‌نرخی له‌وانی دیکه‌ هه‌رزانتر بێ، ئه‌وا زۆرترین خه‌ڵک ده‌یکڕن. بۆیه‌ زۆرترین تیراژیشی لێ بڵاو ده‌بێته‌وه‌. که‌واته‌ شیاوترین شوێنه‌ بۆ بڵاوکردنه‌وه‌ی ڕیکلام. ئه‌مانیش دێن گرانترین نرخ له‌سه‌ر ڕیکلامه‌کان وه‌رده‌گرن.

ئه‌مه‌ ده‌ستوورێکی زێڕینه‌ ڕۆژنامه‌ په‌یڕه‌وی ده‌کا. ئه‌وه‌ش له‌ولاوه‌ بوه‌ستێ نهۆ ڕۆژنامه‌ی خۆڕاییش داهاتووه‌. که‌ له ‌شوێنه‌ گشتییه‌کانی وه‌ک ناو پاسه‌کان و وێستگه‌کانی میترۆ و تره‌ین و له‌ چوارڕیان و شوێنه‌ به‌ئاپۆراکاندا به‌ سه‌فته‌ دایده‌نێن. ئه‌م جۆره‌یان واته‌ ڕۆژنامه‌ی خۆڕایی. له‌ هه‌موو ئه‌وانی دیکه‌ جه‌ماوه‌ریترن. له ‌هه‌موو ئاشیک ده‌که‌ن. واته‌ گرنگیی به‌بابه‌تی دیکه‌ی ڕۆژ ده‌ده‌ن.‌ ڕیکلام بۆ کارگه‌و دوا مۆدیله‌کانی ته‌له‌فوون و بۆ کاڵای هه‌مه‌ ڕه‌نگی سوپه‌ر مارکێته‌کان، بۆ بیرۆکانی گه‌شت و گوزار بڵاوده‌که‌نه‌وه‌.. 

لێره‌دا بێکاره‌کان به‌شوێن کاری گونجاودا ده‌گه‌ڕێن، که‌ وه‌ک کاڵا دیسان هه‌ر له‌م ڕۆژنامه خۆڕاییانه‌دا ڕیکلامی بۆ کراوه‌. ئه‌مه‌ وێڕای ئه‌وه‌ی نوێترین هه‌واڵی و ڕووداوی ئه‌وتۆی تێدایه‌ که‌ خه‌لکه‌که‌ به‌گشتیی به‌داویاندا وێڵن و له‌سه‌ریان ڕاده‌وستن. ئه‌م ڕۆژنامه‌ خۆڕاییانه‌ ته‌نیاو ته‌نیا له‌سه‌ر داهاتی ڕیکلام ده‌ژین. به‌گشتی له‌م جۆره‌یاندا بابه‌ته‌کان کورتن و پوخت و وێنه‌دارن. دیاره‌ هه‌موو وێنه‌کانیش ڕه‌نگاوڕه‌نگن. هه‌رده‌م پێشبینی که‌ش و هه‌وای هه‌فته‌یه‌ک بڵاو ده‌که‌نه‌وه‌. دیاره‌‌ یه‌ک له‌باری تاکی ئه‌وروپایی زانینی که‌ش و هه‌وا زۆر گرینگه‌.

ئه‌م ڕۆژنامانه‌ خۆیان له‌ زنجیره‌ ‌نووسینی گه‌و (ئه‌ڵقه‌) له‌ دوای گه‌و ده‌پارێزن. ئه‌مانه‌ ‌بۆخۆیان به‌خۆڕایین سه‌رباری ئه‌وه‌ش خه‌ڵک به‌پاره‌ ڕاده‌گرن تاکو بایانی زوو‌ له‌ چوارڕیانه‌کاندا، هه‌ر به‌ده‌م ڕێوه‌ سه‌رو دانه‌ بداته‌ ده‌ست ئه‌وانه‌ی به‌پایسکل و به‌ ئوتومبیلی خۆیان یان به‌پیاده‌ ده‌چنه‌ سه‌رکارو ڕێیان ناکه‌وێته‌ پاس و میترۆ و تره‌ینه‌کان. لێره‌وه‌ ده‌رده‌که‌وێ ئه‌م ڕۆژنامانه‌ بێ به‌رانبه‌ر ده‌گه‌نه‌ ده‌ست هه‌موو هاووڵاتییه‌ک بێ جیاوازیی. که‌واته‌ هه‌ر کاڵایه‌ک هه‌ر وه‌زیفه‌یه‌کی نوێ، لێره‌دا ڕیکلامی بۆ بکرێ، ده‌که‌وێته‌ پێش چاوی هه‌موو تاکێکی ئه‌و وڵاته‌. له‌ وڵاتی دانیمارک ( میترۆ ئێکسپرێس و ئوربان) دوو نموونه‌ی ته‌واو به‌رچاوی ڕۆژنامه‌ی به‌ربڵاوی خۆڕایی جه‌ماوه‌ری و میللین، که‌ته‌نیا له‌سه‌ر ڕیکلام ده‌ژین و به‌تیراژی زۆر بڵاوده‌بنه‌وه‌.

((به‌شێوه‌یه‌کی گشتی گه‌ڕاوه‌ی (مرتجع) هه‌ر ڕۆژنامه‌یه‌ک نابێ له‌ 15 % ی کۆی ژماره‌کانی تێپه‌ڕێنێ‌، ده‌نا بڵاوکردنه‌وه‌ی ده‌بێته‌ کارێکی بێکه‌ڵک. له‌ ‌دۆخی وه‌هادا ده‌بێ به‌دوای هۆکارو ڕێگه‌ چاره‌دا بگه‌ڕێ.)) (1)

ڕۆژنامه‌ هه‌رگیز ناتوانێ به‌فرۆختی ڕۆژانه‌ی، خۆی بژیێنێ و ده‌رامه‌ت دابین بکا. جاری واهه‌یه‌ بێ ئه‌وه‌ی سیاسه‌تی ڕۆژنامه‌که‌ بخوازێ و له‌ڕووی غه‌فڵه‌ته‌وه‌ له‌سه‌ر جمێن و پلارهاویشتن (قذف و تشهیر) ڕۆژنامه‌ نووس یانژی سه‌رنووسه‌ر به‌ره‌وڕووی دادگا ده‌بێته‌وه‌و به‌هه‌زاران دینار سزاده‌درێ. بۆیه‌ ڕۆژنامه‌ سه‌رمایه‌ی زۆرو زه‌به‌ندی گه‌ره‌که‌. بۆ دابین کردنی ئه‌م سه‌رمایه‌یه‌، ده‌بێ وه‌ک جۆگه‌له‌ ڕیکلامی تێبڕژێ. (( به‌گشتی ده‌رامه‌ت له‌ ڕێی ئاگادارییه‌کانه‌وه ‌به‌ 60%ی داهات خه‌مڵێنراوه‌.. ئاگاداری له‌ ڕۆژنامه‌ میسرییه‌کاندا 35 بۆ 40%ی بودجه‌ی هه‌ر ڕۆژنامه‌یه‌ک دابین ده‌کا. چونکه‌ (میسر) وڵاتێکه‌ تاکو ئێستاش هاورده‌ی له‌هه‌نارده‌ی زێتره‌.)) (2)

له‌به‌ر ئه‌و هۆیانه‌ ناکرێ له‌ کۆمه‌ڵگه‌ی کورده‌واریی بێ پیشه‌سازیدا ڕۆژنامه‌ی ئازاد به‌ڕێوه‌بچێ. به‌ڕاست له‌م هه‌رێمه‌ی ئێمه‌دا ڕۆژنامه‌ ڕیکلام بۆ کام کاڵای بازرگانی و کامه‌ کۆمپانیا بڵاوبكاته‌وه؟ دیاره‌ کۆمپانیاو حکومه‌ته‌کانی ناوچه‌که‌ش ئاگادارییه‌کانی خۆیان به‌ره‌وڕووی ڕۆژنامه‌کانی له‌مه‌ڕ خۆیان ده‌که‌نه‌وه‌. ئیدی ڕۆژنامه‌ی ئازاد له‌کن ئێمه‌ی کورد به‌چی ده‌رامه‌تی خۆی مسۆگه‌ر بکا؟

زۆر جاران کاتێ ته‌نگژه‌ی ئابووریی ڕووی کرده‌ ڕۆژنامه‌، ناچارده‌بێ یان دایبخا، یاخود له ‌ژێره‌وه‌ ده‌ست له‌گه‌ڵ حکوومه‌ته‌کان تێکه‌ڵ بکاو ناچار به‌به‌رتیل وه‌رگرتن ببێ. کاتێ به‌رتیلیشی وه‌رگرت ئیدی ده‌بێته‌ گوێ له‌مست و ناتوانێ وه‌ک جاری جاران ده‌نگی دلێر بێ. به‌ڵکو ناچارده‌بێ له‌ هه‌موو ناجۆری وکه‌م و کورتییه‌کان و ته‌نانه‌ت له‌ گه‌نده‌ڵیییه‌کانیش چاو بپۆشێ. بۆیه‌ سه‌رهه‌ڵدانی ڕۆژنامه‌ی ئازاد له‌ پارچه‌کانی کوردستان هێشتا کاتی نه‌هاتووه‌.

ماوه‌یه‌که‌ هه‌ندێ هه‌فته‌نامه‌ له‌ ناوه‌وه‌ی وڵات خۆیان به‌ ڕۆژنامه‌ی ئازاد به‌جه‌ماوه‌ر ده‌ناسێنن. له‌ ڕاستیدا ئه‌وانه‌ ئه‌رکی پاک و پیرۆزی ڕۆژنامه‌یان ونکردووه‌ و فێڵ له‌خۆیان و له‌ جه‌ماوه‌ریش ده‌که‌ن. که‌ ده‌بوو وه‌ک ئه‌رکی ڕۆژنامه‌وانی داوایان لێده‌کا، به‌رچاوی جه‌ماوه‌ر ڕوون بکه‌نه‌وه‌. ئه‌وی ‌ڕاستی بێ ئه‌وانه‌ ڕۆژنامه‌ی هاشه‌و هووشه‌ن (دعایة)، که‌ زیاتر له‌ سه‌رده‌می جه‌نگ و جه‌نگی سارد به‌جێماون. ئه‌مه‌ش مانای وایه، هه‌رچه‌نده‌ ‌جه‌نگی نێوخۆ له‌ کوردستان نه‌ماوه‌و تفه‌نگه‌کان بێده‌نگ بوون وه‌لێ قه‌ڵه‌مه‌کان بۆکاتی ته‌نگانه‌ ئاماده‌ و له‌سه‌ر چزن.

هه‌ر تاکێ که‌مێ هوشیاریی سیاسی یان ڕۆشنبیریی له‌خۆیدا گومان ببا هه‌ستی پێده‌کا. چونکه‌ کاتێ سه‌رنجی لاپه‌ڕه‌کانیان ده‌ده‌ی ڕیکلامیان تێدا به‌دی ناکه‌ی. ئه‌گه‌ر هه‌شبێ ناکاته‌ ئه‌وه‌ی مانگانه‌ی کارگوزارێک دابین بکا..! که‌واته‌ له‌کوێیان بوو؟ یان ئه‌وه‌ته‌ پاره‌ له‌ده‌زگه‌یه‌کی نهێنیی ناوه‌کی یاخود ده‌ره‌کی وه‌رده‌گرن! یان به‌لای که‌مه‌وه‌ گه‌وره‌ کاربه‌ده‌ستێکی یه‌کێک له‌دوو حیزبه‌که‌ خه‌رجیی ده‌کێشی. 

ئه‌م دیارده‌یه‌‌ هه‌تا بڵێی خه‌ته‌رناکه‌. چونکه‌ کارێکی پۆلیسی و موخابه‌راتییه‌. مه‌به‌ست پێ ناوزڕاندنی نووسه‌رو ڕکابه‌ری سیاسی له‌لایه‌ک و به‌شه‌وو ڕۆژێک دروست کردن و هه‌ڵتۆقاندنی پاڵه‌وانی قه‌ڵب (ته‌زویر) و نووسه‌ری قه‌ڵب و هونه‌رمه‌ندی قه‌ڵب و هیچ له‌بارادا نه‌بووه‌ و بۆ کپکردنی ئۆپۆزسیۆنه‌. 

هه‌رچۆنێک بێ ئه‌م ڕۆژنامانه‌ ئه‌گه‌ر ڕاستیش بڵێن قسه‌یان ئێره‌و ئه‌وێ بڕناکا. چونکه‌ شوکر وشیاره ‌مرۆڤی ئه‌م چاخی ئه‌لکترۆنه‌. کاغه‌زی سپی ده‌خوێنێته‌وه‌. دوای ئه‌وه‌ش ئه‌و خاکه‌ سوتماکه‌ی کوردستان هه‌زاران پێداویستی هه‌نووکه‌یی هه‌یه‌، بۆچی پاره‌ی ئه‌و میلله‌ته‌ به‌فیڕۆ ده‌ده‌ن. خۆ دوو حیزبه‌که‌ی کوردستان، ناڵێم هێنده‌ی هه‌موو حکوومه‌ته‌کانی نێو یه‌کێتی ئه‌وروپا که‌ناڵی ڕاگه‌یاندنی بینراو بیسراوو نووسراویان هه‌یه‌. چونکه‌ حکوومه‌تاکانی ئه‌وروپا بێ زمانحاڵن و ئه‌و کاره‌یان به‌ره‌وڕووی ڕۆژنامه‌ی ئه‌هلی کردۆته‌وه‌. به‌ڵام به‌دڵنییاییه‌وه‌ ئه‌و دوو حیزبه‌ی کوردستان هینده‌ی حکوومه‌ته‌کانی تورکیاو ئێران و سووریاو ئوردون و لوبنان و کوێت به‌سه‌ریه‌که‌وه‌، بگره‌ زیاتریش میدیایان هه‌یه‌!! جێگه‌ی سه‌رسوڕمانه‌ هه‌رێمێکی گچکه‌ی چوار ملیۆنی هینده‌ی شه‌ش ده‌وڵه‌ت، که‌ کۆی حه‌شیمه‌تیان نزیکه‌ی دووسه‌د ملیۆنه‌، که‌ناڵی هه‌مه‌ڕه‌نگی میدیای هه‌بێ و تاکه‌ یه‌ک ڕۆژنامه‌ی ئازادیشی نه‌بێ؟!

ئازادیی ڕۆژنامه‌وانی

هه‌ر له‌گه‌ڵ باس له‌ ئازادیی ڕۆژنامه‌ کرا ئیدی ملهوڕان، له‌هه‌رکوێ بن له‌رزیان لێدێ و کێچ ده‌که‌وێته‌ که‌وڵیان و له‌نگه‌ریان تێکده‌چێ. چونکه‌ ئازادی ڕۆژنامه‌ ده‌کاته‌ ئازادبوونی وشه‌ له‌کۆت و به‌ندو بڕوابوون به‌په‌یفین. وشه‌یش سیحری خۆی هه‌یه‌. زه‌نگی ئاگادارکردنه‌وه‌یه‌ بۆ ئه‌و پیاوه‌ به‌جه‌وهه‌ره‌ی، که ‌هێمان نوستووه‌. ئه‌گه‌ر زه‌نگی وشه‌ به‌ئاگای هێنا و ڕابوو، ئیدی ته‌لیسمه‌کان تێکده‌شکێنێ و ته‌خت وتاراجی زۆرداران ده‌خاته‌ مه‌ترسییه‌وه‌. سیحری وشه‌ له ‌پێچکردنه‌وه‌ مێژووییه‌کاندا ڕۆڵی خۆی هه‌یه‌. ناپلیۆن وتوویه‌تی(( ئه‌وه‌نده‌ی له‌سێ ڕۆژنامه‌ ده‌ترسم ئه‌وه‌نده‌ له‌ سه‌د هه‌زار سه‌ربازی جه‌نگاوه‌ر ناترسم!)) به‌دیارخستنی ناڕه‌زاییه‌کان، هه‌ڵدانه‌وه‌ی ده‌مامک له‌ڕووی گه‌نده‌ڵییه‌کان. له‌قاودانی جاش و فایلڕه‌ش، قسه ‌له‌سه‌ر ناجۆرییه‌کانی ناو کۆمه‌ڵ‌ و ‌درمه‌ جڤاکییه‌کان و جیاوازییه‌ چینایه‌تییه‌کان، هه‌موو ئه‌مانه‌ له‌ڕێی وشه‌و له‌نێو ستوونه‌کانی ڕۆژنامه‌وه‌ به‌ڕێوه‌ ده‌چن. ئه‌مه‌ش مانای وایه‌، ئه‌گه‌ر ئه‌وان ‌جڵه‌ویان بۆ ڕۆژنامه‌ی ئازاد شڵکرد، ئه‌وا به‌ده‌ستی خۆیان ئاو ده‌که‌نه‌ ژێر خۆیان و ده‌ستیان له‌بنی هه‌مبانه‌که‌وه‌ ده‌رده‌چێ!

کورد له‌و سۆنگه‌یه‌وه‌ که‌ سه‌دان ساڵه‌ له‌ ئازادییه‌کان بێبه‌شه‌، ئیدی چلۆن داوای ئازادیی ڕۆژنامه‌وانیی لێده‌کرێ؟ کوردستان بۆ خۆی ئازاد نییه‌. ئایا ده‌کرێ نیشتمانێک بنده‌ست بێ، که‌چی لافی ئازادیی ڕاده‌ربڕین لێبدا؟ (( ئازادیی له ‌خاكێکه‌وه‌ هه‌ڵناقوڵێ هه‌تا ئه‌و خاکه‌ ئازاد نه‌کرێ و نه‌بێته‌وه‌ به‌‌ موڵکی خاوه‌نه‌کانی!)) (3) 

مرۆڤی کورد به‌ ‌نووسه‌ره‌کانیشێوه‌. هه‌رده‌م له‌به‌رده‌م فشاردا بوون و ده‌ست و ده‌میان به‌ستراوه‌. داخۆ له‌هه‌موو مێژووی ڕۆژنامه‌گه‌ریی کوردیدا هه‌وڵێکی به‌رچاوی وه‌ک ئه‌و هه‌وڵه‌ی که‌ (قاسم ئه‌مین) له‌ ڕۆژنامه‌ی (المؤید)ی میسریدا بۆ ئازادیی ئافره‌تان دای و سه‌ریشی گرت، به‌دی ده‌کرێ، ؟

زۆربه‌ی ڕۆژنامه‌کانی لای ئێمه‌ حکوومه‌تی سه‌رده‌ست خێری پێکردووین، کاتێ پێی به‌خشیوین و به‌ئیراده‌و خواستی خۆمان ده‌رمان نه‌کردوون. هه‌رده‌م وێنه‌یه‌کی گه‌وره‌ی پادشا و حوکمڕانی ئه‌و سه‌ده‌مه‌ به‌لای سه‌راورده‌وه‌ بووه‌. ئه‌مه‌یش له‌خۆیدا ئه‌وه‌ ده‌گه‌یێنێ که‌ ئێوه‌ هه‌رچی ده‌ڵێن له ‌سایه‌ی ده‌سته‌ڵاتی ئه‌و پادشا و سه‌رۆکه‌وه‌یه‌ و بۆتان نییه‌ لێی لابده‌ن. (( ڕۆژنامه‌ی لاده‌ر ده‌کاته‌ کۆمه‌ڵگه‌یه‌کی لاده‌ر له‌هزرو زه‌وقی گشتیدا. له‌کاتێکدا ڕۆژنامه‌ی جدی ده‌کاته‌ میلله‌تێکی جدی و بنیاتنه‌رو کۆمه‌ڵگه‌یه‌کی يه‌كگڕتوو، له‌ نێوان تاکه‌کانیدا و به‌گشتی.)) (4)

هه‌موو ئازادییه‌کان دوور له‌ ئازادیی ڕۆژنامه ناته‌واوو ناکامڵن. چونکه‌ ونبوونی ئازادی ڕۆژنامه‌وانی ده‌کاته‌ ونبوونی ڕاده‌ربڕین. مرۆڤیش که‌ نه‌یتوانی به‌ئازادی ڕای خۆی ده‌رببڕێ ئه‌وا ده‌بێته‌ کۆیله‌، با ئاڵاو ده‌وڵه‌ت و په‌ڕله‌مانیشی هه‌بێ. بۆیه‌ (( ڕۆژنامه‌ی ئازاد زامنی ڕاسته‌قینه‌ی ئازادیی سیاسییه‌. پاسه‌وانی ده‌ستپاکی نه‌ته‌وه‌یه‌. له ‌ڕاستیدا ئاوێنه‌ی ئه‌و نه‌ته‌وه‌یه‌یه‌. زمانحاڵێتی، که‌ هزرو بیروڕاو ئاره‌زوو و پێویستییه‌کانی ده‌رده‌بڕێ و گوزارشت له‌ ئازارو ئاواته‌کانی ده‌کا. هێزیشی هه‌ر لێره‌دایه‌.)) (5)

له‌و بڕوایه‌دام له‌م هه‌ل و مه‌رجه‌ی باشووری کوردستاندا، ئه‌گه‌ر ڕۆژنامه‌یه‌کی ئازادی وا هه‌بووایه‌ بگه‌یشتایه‌ته‌ سه‌رانسه‌ری باشوورو له ‌بادینانه‌وه‌ هه‌تا سۆران بیانخوێندایه‌ته‌وه‌، جه‌نگی ناوخۆ هه‌ڵنه‌ده‌گیرسا. چونکه‌ ده‌بووه‌ نوێنه‌ری ڕای گشتی. به‌ڵکو ده‌یتوانی ڕای گشتی بکاته‌ هێزێکی کاریگه‌ر. دیاره‌ ڕای گشتی، که‌ ئێستا خه‌فه‌یه‌ و نازانێ له‌کام میمبه‌ره‌وه‌ ده‌نگی خۆی بڵند بکاو بیگه‌یێنێ، دژی ئه‌م جه‌نگه‌یه‌.

میرابۆ، که‌ یه‌کێک بوو له‌ قاره‌مانانی شۆڕشی فه‌ره‌نسا ده‌ڵێ: (( ئازادی ڕۆژنامه‌وانی ده‌رمانی گشت ده‌ردانه‌؛ کۆت و به‌ندکردنیشی به‌ته‌نیا کۆسپ له‌به‌رده‌م پیاوه‌ شه‌ریفه‌کاندا دروست ده‌کا.))

دیاره‌ ئازادی ڕۆژنامه‌یش سنووری هه‌یه‌. نابێ سنووری ئازادیی که‌سانی دیکه‌ ببه‌زێنێ. له‌م ڕووه‌وه‌ له ‌پێش یاسادا به‌رپرسیارێتی له‌سه‌ر شانه‌. جمێن و گه‌ف و سووکایه‌تی کردن به‌هه‌ر ‌مرۆڤێک سزای گه‌وره‌ی له‌سه‌ره‌. به‌مه‌رجێ له‌و وڵاته‌دا یاسا هه‌بێ و سه‌روه‌ر بێ. که‌چی له‌م باشووره‌دا تاکو نهۆ چه‌ندین جار بوختانی ناڕه‌وا بۆ زیندووترین و وریاترین که‌سانی ئه‌م گه‌له‌‌ هه‌ڵبه‌ستراوه‌و سوکایه‌تییان پێکراوه‌. که‌تنکه‌رانیش وه‌ک به‌رزه‌کی بانان بۆی ده‌رچوون. له‌کاتێکدا ده‌بێ ڕۆژنامه‌ ده‌نگوباسی ڕاست و دروست بڵاوبکاته‌وه‌. قه‌ڵه‌م پاک و زمان پاک بێ. (( ئه‌و ڕۆژنامانه‌ی پڕکێشی ئه‌وه‌ده‌که‌ن درۆو ده‌له‌سه‌ بڵاوبکه‌نه‌وه‌، پێویسته‌ ئه‌وه‌ بزانن، که‌ داینه‌مێت له‌چاو درۆو ده‌له‌سه‌دا شتێکی بێ بایه‌خه‌ و ئه‌وانه‌ تاوانێکی گه‌وره‌ ده‌رهه‌ق به‌مرۆڤ ده‌که‌ن.)) (6)

ڕۆژنامه‌ ده‌بێ لای کورد ڕۆڵی گرنگتری هه‌بێ تا لای میلله‌تانی ده‌وروبه‌ر. پێویسته‌ به‌رگریی له‌مافی تاکه‌کان بکا، نه‌ک شاڵاویان بباته‌سه‌ر. چونکه‌ به‌و کاره‌ی ڕای گشتیی په‌رت ده‌کاو ناکۆکی ده‌نێته‌وه‌. دیاره‌ ئه‌م کاره‌ش ‌ته‌واو پێچه‌وانه‌ی ئه‌رکی ڕۆژنامه‌یه‌. (دۆچی) به‌م شێوه‌یه‌ پێناسه‌ی ئازادیی ڕۆژنامه‌وانی ده‌کا:(( به‌شێوه‌یه‌کی گشتی مافی تاکه‌ بۆ گوزارشت له‌ بیروباوه‌ڕی خۆی، ‌به‌هۆی چاپه‌مه‌نییه‌وه‌، به‌هه‌موو شێوه‌کانێوه‌، له‌ کتێب یان نامیلکه‌و گۆڤار! یاخود له ‌ڕۆژنامه‌دا، یانژی له ‌ڕێگه‌ی ڕاگه‌یاندنه‌وه‌، بێ ئه‌وه‌ی ئه‌م چاپه‌مه‌نییانه‌ ملکه‌چی مۆڵه‌ت وه‌رگرتن یان سانسۆری پێشوه‌خت ببن، به‌ ڕه‌چاوگرتنی به‌رپرسیاربوونی دانه‌ره‌که‌ی له‌ڕووی شارستانی و جینائییه‌وه‌.)) (7)

گه‌لێ جاران شاردنه‌وه‌ی ڕاستییه‌کان له ‌جه‌ماوه‌رو ده‌ستگرتن به‌سه‌ر ده‌نگوباسداو ته‌نگ هه‌ڵجنین به‌ ئازادیی ڕاده‌ربڕین و ڕۆژنامه‌وانی و توند کردنی سانسۆر ده‌بنه‌ مایه‌ی بڵاوبوونه‌وه‌ی پڕوپاگه‌نده‌ی ژه‌هراوی و درۆو هاشه‌و هووشه‌ له‌ناو خه‌ڵکدا. ئه‌م دیارده‌یه‌ش وره‌ی جه‌ماوه‌ر داده‌به‌زێنێ و نه‌رێیانه‌ کار له‌ده‌روونی دانیشتوان ده‌کا و له‌ ناخه‌وه‌ کلۆریان ده‌کا.

به‌رنارد شۆ له‌ شانۆگه‌ریی کلیۆپاترادا ده‌ڵێ:(( ئه‌گه‌ر له‌م دنیایه‌دا مرۆڤ بیه‌وێ شتێک بڵێ، زه‌حمه‌ت له‌وه‌دا نییه‌ هانی بده‌ی بیڵێ. به‌ڵکو زه‌حمه‌ت له‌وه‌دایه‌ ڕێی لێبگری و نه‌هێڵی به ‌به‌رده‌وامی بیڵیت و بیڵێته‌وه‌.))

ڕۆژنامه‌ی بێ ئازادیی ڕۆژنامه‌ نییه‌. هه‌واڵنامه‌یه‌که‌ له‌قه‌د باڵای فه‌رمانڕه‌وای سه‌رکوتکه‌ر بڕڕاوه‌و چێکراوه‌. نابێته‌ ده‌نگی خه‌ڵک. ته‌نیا ده‌نگی ده‌رباره‌. ڕۆژنامه‌ی بێ ئازادیی وه‌ک میلله‌تێکی بێ سه‌روه‌ریی وه‌هایه‌. کۆت کردنی ڕۆژنامه‌ وه‌ک قه‌ده‌غه‌کردنی زمانی گفتوگۆو ڕه‌خنه‌ وه‌هایه‌، که‌ به‌بێ سه‌ر‌به‌ستی کۆمه‌ڵ چه‌ق ده‌به‌ستێ و ناتوانێ به‌رو پێشه‌وه‌ هه‌نگاو بنێ. (( ئازادیی ڕۆژنامه‌وانی له‌ڕووی مێژووییه‌وه‌ ئازادیی چاپه‌. به‌ڵام له‌م ڕۆژه‌دا ئازادیی ڕۆژنامه‌وانی ـ به‌شێوه‌یه‌کی گشتی ـ ئازادیی سه‌رنووسه‌ره‌ بۆ بڵاوکردنه‌وه‌ی هه‌واڵ و ئه‌و ڕایانه‌ی هه‌ڵیان ده‌بژێرێ، بێ گوێدانه‌ ئه‌وه‌ی داخۆ ئه‌وانه‌ی بڵاویان ده‌کاته‌وه‌ به‌دڵێ حکوومه‌ته‌ یان نا؟ به‌دڵێ هه‌ر کۆمه‌ڵێکی دیکه‌یه‌ له‌خه‌ڵک ــ هه‌رچه‌نده‌ ده‌ست ڕۆیشتووبن ــ یان نا؟ به‌ڵام ئه‌م ئازادییه‌ یاسا سنووری بۆ داناوه‌. یاسا، جمێن و ده‌ست درێژ کردنه ‌سه‌ر حکوومه‌ت و به‌زاندنی سنووری ئاین و سه‌نگینی و تێکدانی ئاسایشی گشتی و زیاده‌ڕۆیی بۆ سه‌ر ئیمتیازاتی په‌ڕله‌مانی ڕوون کردۆته‌وه‌.)) (8)

ئازادیی ڕۆژنامه‌وانی لق و پۆی لێده‌بێته‌وه‌ و پێوه‌ندیی له‌گه‌ڵ ئازادیی ڕاگه‌یاندندا هه‌یه ‌به‌ جیاوازیی که‌ناڵه‌کانییه‌وه‌، که‌ ئه‌مڕۆ بۆته‌ مافێکی ڕه‌وای میلله‌تان و به‌شێکیش له‌مافی مرۆڤ.

(4)

چیرۆک له‌ڕۆژنامه‌دا
پێناسه‌یه‌کی ڕۆژنامه‌:

ڕۆژنامه‌ هه‌واڵنامه‌یه‌. بڵاوکراوه‌یه‌که‌ ڕۆژانه‌ ده‌رده‌چێ و (هه‌واڵ) که‌ هه‌میشه‌ مرۆڤ هه‌ڵوه‌دای بووه‌ و لاپڕه‌سه‌نی (فضول) خۆی پێ تێرکردووه‌؛ له‌ سه‌رچاوه‌ تایبه‌تییه‌کانه‌وه‌ وه‌ریانده‌گرێ و ده‌یانکاته‌ گشتی، تاکو هه‌مووان سوودی لێ ببینن. له‌هه‌واڵێ ئه‌و شاره‌وه‌، که‌ ڕۆژنامه‌که‌ی لێ چاپده‌بێ بۆ هه‌واڵێ هه‌رێمه‌که‌ و پاشان بۆ هه‌واڵی وڵاتانی ده‌رودراوسێ و ئه‌مجا جیهان. (( ڕۆژنامه‌ بۆ ئه‌وه‌ هاتۆته‌ ئاراوه‌ تاکو ده‌نگوباس بگوێزێته‌وه‌. پردێ بێ له ‌نێوان فه‌رمانڕه‌واو هاووڵاتیدا. له‌ نێوان خوێنه‌رێک و خوێنه‌رێکی دیکه‌دا. له‌ نێوان هه‌ر به‌شێک له‌به‌شه‌کانی جیهاندا. کێ چووزانێ؟ له‌وانه‌یه‌ له‌ئاینده‌یه‌کی نزیکدا ببێته‌ پردێک له‌نێوان زه‌وی و ئاسمانی دووردا.)) (1)

ڕۆژنامه‌ له‌گه‌ل داهێنانی ئامێری چاپدا هاته‌ ئاراوه‌و په‌ره‌ی سه‌ند. ده‌نا پێشتر هه‌واڵه‌ گرنگ و سه‌یرو سه‌مه‌ره‌کان به‌ڕوونی و ئاشکرا نه‌گه‌یشتونه‌ته‌ کۆمه‌ڵانی هه‌راوی خه‌ڵک. به‌ڵکو تایبه‌ت بوون به‌ ده‌رباری میرو پادشا و گه‌وره‌ پیاوانی ئاین. به‌ڵام نهۆ (( ڕۆژنامه‌ یه‌که‌م شته‌، که‌ خوێنه‌ر پێش به‌رچایی به‌دیداری شاد ده‌بێ. هه‌روه‌ها دوا شتیشه‌ پاش ماندوو بوون و ڕه‌تاندنی ڕۆژێک ده‌یبینێ و ئیدی به‌سه‌ریدا چاو لێکده‌نێ و ده‌نوێ))(2)

ڕۆژنامه‌ هاوده‌می نزیکی مرۆڤی شارستانییه‌. لێی وه‌ڕس نابێ چونکه‌ به‌رده‌وام هه‌واڵ و زانیاریی نوێی پێده‌به‌خشێ. ئه‌گه‌ر ڕۆژنامه‌ بۆ گه‌لانی دنیا هه‌واڵنامه‌بێ و بۆ کات به‌سه‌ربردن بێ و خه‌ڵکی نیوه‌ خوێنده‌وار له‌ده‌وری خڕببنه‌وه‌، له‌ هه‌موو ئاشێک بکا به‌ڵام له‌هیچی نه‌ماڵێته‌وه‌. له‌هه‌ر بابه‌ته‌و چه‌رده‌یه‌ک بڵاوبکاته‌وه‌. ئه‌وا بۆ ئێمه‌ی کورد ته‌واو به ‌پێچه‌وانه‌وه‌یه‌. بۆ کورد که‌ سه‌ری دنیای لێ هاتۆته‌وه‌یه‌ک، وه‌های لێ چاوه‌ڕوان ده‌کرێ ڕۆژنامه‌ چرایه‌ک بێ ده‌وروبه‌ری بۆ ڕۆشن بکاته‌وه‌. قوتابخانه‌یه‌ک بێ هوشیاریی په‌خش بکا. په‌ره‌ به‌زمان و ئه‌ده‌ب بدا. مێژووی کۆن و نوێی تێدا بنووسرێته‌وه‌. هه‌ر بۆیه‌کا ڕۆژی ڕۆژنامه‌گه‌ریی لای ئێمه‌ی کورد، جیاواز له‌گه‌لانی ده‌رودراوسێ وه‌ک بۆنه‌یه‌کی نیشتمانی سه‌رنج ده‌درێ و ساڵانه‌ یاد ده‌کرێته‌وه‌.

چیرۆک چییه‌؟

ئه‌گه‌ر ڕۆژنامه‌گه‌ریی پیشه‌بێ، ئه‌وا چیرۆک هونه‌ره‌. به‌ڵکو لکێکی گرنگی هونه‌ره‌. چیرۆک له‌ ده‌وری (تیمه‌) یه‌ک ده‌سووڕێته‌وه‌. خه‌یاڵ ڕۆڵێکی گرینگی تێدا ده‌گێڕێ. به‌ زمانێکی جیاواز له‌زمانی ڕۆژنامه‌، ده‌نووسرێ. چونکه‌ زمانی ڕۆژنامه‌ ده‌کرێ بڵێین دۆخێکی مامناوه‌نده‌، که‌وتۆته‌ ‌نێوان زمانی مشتوماڵ کراوی ئه‌ده‌بیی، که پشت به ڕه‌وانبیژیی وێنه‌ ده‌به‌ستێ. له‌گه‌ڵ زمانی سه‌ر شه‌قامی خه‌ڵکی دا، که ‌ئه‌وه‌نده‌ گوێ به‌ڕازاندنه‌وه‌و هونه‌ری ڕسته‌سازی‌ نادا. ڕۆژنامه‌وان به‌زۆریی هه‌واڵ له ‌سه‌ره‌تاوه‌ بۆ کۆتایی ده‌گێڕیته‌وه‌، به‌ڵام چیرۆکنووس سه‌رپشکه‌ له‌کوێوه‌، چیرۆک ده‌یگێڕێته‌وه‌. به‌ڵام ئه‌م به‌زۆریی له‌ ئه‌لفه‌وه‌ حیکایه‌ته‌که‌ی ناگێڕێته‌وه‌. 

چیرۆک زمانی ئیماژه‌و ڕه‌مزو ده‌مامک به‌کارده‌با. به‌ڕسته‌ی کورت و چڕو به‌مانا ئاخنراو، به ‌شێوازێکی هونه‌ریی کێشه‌یه‌ک ده‌گێڕێته‌وه‌. گه‌لێ جاران بۆ به‌ده‌سته‌وه‌دانی مانا په‌نا بۆ هونه‌ره‌کانی دیکه‌ ده‌باو لێیان ده‌خوازێ. یان ده‌کرێ بڵێین کێشه‌یه‌کی ساکارو ئاسایی به‌ شێوه‌یه‌کی نائاسایی ده‌گێڕێته‌وه‌. دیاره‌ چیرۆکی کلاسیکی ئه‌و سه‌رده‌مه‌، هه‌نگاو به‌هه‌نگاو پابه‌ندی په‌ره‌سه‌ندنی گێڕانه‌وه‌ بوو. به‌ڵام نهۆ ئه‌و یاساو ڕێسایانه‌ وه‌ک جاران نه‌ماون. له‌گه‌ڵ پێشوه‌چووندا، ئه‌میش هه‌نگاوی بۆ پێشه‌وه‌ ناوه‌.

چیرۆک هونه‌ریی خه‌لقکردنی وێنه‌ی لڤلڤۆکه‌، خه‌یاڵی خوێنه‌ر دبزوێنێ. چیرۆکی زۆر کورت، به‌بێ وێنه‌ کارێکی مردووه‌!! جگه‌ له‌وه‌ی، وشه‌کان له‌پیستی خۆیان ده‌چنه‌ ده‌ره‌وه‌و مانای دیکه‌ به‌دسته‌وه‌ ده‌ده‌ن، ته‌واو پێچه‌وانه‌ی زمانی ڕۆژنامه‌، چونکه‌  له‌زمانی ڕۆژنامه‌دا وشه‌کان، له‌ مانا فه‌رهه‌نگییه‌که‌ بترازی هیچی دیکه‌یان له‌ماناو ئیماژه‌ و وێنه‌، له‌ ناخیاندا حه‌شار نه‌داوه‌‌، تاکو خوێنه‌ر سه‌رسام به‌که‌ن. ئه‌وه‌نده‌ هه‌یه‌ وشه‌کان له‌په‌ستاو به‌شوێن یه‌کدا جه‌ڵه‌بوون و هه‌واڵی کوتومت ده‌گێڕنه‌وه‌.

ده‌کرێ بڵێین: چیرۆک واته‌ ده‌سپێک، رووداو، که‌سێتی، په‌ره‌پێدان به‌ره‌و ،لوتله‌، خاڵی ڕۆشنکردنه‌وه‌.. هه‌موو ئه‌مانه‌ له‌ بۆته‌ی کاتشوێندا.. به‌ڵام چیرۆکی نوێ ئه‌و سنوورانه‌ ده‌به‌زێنێ. چیرۆکیش وه‌ک هونه‌ره‌کانی دیکه‌، ده‌رهه‌ق زه‌مانه‌ له‌ گۆڕان و پێشوه‌چوون و نوێ بوونه‌وه‌دایه‌ و ناکرێ به‌سه‌ر چه‌ند خاڵێکدا دابه‌شی بکه‌ین. یان وه‌ک جاران، مامه‌ڵه‌ی له‌ ته‌کدا بکه‌ین؛ ‌کاتێ ده‌هاتن ژماره‌ی وشه‌کانیشیان ده‌خه‌مڵاند.

ئه‌و ده‌م پێودانگێکی توندو مه‌حکه‌م سه‌باره‌ت زه‌مه‌نی کورته ‌جێرۆکیش له ‌ئارادابوو. ناونیشانێکی هه‌بوو، پوخته‌ی ‌نێوه‌ڕۆکی چیرۆکی له‌خۆیدا هه‌ڵده‌گرت، یاخود ناوی یه‌کێک له ‌قاره‌مانانی چیرۆکه‌که‌ی له‌خۆی ده‌نا. نهۆ چیرۆکی نه‌فه‌س کورتی وه‌ها داهاتووه‌ که‌ بریتییه‌ له‌ چه‌ند دێڕێک و لای خۆمان گه‌ڵێک ناوی لێنراوه‌. وه‌ک چیرۆکی زۆر کورت، کورتیله‌ چیرۆک، یان وه‌ک حه‌زره‌تی شێخ محمه‌دی خاڵ له ‌فه‌رهه‌نگه‌که‌یدا نێوی لێناوه ‌(چیڕچیرۆک). به‌نده‌ش نێوم لێناوه‌ ڕۆژنامه‌ چیرۆک. 

هه‌رچی چۆنێک بێ هێشتا هه‌ر سنوورێکی وه‌همی له ‌نێوان ژانره‌ ئه‌ده‌بییه‌کاندا ماوه‌. له‌ چیرۆکدا کێشه‌یه‌ک هه‌یه‌. یان له‌ نێوان مرۆڤ و خودی خۆیدایه‌، واته‌ ده‌روونییه‌. یاخود له‌نێوان مرۆڤ و مرۆڤدایه‌، وه‌ک هه‌موو ئه‌و کێشانه‌‌ی ئه‌مڕۆ مڕۆڤ دوچاریان ده‌بێ. یاخود له ‌نێوان مرۆڤ و سروشتدایه‌. دیاره‌ ده‌کرێ له‌ نێوان گیاندارانیشدا بێ هه‌وه‌ک ده‌کرێ له ‌نێوان گێاندارو سروشتدا بێ.

ده‌کرێ گیانداران وه‌ک ده‌مامک یاخود نما به‌کار بهێنرێن. هه‌رچۆنێ بێ چیرۆکنووس له‌ زه‌مینه‌ی واقیعه‌که‌یه‌‌وه‌ به‌باڵی خه‌یاڵ ده‌فڕێ. ئیدی مه‌رج نییه‌ ئه‌وه‌ی ده‌گێڕێته‌وه‌ ڕوویدابێ یانژی له‌وانه‌بێ ڕووبدا. چونکه‌ ئێمه‌ ناتوانین سنووری نه‌گۆڕی بۆ دابنێین. سنوور بۆدانانی ئێمه‌ له‌ داهێنانی ئه‌و که‌م ده‌کاته‌وه‌. چو‌نکه‌ خه‌یاڵ و فه‌نتازیا، که‌ له‌م ڕۆژگاره‌دا ڕۆڵ ده‌بینن سنووریان بۆ نییه‌. به‌ڵام بۆمان هه‌یه‌ له‌سه‌ر چیرۆک قسه‌و تۆژینه‌وه ‌و گه‌نگه‌شه‌ بکه‌ین.

هه‌رچۆنێک بێ ده‌توانین بڵێین، کورته‌ چیرۆک، کورته‌ درامایه‌که‌. هه‌ندێ ده‌ڵێن، په‌ره‌سه‌ندنی حیکایه‌ته‌. هه‌ندێ ده‌ڵێن فڕی به‌سه‌ر فۆلکلۆره‌وه‌ نییه‌وه‌ ڕه‌گه‌مای ناچێته‌وه‌ سه‌ر حیکایه‌ت. به‌ڵکو بۆ خۆی سه‌ربه‌خۆیه‌و ڕه‌نگدانه‌وه‌ی گۆمه‌ڵگه‌ی چینایه‌تییه‌. له‌گه‌ڵ سه‌رهه‌ڵدانی چینی بۆرجوادا په‌یدا بووه‌. واته‌ به‌شۆڕشی پیشه‌سازییه‌وه‌ وابه‌سته‌یه‌ و منداڵی شارستانه. 

به‌ندیوارییه‌کی به‌رچاوی له‌گه‌ڵ سه‌رهه‌ڵدانی ڕه‌وته‌ ناسیونالیسته‌کانی کۆمه‌ڵگه‌ی خۆراواییدا هه‌بووه‌.. ئێمه‌ وتمان چیرۆک سنوور ناخوازێ. به‌ڵام کتێبخانه‌کانی ئه‌وروپا ئاوه‌های ده‌پۆلێنن؛ ئه‌گه‌رچی به‌شێکی زۆری ئه‌م ته‌رحه‌ چیرۆکانه‌ تاکو نهۆش له‌کنه‌مه‌ په‌یدا نه‌بوون. وه‌لێ ئێمه‌ وتمان‌ کورته‌ چیرۆک ژانرێکه‌ به‌شوناس‌ خۆراواییه‌. بۆیه‌ پۆلێنه‌که‌ش هه‌ر له‌لایه‌ن ئه‌وانه‌وه‌ ده‌رده‌چێ. ئێمه‌ی خۆرهه‌ڵاتیش ته‌نیا سه‌لماندنمان له‌سه‌ره‌، که‌ نه‌ده‌بوو وه‌هابێ! به‌ڵێ کتێبخانه‌ گشتییه‌کانی ئه‌وروپا ئاوه‌ها کورته‌ چیرۆک ده‌پۆلێنن: حیکایه‌ت ئامێز، فه‌لسه‌فی، ترسناک، مێژوویی، ئینسانی، پێکه‌نیناوی، کریمیناڵیتی، خۆشه‌ویستی، مۆدێرن، پۆلێتیک واته‌ سیاسی، سایکۆلۆجی، ئاینی، ڕه‌خنه‌ی کۆمه‌ڵایه‌تی، ساتیره‌ چیرۆک، ساینس فیکشن واته‌ خه‌یاڵی زانستی، ژیننامه‌، سیخوڕیی، ورووژاندن، چیرۆکی ڕه‌مزیی..

له‌نێوان ئه‌ده‌ب و ڕۆژنامه‌دا:

نێوانی ئه‌ده‌ب و ڕۆژنامه‌ وه‌ک نێوانی شانۆو سینه‌ما وه‌هایه‌. سه‌ره‌تا سینه‌ما له‌ شه‌رشانی ئه‌کته‌رو ده‌رهێنه‌رانی شانۆ که‌وته‌ سه‌ر پێی خۆی. چونکه‌ شانۆ پێش هونه‌ری سینه‌ما هه‌بووه‌. ڕۆژنامه‌یش له‌سه‌ر ده‌ستی ئه‌دیبه‌کاندا گه‌شه‌ی کرد. ئه‌وان به‌ڕیوه‌یان ده‌بردو بۆیان ده‌نووسی. تا ناوه‌ڕاستی سه‌ده‌ی بیسته‌میش کۆلیج و په‌یمانگه‌ی تایبه‌ت به‌ ڕۆژنامه‌وانی له‌ خۆرهه‌ڵاتی ناڤین په‌یدا نه‌ببوون. به‌ڵکو که‌سانی ئه‌دیب و ڕووناکبیری به‌ سه‌لیقه‌، خۆیان کاریان تێدا ده‌کرد.

زۆر نووسه‌ری ناوداریش هه‌بوون، ڕۆژنامه‌ ناوبانگ و شۆره‌ته‌ی بۆ په‌یداکردوون. ئه‌ویش له ‌ئه‌نجامی کارکردنی به‌رده‌وامیان له‌ بواره‌که‌دا، بڵاوکردنه‌وه‌ی به‌رهه‌مه‌کانیان له‌ شیعرو چیرۆک، به‌بێ وه‌ستان وه‌های کرد‌ووه‌ جه‌ماوه‌رێکی به‌رین بیانناسێ و به‌شوێن کاره‌کانیاندا بچێ. ئه‌مه‌ له‌وڵاتی خۆرئاوای دوای داهێنانی ئامێری چاپ. له‌ کوردستانیش هه‌مان ده‌ستوور. به‌ڵام ده‌بێ له‌یادمان بێ، که‌ ڕابه‌ره‌کانی ڕۆژنامه‌وانیی له‌کن خۆمان، هه‌ڵکه‌وتووی سه‌ر‌ده‌می خۆیان بوون. ئه‌و گوڵانه‌ بوون، که‌ له‌سه‌ر به‌ردی ڕه‌ق ده‌ڕوێن. که‌سانی پشوودرێژو ڕۆشنبیر بوون. وه‌ک سه‌رکرده‌و ڕابه‌ر سه‌یرکراون. به‌رله‌وه‌ی شوێن ڕۆژنامه‌ش بکه‌ون جێی بڕوای خه‌ڵک بوون. له‌ هیچه‌وه‌ ڕۆژنامه‌یان خولقاند. بێ ئه‌وه‌ی خاوه‌ن ده‌رامه‌ت بن. بێ ئه‌وه‌ی خاوه‌ن ده‌وڵه‌ت و ئاڵا بن. بێ ئه‌وه‌ی کۆمپانیاو سه‌رمایه‌داری کوردیان له‌پشته‌وه‌ بووبێ، ده‌ستیان داوه‌ته‌ ئه‌م کاره‌، که‌ ڕاپه‌ڕاندنی له‌نێو میلله‌تێکی نه‌خوێنده‌واری ناوشیاردا هه‌روا ئاسان نه‌بووه‌.

ئه‌گه‌ر بێتو ئامارێک ڕێکبخه‌ین، ده‌بینین زۆربه‌ی ڕۆژنامه‌نووسان له‌بنه‌ڕه‌تدا ئه‌دیب بوون. وه‌ک عه‌لائه‌ددین سه‌جادی، ئیبراهیم ئه‌حمه‌د و شاکر فه‌تاح، که‌ چیرۆکنووس بوون. یاخود وه‌ک: پیره‌مێرد و گۆران و کامه‌ران وکاکه‌ی فه‌للاح، که‌ شاعیر بوون. ئێستاشی له‌گه‌ڵدابێ، ڕۆژنامه‌نووسی پسپۆڕ له ‌ده‌رچوانی کۆلیجه‌کانی ڕاگه‌یاندن و ڕۆژنامه‌وانی، له‌چاو ئه‌و ژماره‌ زۆره‌ی ڕۆژنامه‌و هه‌فته‌نامه‌ و ئه‌وانی دی، که‌ هه‌رگیز مێژووی میلله‌تی کورد به‌خۆیه‌وه‌ نه‌دیوه‌، ژماره‌یان ناگاته‌ ژماره‌ی په‌نجه‌کانی تاکه‌ ده‌ستێك!

که‌واته‌ ڕۆژنامه‌نووسی کورد به‌ زۆریی ئاره‌زوومه‌ندن. ئه‌گه‌ر ده‌رچووی ڕاگه‌یاندن و ڕۆژنامه‌وانی بوونایه‌، هینده‌ گرنگییان به ‌شیعرو چیرۆک نه‌ده‌دا. چونکه‌ ڕۆژنامه‌نووس شاره‌زاییه‌کی قووڵی له‌لکه‌کانی ئه‌ده‌بدا نییه‌. یان ده‌کرێ بڵێین وه‌ک خوێندوارێکی هاکه‌زایی له‌ ‌ئه‌ده‌ب ده‌گا. بۆیه‌ هه‌تا ڕۆژنامه‌ به‌ره‌و پێش‌ بچێت، ئه‌وا ڕووبه‌ری ئه‌ده‌ب له لاپه‌ڕه‌کانیدا که‌متر ده‌بێته‌وه‌. ئه‌گه‌ر ڕۆژنامه‌وانه‌ پێشه‌نگه‌کان له‌ده‌رگه‌ی ئه‌ده‌به‌وه‌ هاتبنه‌ نێو دنیای ڕۆژنامه‌وه‌، ئه‌وا سه‌رده‌م وه‌ها پێویست ده‌کا ڕۆژنامه‌نووسانی نوێ له‌ده‌رگه‌ فراوانه‌که‌ی ڕۆژنامه‌ خۆیه‌وه‌، بێنه‌ ناوه‌وه‌.

ڕۆژنامه‌نووسی ئه‌م سه‌رده‌مه‌یش به‌وتاری خێراو ڕیپۆرتاجی وێنه‌داری ئه‌نتیکه‌ و هه‌واڵی سه‌یرو سه‌مه‌ره‌وه‌ خۆی خه‌ریک ده‌کا، نه‌ک به‌ ئه‌ده‌به‌وه‌. چونکه‌ ئه‌وانه‌ی پێشتر خوازیاریان زۆرتره‌. بۆیه‌ له‌نێو ئه‌واندا نێوبانگ په‌یدا بکا چێتره‌. چونکه‌ جه‌ماوه‌رێکی پان و به‌رین، نه‌ک له‌ نێو ڕووناکبیراندا، که‌ له‌لایه‌ک که‌مایه‌تین و له‌لایه‌کی دیکه‌وه‌ خه‌می قووڵبوونه‌وه‌یان هه‌یه‌و به‌وتاری نێو ڕۆژنامه‌ تینوێتییان ناشێ...

زۆر جاران له‌به‌ر که‌می وتار، دایه‌لۆگ، توێژنه‌وه‌و ڕیپۆریاژی سه‌رکه‌وتووه‌، که‌ به‌لای ئه‌ده‌دا باده‌ده‌نه‌وه‌. هه‌روه‌ها ڕۆژنامه‌نووس له‌به‌ر پڕکاریی خۆی که‌متر بواری بۆ خوێندنه‌وه‌و خۆپێگه‌یاندن بۆ ده‌ڕه‌خسێ. بۆیه‌ ناتوانن ڕای ڕاست و دروست له‌هه‌مبه‌ر به‌رهه‌می ئه‌ده‌بیدا بده‌ن. ناتوانن به‌رهه‌می جدی و نوێ له‌هی کلاسیک و سواو هه‌ڵاوێرن. ئه‌وان ئه‌گه‌ر ڕۆژنامه‌نووسی ڕاستی بن، ئه‌وا له‌به‌ر ڕۆشنایی ئه‌و زانیارییه‌ که‌مه‌ی، که‌ له‌سه‌ر شیعرو چیرۆک و شانۆ هه‌یانه‌، بڕیاری خۆیان ده‌ده‌ن؛ کێ شاعیره‌و کێ چیرۆکنووس.

ئه‌وان زیاتر دوای چیرۆکنووس و شاعیری باوی سونه‌تیی ئه‌و سه‌رده‌مه‌ ده‌که‌ون، که‌ له‌دنیای مۆدرندا باوی نه‌ماوه‌. چونکه‌ هه‌میشه‌ و له ‌هه‌موو دنیادا ئه‌م دیارده‌یه‌ هه‌یه‌، کاتێ له‌پڕ لاوێک سه‌رهه‌ڵده‌دا هه‌موو ڕێساو یاساکانی کۆن وه‌لاده‌‌نێ و به‌رهه‌می شاکاری په‌ی پێنه‌براوی پێبێ. به‌ڵام زۆرجار ڕۆژنامه‌وانی لای خۆمان ناتوانێ ئه‌م هه‌ڵاوێرانه‌ه‌ پێ ناکرێ و زۆر جاران به‌هه‌ڵه‌دا ده‌چن. به‌ڵکو بڕێ جار خودی ئه‌م ئه‌م ڕۆژنامه‌نووسانه‌ هه‌راو ناکۆکی له‌ نێوان ئه‌دیباندا ده‌نێنه‌وه‌. ئه‌وان بۆخۆیان متووی شه‌ڕه‌ ده‌نووکن، هه‌ر بۆئه‌وه‌ی بازاڕی ڕۆژنامه‌که‌یان ڕوو له‌ گه‌رمی بێت و ڕمێن په‌یدا بکا. لێره‌دا باسی ئێستا ده‌که‌ین، که‌ نامه‌خانه‌کان به ‌ڕۆژنامه‌ و هه‌فته‌نامه‌و دوو هه‌فته‌نامه‌و پاشکۆ جه‌نجاڵن.

دیاره‌ ئه‌دیب ددان به‌توانای ئه‌ده‌بیی ڕۆژنامه‌نووسدا نانێ. چونکه‌ ڕۆژنامه‌وان له‌هه‌موو ئاشێک ده‌که‌ن و فریای هه‌مووشی ناکه‌ون. بۆیه‌ ڕواڵه‌ت بینن و ناکارن ڕۆبچنه‌ نهێنییه‌کانی ده‌قی ئه‌ده‌بییه‌وه‌، له‌کاتێکدا نووسه‌ر له‌ کاری خۆیدا شاره‌زاو کارامه‌یه‌. چونکه‌ ڕۆژنامه‌نووسی پیشه‌یه‌ نه‌ک هونه‌رو ئه‌ده‌ب. لێره‌دا مه‌به‌ستم له‌ ڕۆژنامه‌نووسی ئه‌دیب نییه‌.. چونکه‌ له‌نێو ڕۆژنامه‌نووسانیشدا ئه‌دیب هه‌ڵده‌که‌وێ، وه‌ک چۆن له‌نێو توێژی مامۆستا و نوژدارو پارێزه‌ردا هه‌ڵده‌که‌وێ. 

جاری واهه‌یه‌ ڕۆژنامه‌ به‌زۆری زۆرداره‌کی و به‌حوکمی به‌ردوامبوون و بڵاوبوونه‌وه‌ی له‌نێو جه‌ماوه‌رێکی به‌ریندا، که‌سانی وه‌ها وه‌ک شاعیرو چیرۆکنووس به‌خه‌ڵکی ده‌ناسێنن، که‌ فڕیان به‌سه‌ر ئه‌ده‌به‌وه‌ نییه‌. ئه‌مانه‌ بڕێ جار حیزب دایانده‌تاشێ. ده‌بنه‌ مۆته‌که‌ به‌سه‌ر ئه‌ده‌به‌وه‌ به‌گشتی و نێوه‌نده‌که‌ ژه‌هراویی ده‌که‌ن. که‌واته‌ ئه‌ده‌بی کرچ و کاڵی ڕۆژنامه‌ هه‌ندێ جاران زیانیشی به‌ڕه‌وتی ئه‌ده‌بیی گه‌یاندووه‌. ئه‌وی ڕاستی بێ کاری سه‌ره‌کیی(( ڕۆژنامه‌ی سه‌رکه‌وتوو ئه‌وه‌یه‌ غه‌ریزه‌ی لاپڕه‌سه‌نیی له‌لای زۆرترین که‌س، به ‌جیاوازی مه‌یل و ڕووناکبیری و بۆچوونیان بۆ ژیان تێر بکا.)) (3)

له‌م ڕۆژگاره‌دا شیعرو چیرۆک و شانۆو شێوه‌کار، گۆڤاری تایبه‌ت به‌خۆیان هه‌یه‌. ئه‌وه‌ ئه‌رکی سه‌رشانی نه‌قابه‌، یه‌کێتی و ڕێکخراوی تایبه‌ت به‌نووسه‌رو هونه‌رمه‌ندو شێوه‌کارانه‌، که‌ له‌پاڵ کاری ڕێکخراوه‌یی دوور له ‌حیزبی خۆیاندا زمانحاڵی خۆیان هه‌بێ. له‌پاڵ کاری ڕێکخراوه‌یی ناحیزبیدا مشووری بڵاوکردنه‌وه‌ی به‌رهه‌م و پاراستنی  مافه‌کانی دیکه‌ی نووسه‌رو هونه‌رمه‌ندان بخوات و به‌ته‌نگیانه‌وه‌ بێ. زۆریترین ده‌ستکه‌وتی مادیی و هونه‌رییان بۆ مسۆگه‌ر بکا. له‌هه‌ندێ شوێن ڕۆژنامه‌ی تایبه‌ت به‌خۆیان هه‌یه‌ وه‌ک (الاسبوع الادبی) له‌ دیمه‌شق و پاشکۆی هونه‌رو ئه‌ده‌بی برایه‌تی له‌ هه‌ولێر. ڕۆژنامه‌وان و ئه‌دیب قه‌ڵه‌م کۆیان ده‌کاته‌وه‌.. ده‌نا (( له‌ڕاستیدا ڕۆژنامه‌وانی پیشه‌یه‌ ـ حرفه‌ ـ و ئه‌ده‌ب هونه‌ره‌. جیاوازیی نێوانیان ده‌کاته‌ جیاوازیی نێوان ڕۆژنامه ‌و ئه‌دیب.)) (4)

دیاره‌ ڕۆژنامه‌ش به‌مه‌به‌ستی ده‌رهێنانیکی سه‌رده‌مییانه‌و ڕه‌چاوکردن و ڕازاندنه‌وه‌و هێڵکاریی بۆ بابه‌ته‌کانی نێو ڕۆژنامه‌که‌ پێویستییان به‌ هونه‌رمه‌ندی شێوه‌کار هه‌ر ده‌بێ. ئه‌مڕۆ ئه‌ستاتیکا چۆته‌ هه‌موو بواره‌کانی ژیانه‌وه‌ تا به‌ ڕۆژنامه‌ ده‌گا. یه‌کێک له‌مه‌رجه‌کانی ڕۆژنامه‌ی ئه‌م چه‌رخه‌ شێوه‌ی ده‌ره‌کی و جوانیی ده‌رهێنانه‌.

ئه‌ده‌ب و ڕۆژنامه‌وانی هه‌ر زوو ماڵی خۆیان جیاکرده‌وه‌. ڕۆژنامه‌ بووه‌ پیشه‌و زووتر له ‌ئه‌ده‌ب دوای ده‌ستکه‌وتی مادی که‌وت. ئه‌گه‌ر ڕۆژنامه‌نووسێ ئه‌دیب بێ، وه‌ک ئه‌وه‌یه‌ نوژدارێک و پارێزه‌رێک ئه‌دیب بێ. ئه‌وه‌نده‌ هه‌یه‌ ڕۆژنامه‌نووس. هۆیه‌کانی بڵاوکردنه‌وه‌، که‌ ڕۆژنامه‌ له‌گرنگه‌که‌یانه‌. له‌ده‌ستی خۆیاندایه‌، که‌س ده‌ست ناهێنێته‌ ڕێیان و مه‌رجیان به‌سه‌ردا ناسه‌پێنێ. ده‌نا ڕۆژنامه‌نووس پرۆسه‌ی مامه‌ڵه‌کردن له‌گه‌ڵ وشه‌دا به‌ئاسانی ده‌گرێ و وه‌ک نووسه‌ر به‌جدی نه‌یداوه‌ به‌کۆڵیدا. ئه‌و وشه‌ به‌و په‌ڕی ساکارییه‌وه‌ بۆمه‌به‌ستی گه‌یاندنی هه‌واڵ و زانیاریی به‌کارده‌با. ته‌واو وه‌ک نوژدارو ئه‌ندازیار به‌کاری دێنێ. هیچ ماندوو بوونێکێ به‌ده‌سته‌وه‌ نابینێ..(( ئێمه‌ ڕاهاتووین پێناسه‌ی ئه‌ده‌ب به‌وه‌ بکه‌ین، که‌ هونه‌ری گوزارشته‌‌ به‌وشه‌. ده‌توانین به‌ ڕۆژنامه‌وانی بڵێین پیشه‌سازیی بازرگانی کردنه‌ به‌هه‌واڵه‌وه‌. ئه‌وه‌ی که‌ هیچ گومانی تێدا نه‌ماوه‌ ئه‌وه‌یه‌، که‌ یه‌ک له‌باری ڕۆژنامه‌وان، وشه‌ به‌ته‌واوی نرخی خۆی له‌ده‌ست داوه‌. ته‌نیا ئه‌وه‌نده‌ی نرخ بۆماوه‌ته‌وه‌، ئامرازێک بێ‌ مانایه‌ک بگه‌یێنێ بێ ئه‌وه‌ی ئه‌م ئامرازه‌ کێشێکی گه‌وره‌ی هه‌بێ. چونکه‌ ده‌توانرێ به‌ ئامرازێکی دیکه‌ی وه‌ک وێنه‌ بگۆڕدرێته‌وه‌. که‌چی ئه‌دیب ناتوانێ ده‌ستبه‌رداری وشه‌ ببێ. چونکه‌ وشه‌ ته‌نیا هه‌ر ئامراز نییه‌، به‌ڵکو پێکهێنه‌ری هونه‌ره‌که‌یه‌.)) (5)

که‌واته‌ زمانی ڕۆژنامه‌ به‌ته‌نیا زمانی گه‌یاندنه‌. ڕۆژنامه‌ ئه‌ده‌ب ده‌کاته‌ کاڵایه‌کی به‌کاربردن (إستهلاکي). ڕۆژانه‌ وه‌ک (هه‌واڵ) حسابی بۆ ده‌کاو سه‌رنجی ده‌دا. واته‌ حسابی ئاینده‌ی بۆ ناکا. چونکه‌ ڕۆژنامه‌ ته‌نیا باس له‌و ڕۆژه‌ ده‌کات که‌ تێیدا بڵاوده‌بێته‌وه‌. که‌چی ئه‌ده‌ب ئاینده‌خوازه‌و ده‌یه‌وێ به‌نه‌مریی بمێنێته‌وه‌. دوای ئه‌وه‌ش ڕۆژنامه‌وان ته‌نیا بایه‌خ به‌ناوه‌رۆکی سیاسی و کۆمه‌ڵایه‌تی چیرۆک ده‌داو لایه‌نی هونه‌ری و ئه‌ستاتیکی و ڕه‌وانبێژی فه‌رامۆش ده‌کا.

له‌لایه‌کی دیکه‌وه‌، هه‌رچی ئه‌کادیمییه‌کانه‌ حسابێکی ئه‌وتۆ بۆ ڕ‌ه‌خنه‌و چیرۆکی نێو ڕۆژنامه‌ ناکه‌ن. به‌لای ئه‌وانه‌وه‌، کاتێ وترا (ڕه‌خنه‌ی ڕۆژنامه‌یی) واته‌ ئه‌و ڕه‌خنه‌یه‌ نا ئه‌کادیمییه‌، سه‌رپێییه‌ و بێ پرۆگرامه‌ و له ‌ته‌نکاودا مه‌له‌ده‌کا. که‌واته‌، کاتێ ڕه‌خنه‌گری جدی گرنگی به‌و جۆره‌ چیرۆکه‌ نادا، کاتێ خوێنه‌ری جدی لێی لووته‌لایه‌، هۆی سه‌ره‌کیی ئه‌وه‌یه‌ نووسه‌ره‌که‌ی له‌ رۆژنامه‌دا بڵاوی کردۆته‌وه‌. بۆیه‌ به‌کارێکی ئه‌ده‌بی و هونه‌ریی ره‌سه‌نی نازانن. دیاره‌ هی وایش هه‌ن کاتێ له‌ ڕۆژنامه‌دا چێرۆکێکیان بڵاوده‌بێته‌وه‌ ئیدی پێی خه‌نی ده‌بن و له‌خۆ بایی ده‌بن. به‌ڵام نووسه‌رو تۆژه‌ره‌ پسپۆڕه‌کان ئه‌و به‌هره‌ بچووکانه‌ به‌فه‌رمی ناناسن و ددانیان پێدا نانێن. 

چونکه‌ ئه‌گه‌ر ئێمه‌ ئه‌وروپاییانه‌ مامه‌ڵه‌ له‌گه‌ڵ چیرۆکنووسدا بکه‌ین. ئه‌وا ده‌بێ سه‌رنجی کۆمه‌ڵه‌ چیرۆکه‌که‌ی بده‌ین، که‌ وه‌ک کتێب به‌چاپی گه‌یاندووه‌. ئه‌مجا سه‌رنجی ئه‌وه‌ش بده‌ین بزانین کام ده‌زگه‌ی وه‌شان ‌ئه‌رکی چاپی گرتۆته‌ ئه‌ستۆ؟ چونکه‌ ده‌زگه‌ی وه‌شان پسۆپۆڕی خۆیان هه‌یه‌. ئه‌گه‌ر به‌رهه‌مه‌که‌ به‌‌ ئه‌ده‌ب نه‌زانن بڵاوی ناکه‌نه‌وه‌. چونکه‌ له‌ ئه‌وروپادا کتێب به‌کاڵابووه‌. ئه‌مه‌یش مانای وایه‌ له‌به‌رده‌م ئه‌گه‌ری قازانج و زیاندایه‌. له‌وێ هیچ ده‌زگه‌یه‌ک ناچێته‌ ژێر چاپکردنی به‌رهه‌می کرچ و کاڵی نائه‌ده‌بی.. چونکه‌ زیان له‌ خۆی ده‌که‌وێ نه‌ک له‌ نووسه‌ره‌که‌. واته‌ ئه‌گه‌ر  به‌ختت هێنای و ده‌زگه‌یه‌کی ئه‌وروپایی کۆمه‌ڵه‌ چیرۆکیکی بۆ چاپکردی، ئه‌وه‌ مانای وایه‌ سه‌ره‌تا دانی به‌ به‌هره‌ی تۆدا ناوه‌، ئه‌وجا چۆته‌ ژێر ئه‌و باره‌. به‌ڵکو هه‌ندێ ده‌زگه‌ی وه‌شان هه‌ن، که‌ له‌ جیهاندا خاوه‌نی ئه‌زموون و ناوو داون، دکارن ئه‌دیب دروست بکه‌ن. واته‌ دکارن به‌ فه‌رمی به‌جیهانی بناسێنن.

ڕۆژنامه‌نووس متووی هه‌واڵی گه‌رم وگوڕه‌ تاکو هه‌رچی زووه‌ به‌خوێنه‌ری بگه‌یێنێ. له‌م ڕووه‌وه‌ هه‌رده‌م هه‌وڵی ده‌ست پێشخه‌ریی ڕۆژنامه‌ (سبق صحفي) ده‌ده‌ن. لێره‌وه‌ زوو به‌ده‌م ڕووداوه‌‌وه‌ ده‌چن و تێده‌کۆشن له‌گه‌ڵ سه‌رچاوه‌کانی هه‌واڵدا ئاشنایه‌تی ببه‌ستن. چونکه‌ هیچ کاڵایه‌ک وه‌ک کۆنه‌ هه‌واڵ بێ نموود و بێ بازاڕ نییه‌. دیاره‌ ڕووداوو هه‌واڵ ده‌کرێ ببنه‌ هه‌وێنی چیرۆک له‌لای چیرۆکنووسان. هه‌روه‌ک ده‌کرێ ببێته‌ هه‌وێنی ڕۆمانیش وه‌ک (سه‌ربورده‌ی ده‌ریاوانێکی خنکاو) یانژی (هه‌واڵێ فڕاندن)ی له‌مه‌ڕ گابریل گارسیا مارکیز. به‌ڵام ئه‌وان ئه‌وه‌نده‌ لێی به‌په‌له‌ نین. به‌ڵکو له‌کن ئه‌وان ماوه‌یه‌کی پێده‌چی تاکو کامڵ ده‌بێ؛ ده‌گاو خه‌یاڵی خۆیانی له‌ده‌ور ده‌ئاڵێنن، ئه‌وجا ده‌بێته‌ هونه‌ر. جاری واش هه‌یه‌ ڕووداو چه‌ند گرنگیش بێ هێشتا هه‌ر چیرۆکنووس ناجووڵێنێ. که‌چی وه‌کیدی چیرۆکنووس و ڕۆژنامه‌وان هه‌ردوولایان به‌گشتی گرنکی به‌کێشه‌ی ڕۆژانه‌ی مرۆڤ ده‌ده‌ن. جێی باسه‌ مارکیز ڕۆمانی دووه‌می به‌زمانی ڕۆژنامه‌ش نووسیوه‌. واته‌ بۆ نووسینی ڕۆمان، سوودی له‌زمانی ڕۆژنامه ‌بینیوه‌.

چیرۆک له‌ڕۆژنامه‌دا بۆ؟

چیرۆک هونه‌رێکی زیندووی جه‌ماوه‌رییه‌. هونه‌ری گێڕانه‌ویه‌. له‌ سه‌ر‌ده‌می ئه‌فسانه‌و حیکایه‌ته‌وه‌ تاکو نهۆ خه‌ڵک له‌ هه‌موو چین و توێژه‌کان به‌ په‌رۆشه‌وه‌ گوێیان بۆ شلکردووه‌. هه‌ندێ له‌ پادشاکان حیکایه‌تخوانیان هه‌بووه‌. حه‌مه‌ پاشای حیکایه‌تخوان، که‌ ژماره‌یه‌ک له‌ حیکایه‌ته‌کانی (مه‌مله‌که‌تی ماسی)ی بۆ من گێڕاوه‌ته‌وه‌، ده‌یوت : (( من حیکایه‌تخوانی شێخ مه‌حموود بووم.))

ئه‌فسانه‌ و خورافه‌ هه‌وڵی لێکدانه‌وه‌ی ژیان و مه‌رگ و په‌یبردن به‌نهێنییه‌کانی گه‌ردوونیان داوه‌. ئه‌وه‌نده‌ هه‌بوو. له‌ کۆندا حیکایه‌ته‌کان نه‌ده‌نووسرانه‌وه. به‌ڵکو ده‌ماو ده‌م و پشتاوپشت ده‌هاتن. وێڕای ئه‌وه‌ی هونه‌ریی نه‌بوون، که‌وتبوونه‌ سه‌ر ده‌م و دووی حیکایه‌تخوان و شێوازی گێڕانه‌وه‌ی. ئه‌گه‌رچی گرنگیی حیکایه‌ت و ئه‌فسانه‌ به‌ هه‌موو جۆره‌کانییه‌وه‌ له‌ هونه‌ری داڕشتنیاندا نییه‌، به‌ڵکو گرنگیی له‌ ناوه‌ڕۆکیاندایه‌، که‌ خه‌ڵکی هه‌ڵوه‌دایان بوون.‌ که‌واته‌ چیرۆک به‌گشتی ڕه‌گ و ڕیشه‌ی کۆنی له‌زه‌ینی مرۆڤدا هه‌یه‌. پاشان نووسه‌ری نوێش هات هونه‌ری ئامێته‌ کردو کاڵایه‌کی نوێی به‌به‌ربڕی. خوێنه‌ر به‌تاسوقه‌وه‌ ده‌یخوێنێنه‌وه‌. بۆیه‌ بڵاوکردنه‌وه‌ی، ڕمێن بۆ ڕۆژنامه‌ په‌یدا ده‌کا. دیاره‌ ئێمه‌ لیره‌دا باس له‌سه‌ره‌تاکان و سه‌رهه‌ڵدانی ڕۆژنامه‌ ده‌که‌ین. ده‌نا ئێستا ئه‌ده‌بی نێو ڕۆژنامه‌، به‌گشتی و به‌ هه‌موو لقه‌کانییه‌وه‌ هیچ باگێژه‌یه‌ک به‌رپا ناکا. ئێستا ئه‌ده‌ب گۆڤاری تایبه‌ت به‌خۆی هه‌یه‌ و ئه‌دیبه‌کان بۆ خۆیان سه‌رپه‌رشتیی ده‌که‌ن. ئێمه‌ باس له‌ سه‌روه‌ختێک ده‌که‌ین، که‌ ڕۆژنامه‌ وه‌ک ئێستا به‌ربڵاو نه‌بوو. ئه‌وه‌نده‌ لق و پۆی لێ نه‌ڕوابوو.

له‌ چیرۆکیشدا، به‌وێنه‌ی هه‌و‌اڵی گرینگ، ته‌شویق هه‌یه‌. که ‌تاسه‌ر سه‌رنجی خوێنه‌ر بۆلای خۆی ڕاده‌کێشێ، تاکو بزانێ ئاکامی قاره‌مانه‌کان به‌چی ده‌گا. له‌ هه‌زارویه‌ک شه‌وه‌دا (( شه‌هرزاد توانی خۆی له‌و چاره‌نووسه‌ ڕه‌شه‌ ده‌رباز بکا، که‌ کچانی پێش خۆی دووچاری ده‌بوون. چونکه‌ زانیی چلۆن چه‌کی ـ تشویق ـ به‌کاربهێنێ. ئه‌و چه‌که‌ی فۆرسته‌ر ئاماژه‌ی پێده‌دا، که‌ تاکه‌ ئامرازی ئه‌ده‌بییه‌ کاربکاته‌ سه‌ر ملهوڕو دڕنده‌کان. ئه‌و کچه‌ به‌و‌ هۆیه‌وه‌ ژیانی خۆی کڕییه‌وه‌. توانی به‌رده‌وام شا شه‌هریار سه‌راسیمه‌ بکاو هانی بدا بزانێ دواتر چی ڕووده‌دا. ئه‌وه‌بوو، هه‌رکه‌ خۆر هه‌ڵده‌هات ده‌وه‌ستا و له‌ ناوه‌ڕاستی ڕسته‌یه‌کدا به‌ئه‌بڵه‌ق بوونه‌وه‌ به‌جێی ده‌هێشت.)) (6)
چیرۆکی گیاندارانیش له‌به‌ره‌به‌یانی مێژووه‌وه‌ سه‌رنجی گوێگرانی بۆلای خۆی ڕاکێشاوه‌. وه‌ک ئه‌وانه‌ی کلیله‌ و دیمنه‌و چیرۆکه‌کانی ئیسۆب. بگره‌ له‌ دۆڵی میزۆپۆتامیادا مێژووی ده‌گه‌ڕیته‌وه‌ بۆ سه‌رده‌می سۆمه‌رییه‌کان. له‌وساوه‌ خه‌ڵک هه‌ڵوه‌دای بیستنی ئه‌و ته‌رزه‌ حیکایه‌تانه‌ن. هه‌ندێ جار گیانداران ده‌مامک بوون بۆ پادشاکان و حیکایه‌ته‌کان ده‌میان له‌ پۆلیتیکه‌وه‌ داوه. له‌ڕیگه‌ی نمای گیاندارانه‌وه‌ ڕه‌خنه‌ی توندیان له‌ ناجۆرییه‌ کۆمه‌ڵایه‌تییه‌کان گرتووه ‌و جیاوازیی و میانه‌ی یه‌کجار زۆری نێوان ژیانی به‌خته‌وه‌رانه‌ی نێو کۆشک و سه‌راکان و ژینی تاڵ و به‌دحاڵیی ڕه‌شه‌ خه‌ڵکه‌که‌یان وێناکردووه‌. وا لێره‌دا له‌سه‌ر زاری بێچووه‌ مه‌یموونێکه‌وه‌ حیکایه‌تێکی گیانداران (فه‌یبل) وه‌ک خۆی وه‌رده‌گێڕین، که‌ مێژووه‌که‌ی ‌بۆ سه‌رده‌می سۆمه‌رییه‌کان ده‌گه‌ڕێته‌وه:‌

‌ نامه‌یه‌ک له ‌مه‌یموونه‌وه‌ بۆدایکی
بۆ دایکی به‌ڕێزم (لودی لودی).. 

ئه‌گه‌ر هه‌واڵی جگه‌رگۆشه‌ی خۆت (ئوکو ، دل ، بی) ده‌پرسی، ئه‌وا بزانه‌، که‌ (ئور) شاری خۆشی و که‌یف و سه‌فایه‌. (ئه‌ریدو) یش شاری هه‌رزانییه‌. له‌گه‌ڵ ئه‌وه‌شدا من له‌پشت هۆڵی موسیکه‌وه‌ پاشه‌رۆک ده‌خۆم، نه‌بادا له‌ برسانا ڕه‌ق هه‌ڵێم و بمرم.. تامی نان و شه‌رابم نه‌کردووه‌. فریامکه‌وه‌، به‌ په‌له‌ له‌لای خۆته‌وه‌ که‌سێکم به‌ شوێندا بنێره‌! (7)

که‌واته‌ چێرۆک له‌ به‌ره‌به‌یانی مێژووه‌وه‌، بام له ‌فۆرمی ئه‌فسانه‌و (فه‌یبل)یشه‌وه‌، واته‌ له‌ زاری گیاندارانیشه‌وه‌ بووبێ. ده‌می له‌زۆر مه‌سه‌له‌ی مرۆڤایه‌تی و جیاوازیی چینایه‌تییه‌وه‌ داوه‌. ئه‌م حیکایه‌ته‌ به‌و کورتییه‌ی خۆیه‌وه‌ زۆر شتمان پێده‌ڵێ،‌ که‌ ڕه‌نگه‌ مێژوونووسه‌کان لاشیان لێ نه‌کردبێته‌وه‌. ‌واته‌ هه‌قایه‌تی ئه‌و‌ساش وه‌ک چیرۆکی ئێستا، هه‌ر وابه‌سته‌ی ژیان و گوزه‌رانی مرۆڤ بووه‌. (( سه‌رنووسه‌ره‌کان له‌سه‌ره‌تای سه‌ده‌ی بیسته‌مه‌وه‌ هه‌ستیان کرد بوار بۆ بڵاوکردنه‌وه‌ی چیرۆکی نوێ له‌ ئارادایه‌. جۆره‌ چیرۆکێک، که‌ خولیای مرۆڤایه‌تی تێدابێ. جگه له‌وه‌ی جێگه‌ زۆر ناگرێ، کارێکی ئه‌ده‌بییه‌و داواکاریشی له‌سه‌ره‌. هه‌روه‌ها هه‌ستیان کرد، ئه‌و چیرۆکانه‌ی سۆز ئامێزن سه‌رنجی ئافره‌تان زیاتر ڕاده‌کێشن. ئه‌مه‌یش هاوکات هانیان ده‌دا ڕیکلامه‌کانی ناو ڕۆژنامه‌که‌یش بخوێننه‌وه‌. بڵاوکردنه‌وه‌ی چیرۆک بۆی هه‌یه‌ پردێکی خۆشه‌ویشتی له‌ نێوان ڕۆژنامه‌و‌ جه‌ماوه‌ردا هه‌ڵبه‌ستێ. مانای وایه‌ ئه‌مان به‌ته‌نگ کڵۆڵی مرۆڤه‌وه‌ن.)) (8)

لای خۆمان هه‌فته‌نامه‌ی (ڕێگای کوردستان) وه‌ک نه‌ریتێک، له‌دوا لاپه‌ڕه‌ی خۆیدا چیرۆکێکی منداڵان ( هه‌ندێ جار) به‌وێنه‌وه‌ بڵاو ده‌کاته‌وه‌. ئه‌م جۆره‌ چیرۆکه‌ش جگه‌ له‌منداڵان خوێنه‌ری دیکه‌شی هه‌یه‌. مه‌به‌ستم له‌وه‌یه‌ منداڵ به‌ بۆچون و تێگه‌یشتنی خۆی و گه‌وره‌ به‌ تێگه‌یشتنی خۆی ده‌یخوێنێته‌وه‌. ڕه‌نگه‌ هه‌ردوو لایان چیژی لێ ببینن.

وا دیاره‌ مه‌یل و ئاره‌زووی خوێندنه‌وه‌ی چیرۆک ڕوو له هه‌ڵکشان بێ‌، بۆیه‌ گه‌لێ جاران (هه‌فته‌نامه‌ی ئه‌ده‌ب و هونه‌ری برایه‌تی) له ‌لاپه‌ڕه‌ی یه‌که‌می خۆیدا، کورته‌ چیرۆک بڵاوده‌کاته‌وه‌. زۆر نووسه‌ری ناوداری دنیاش له‌ ڕۆژنامه‌دا چیرۆکیان بڵاوکردۆته‌وه‌.(( دانیال دیڤیو، چیرۆکه‌ خه‌یاڵییه‌که‌ی خۆی. له‌سه‌ر شێوه‌ی هه‌واڵ له‌ ڕۆژنامه‌ی ـ ذه‌ ڕیڤیو ـ دا بڵاوکرده‌وه‌. پاشانیش چیرۆکه‌ کلاسیکییه‌که‌ی، که‌ به‌ناوی ـ ڕۆبنسون کرۆزۆـ وه‌ بوو.. ڕه‌نگه‌ چیرۆکی خه‌یاڵی زانستییه‌که‌ی له‌مه‌ڕ ـ ڕێچارد ئاده‌مز لۆک ـ که‌ به‌زنجیره‌و به‌ناونیشانی ـ پێکه‌نینی مانگ ـ له ‌ڕۆژنامه‌ی  ـ سه‌ن 1835 ـ بڵاوی کرده‌وه‌، بووبێته‌ هۆی ئه‌وه‌ی فرۆختی ڕۆژنامه‌که‌ سه‌ربکه‌وێ. پێکه‌نینی مانگ سه‌لماندی، که‌ هه‌رچه‌نده‌ چیرۆکه‌که‌ خه‌یاڵێش بێ، هێشتا هه‌ر ده‌توانێ سه‌رنجی که‌سانی ڕۆشنبیرو ساده‌یش وه‌ک یه‌ک بۆلای خۆی ڕابکێشێ. له‌ ڕاستیدا نووسه‌رانی ڕۆژنامه‌که‌، ئه‌م چیرۆکه‌یان وه‌ک ڕێگه‌یه‌ک به‌کار هێنا بۆ ئه‌وه‌ی به‌ تیراژی زیاتر بفرۆشرێ.)) (9)

که‌واته‌ که‌سانێکی زۆر له‌چین و تۆێژه‌ جیاوازه‌کانی کۆمه‌ڵ، له‌به‌ر خاتری چیرۆکه‌کان به‌شداری ئه‌و ڕۆژنامه‌ بوون. ئافره‌تان ڕێژه‌یه‌کی به‌رچاوی باشدارانی ئه‌و ڕۆژنامه‌یه‌‌یان پێکهێناوه‌؛ به‌تایبه‌تی له‌به‌رئه‌وه‌ی چیرۆکه‌کان به‌لای سۆزو خۆشه‌ویستیدا دایانشکاندووه‌. هه‌ر بۆیه‌کا زۆرجاران ڕۆژنامه‌کان جاڕی پێشبڕکێی چیرۆک ده‌ده‌ن. به‌مه‌ش چیرۆک نووسان بۆ هاریکاری و به‌شداریکردنی جدی له‌ ڕۆژنامه‌دا، هانده‌ده‌ن.

جۆره‌کانی چیرۆک

به‌لای خاوه‌ن ئیمتیاز و سه‌رنووسه‌ری ڕۆژنامه‌وه‌، ده‌بێ ڕۆژنامه‌نووس لێوه‌شاه‌بێ. سه‌ری له‌ هه‌موو کێشه‌و باس و خواسێک ده‌ربچێ. ڕۆژنامه‌که‌ی پێویستیی به‌هه‌ر بابه‌تێک بوو، له‌ چاوپێکه‌وتن، ڕیپۆرتاج، نووسین ده‌رباره‌ی پیشانگه‌، شیکاری سیاسی و گوتاری کۆمه‌ڵایه‌تی، بابه‌تی کات به‌سه‌ربردن، ئه‌وا ئه‌و ڕۆژنامه‌وانه‌ بتوانێ به‌ئاسانی ده‌سته‌به‌ری بکا. ته‌نانه‌ت ده‌بێ ئاماده‌یی تێدابێ وه‌ک په‌یامنێر بچێته ‌به‌ره‌کانی جه‌نگ. ڕۆژنامه‌ به‌تایبه‌ت له‌م سه‌روبه‌نده‌دا ڕووی ده‌می له ‌چاره‌که‌ خوێنده‌واه‌ و پێویستیی به‌قووڵبوونه‌وه‌ی ئه‌وتۆ نییه‌. چونکه‌ که‌سانی ڕووناکبیر به‌زانیاریی سه‌ره‌تایی نێو ڕۆژنامه‌ داناکه‌ون و له‌سه‌رچاوه‌ی باوه‌ڕپێکراوی به‌رزتره‌ زانست و زانیاریی وه‌رده‌گرن و پشتی پێ ده‌به‌ستن. که‌واته‌ ڕۆژنامه‌نووس چاوه‌ڕوانیی ئه‌وه‌یشی لێکراوه‌، ئه‌گه‌ر پێویست بوو، ئاماده‌یی تێدابێ چیرۆکیش بنووسێ. ئێمه‌ ده‌توانین ئه‌م جۆره‌ چیرۆکه‌ی، که‌ ڕۆژنامه‌وان ده‌ینووسێ ناوبنێن ڕۆژنامه‌چیرۆک.

ڕۆژنامه‌ چیرۆک

ڕۆژنامه‌و چیرۆک هاوشێوازن.  ڕۆژنامه‌نووسان بۆخۆیان، کاتێ ‌باسی تاوانێک، ئاگرکه‌وتنه‌وه‌یه‌ک، له‌هێڵ ده‌رچوونی شه‌مه‌نه‌فه‌رێک، به‌ربوونه‌وه‌ی فڕۆکه‌یه‌ک، پێکدادانی دوو خێڵ، کوده‌تایه‌کی سه‌ربازی ده‌که‌ن، هه‌وڵ ده‌ده‌ن وه‌ک چیرۆک بیگێڕنه‌وه‌. سه‌ره‌تاو کۆتایی و لوتکه‌ی هه‌بێ. به‌ڵام ئه‌وان به‌شێوازێکی ساکار ده‌ینووسن. خه‌یاڵ لێره‌دا ناکه‌وێته‌کار. فه‌نتاسیا ونه‌. چیرۆکه‌که‌ زۆر کورته‌. وشه‌کان ته‌نیا مانا فه‌رهه‌نگییان هه‌یه‌ و مه‌دلوولی دیکه‌و مانای دیکه‌ له‌ خۆیاندا هه‌ڵناگرن. به‌ڵام سه‌رنج ڕاده‌کێشن. چونکه‌ مرۆڤ بۆخۆی به‌عه‌زره‌ت بیستن و خوێندنه‌وه‌ی هه‌واڵی نوێوه‌یه‌. کاتێ شه‌وانه‌ له‌ڕادوێ و ته‌له‌ڤزیۆنه‌وه‌ گوێی له‌هه‌واڵی نوێی گرینگ ده‌بێ، ئه‌وا بۆ سبه‌ی‌ هانا بۆ ڕۆژنامه‌ ده‌با‌، تاکو جاریکی دی ڕوداوه‌که‌ وه‌ک چیرۆک بخوێننه‌وه‌.

ڕۆژنامه‌ چیرۆکیش دوای ئه‌وه‌ی وه‌ڵامی پرسیاره‌ سه‌ره‌کییه‌کان‌ ده‌داته‌وه‌، ئه‌مجا دروست ده‌بێ. پرسیاره‌کان به‌ وشه‌ پرسیارییه‌کانی (کێ، له‌کوێ، که‌ی، چی، چۆن) ده‌ست پێده‌که‌ن. ئه‌گه‌ر هاتوو نه‌ختێک درێژه‌مان به‌ پرسیاری پێنجه‌م، که‌ به‌(چۆن) ده‌ستی پێکرد دا، ئیدی ڕۆژنامه‌ چیرۆکه‌که‌مان به ‌ته‌واویی بۆ دروست ده‌بێ. (د. عبد اللطیف حمزة) له‌ کتێبه‌که‌ی خۆیدا وه‌ک (چیرۆکه‌ هه‌واڵ) ئه‌مه‌ی خواره‌وه‌ی به‌نموونه‌ هێناوه‌ته‌وه‌:

(( دوێنێ له‌سه‌ر ڕێگه‌ی میسری نوێ. له‌کاتیکدا شوفێرێکی مه‌ترۆ سه‌ری له‌فارگۆنه‌و ده‌رهێنابوو، مه‌ترۆکه‌یش به‌ خێراییه‌کی زۆر ده‌ڕۆیی، سه‌ری به‌ر دارته‌لێکی کاره‌با که‌وت و ده‌ستبه‌جێ مرد. ڵاشه‌که‌شی فڕێدرایه‌ ده‌ره‌وه‌. مه‌ترۆکه‌یش به‌هه‌مان خێرێی له‌سه‌ر ڕه‌وتی خۆی بۆ پێشه‌وه‌ به‌رده‌وام بوو.)) (10)

وه‌ک ده‌بینین ئه‌م چیرۆکه‌ هونه‌ریی نییه‌. هه‌واڵێک دێنێ و ده‌با. ترسناکه‌و سه‌رسووڕهێنه‌ریشه‌. به‌که‌مترین وشه‌ مه‌به‌ستی گه‌یاندووه‌. وا له‌ خواره‌وه‌ نموونه‌یه‌ک له‌ ڕۆژنامه‌ چیرۆکی کوردیی ده‌خه‌ینه‌ڕوو. چیرۆکه‌که‌ ناونیشانی (شه‌ڕه‌ دامه‌ له‌ هه‌ولێر)ی هه‌ڵگوتووه‌، له ‌ئێواره‌ گوڵانه‌وه‌ وه‌رگیراوه‌:

(( له‌گه‌ڕه‌کی کووران کۆمه‌ڵێک پیاوی به‌ساڵاچوو و ڕیش سپی، به‌رده‌وام له‌به‌ر ده‌رکی مزگه‌وت بۆخۆیان دامه‌ ده‌که‌ن. که‌چی له‌م ڕۆژانه‌دا له‌سه‌ر دامه‌کردنیش شه‌ڕێک په‌یدابوو. دوو که‌س که‌وتنه‌ گیانی یه‌ک و له‌سه‌ر دامه‌ هه‌موو سورو گوێلاکی یه‌کتریان شکاند.)) (11) 

چیرۆکی هونه‌ریی له‌ ڕۆژنامه‌دا

ڕاسته ‌ڕۆژنامه‌ به‌پله‌ی یه‌که‌م هه‌وڵنامه‌یه‌. به‌ڵام ده‌توانێ هونه‌ره‌کان له‌خۆیدا کۆبکاته‌وه‌. ده‌نگوباسی شانۆ، نوێترین گۆرانی.. هه‌واڵی تازه‌ترین فیلم.. باسی پیشانگه‌ شێوه‌کارییه‌کان. زۆر جاریش میوانداریی کورته‌ چیرۆکی هونه‌ریی ده‌کا. ئه‌گه‌ر درێژ بێت، به‌زنجیره‌ بڵاوی ده‌کاته‌وه‌. یه‌ک له‌باری نووسه‌ری کورد، سه‌رده‌مانێکی دوورو درێژ بۆ بڵاوکردنه‌وه‌ی بابه‌ته‌ ئه‌ده‌بییه‌کان ڕۆژنامه‌ تاکه‌ بواربوو. تا ئه‌م دواییه‌ش گۆڤار ، یاخود هه‌فته‌نامه‌و مانگنامه‌ی  تایبه‌ت به‌لکه‌کانی ئه‌ده‌ب، وه‌ک شیعرو چیرۆک و ده‌قی شانۆیی و ڕه‌خنه‌ له‌ئارادا نه‌بوو. بۆیه‌ به‌ناچاریی شاعیرو چیرۆکنوسان ڕوویان کردۆته‌ ئه‌و بڵاکراوه‌یه‌ی، که‌ له‌به‌ر ده‌ستدایه‌‌. ئه‌ویش ته‌نیا ڕۆژنامه‌ بووه‌. ئه‌گه‌رچی تاکو ئێستاش ئێمه‌ به‌هه‌ڵه‌ زاراوه‌ی ڕۆژنامه‌ به‌کاردێنین. چونکه‌ کورد به‌درێژایی ته‌مه‌نی سێ ڕۆژنامه‌ی هه‌بووه‌. به‌و مانایه‌ی ڕۆژانه‌و به‌ به‌ردوامی ده‌رچووبن.. ئه‌وانیس (برایه‌تی، یه‌که‌م ژماره‌ی، ڕۆژی 8/1/1974 ده‌رچوو. دوا ژماره‌ی (26)، که‌وته‌ ڕۆژی 7/2/1974وه‌. له‌وه‌به‌دوا بۆته‌ هه‌فته‌نامه‌... )) (12)

له‌دوای ڕاپه‌ڕینیشه‌وه‌ سێ ڕۆژنامه‌مان هه‌یه‌: کوردستانی نوێ و برایه‌تی و ئێواره‌ گوڵان. ئیدی هه‌موو ئه‌وانی دی هه‌فته‌نامه‌ن. هه‌ندێ، ماوه‌ی نێوان دوو ژماره‌یان له‌هه‌فته‌ پتره‌. هه‌شیانه‌ دوو هه‌فته‌نامه‌ و مانگنامه‌ن.

کورته‌ چیرۆک خوێنه‌ری زۆره‌. جێگه‌ی زۆر داگیر ناکا. ئاسانه‌و خوێنه‌ر تێیده‌گا. به‌زمانێکی ئه‌ده‌بیی تۆکمه‌ و له ‌به‌رگێکی هونه‌ریی به‌رزدا ڕه‌خنه‌ له‌کۆمه‌ڵ ده‌گرێ و له‌ کێشه‌کانی خه‌ڵک ده‌دوێ. خه‌یاڵی تێکه‌ڵ ده‌بێ و خه‌یاڵی خوێنه‌ر ده‌جووڵێنێ. ئه‌گه‌ر سۆز ئامێز بێ ئافره‌تان پتر ده‌یخوێننه‌وه‌. هه‌ندێ جاران پاڵه‌وان ده‌بێته‌ ده‌مامک. نووسه‌رانی کوردیش وه‌ک هی هه‌موو دنیا سه‌ره‌تا له‌ ڕۆژنامه‌دا چیرۆکیان بڵاوکردۆته‌وه‌. بۆخۆشیان هه‌ندێ جار هه‌ر له‌و ڕۆژنامانه‌دا وه‌ک نووسه‌ر کاریان کردووه‌. دواتر له‌به‌رگێکدا وه‌ک کتێب بڵاویان کردوونه‌ته‌وه‌. ئه‌گه‌رچی ڕۆژنامه‌ هه‌ن چیرۆکیان بڵاونه‌کردۆته‌وه‌. وه‌ک: (( پێشکه‌وتن 1920 سلێمانی، ڕۆژی کوردستان 1922 سلێمانی، بانگی کوردستان 1922 سلێمانی، بانگی حه‌ق 1923 سلێمانی، ئومێدی ئیستیقلال 1923 سلێمانی، دیاریی کوردستان 1925 به‌غدا، زبان 1937 به‌غداد، ئازادی 1959 به‌غداد، خه‌بات 1959 به‌غداد، ڕووناکی، 1959 به‌غداد.. ))(13) هه‌ندێکیان له‌به‌ر ئه‌وه‌ی له‌سه‌رده‌مێکدا ده‌رچوون هێشتا چیرۆکی هونه‌ریی له‌باشووری کوردستان له‌دایک نه‌بووه‌. هه‌ندێ له‌به‌ر ئه‌وه‌ی ڕۆژنامه‌ی سیاسی و ئۆرگانی حیزبه‌کان بوون.

(( له‌خه‌وما ی جه‌میل سائیب، که‌ یه‌که‌م چیرۆکی هونه‌رییه‌ له‌ باشووری کوردستان نووسرابێ، له ‌ژماره‌کانی (29 ـ 56) ی ڕۆژنامه‌ی (ژیانه‌وه‌) و دواتر له ‌ژماره‌کانی (ژیان)دا، له‌نێوان ساڵانی (1925 ـ 1926)دا، به ‌زنجیره‌ بڵاو کراوه‌ته‌وه.)) (14) دوای (50) ساڵ ئه‌وجا بۆته‌ کتێبێکی سه‌ربه‌خۆ. به‌ڵام هیچ کام له‌م ڕۆژنامانه‌ وه‌ک (هاوکاری)، که‌ له‌ (1970)دا دامه‌زراوه‌، له‌ڕووی چه‌ندێتی و چۆنێتییه‌وه‌ ئه‌وه‌نده‌ چیرۆکی هونه‌ریی تێدا بڵاونه‌بۆته‌وه‌.‌ ڕه‌نگه‌ له‌ هه‌زار کورته‌ چیرۆکی تێپه‌ڕاندبێ. وێڕای ئه‌وه‌ی به‌زنجیره‌ چه‌ند ڕۆمانێکیشی بڵاوکردۆته‌وه‌.

ئه‌مڕۆی چیرۆک

مێژووی ڕۆژنامه‌گه‌ریی کوردیی پێمان ده‌ڵێ: بۆ بڵاوکردنه‌وه‌ی کورته‌ چیرۆک له‌باشوور ڕۆژنامه‌ به‌پله‌ی یه‌که‌م هاتووه‌و پاڵپشتی ئه‌م هونه‌ره‌ نوێ و شارستانییه‌ بووه‌. ڕۆژگارێک چیرۆک ده‌نگی زوڵاڵی خه‌ڵک بوو‌. خوێنه‌ر تامه‌زرۆی بوون. چونکه‌ له‌بریی ئه‌وان ده‌دوا.  له‌بریی ئه‌وان داکۆکی له‌مه‌سه‌له‌ چاره‌نووس سازه‌کان ده‌کرد. کێشه‌ هه‌ڵایساوه‌کانی ده‌کرده‌ ناوه‌رۆکی خۆی. چیرۆکی هونه‌ریی و به‌رگری ئه‌م ده‌ست و ئه‌و ده‌ستی ده‌کرد. له‌ماڵ، له ‌چایخانه‌دا، له‌په‌ناوه‌، ده‌بووه‌ مایه‌ی ده‌مه‌ته‌قێ ومشت و مڕی خه‌ڵک. وره‌ی داڕووخاوی خه‌ڵکی به‌رزده‌کرده‌وه‌.. له‌دوای ڕاپه‌ڕینه‌وه‌ ئیدی چیرۆک و لقه‌کانی دیکه‌ی ئه‌ده‌ب و هونه‌ر ئه‌و بایه‌خه‌یان نه‌ما. حیزبه‌کان پاشه‌کشه‌یان به ‌ئه‌ده‌بی به‌ره‌نگاریی کردو نووسه‌رکانی ئه‌ده‌بی به‌ره‌نگارییان په‌راوێزکرد.

ئه‌مڕۆ چیرۆکی نێو ڕۆژنامه‌ ناتوانی ئه‌و باگێژه‌یه‌ی جاران بنێته‌وه‌. ئه‌وسا خه‌ڵک ڕۆژنامه‌کانی ژین و هاوکارییان به‌و مه‌به‌سته‌‌ خوێندۆته‌وه‌، تاکو بزانن نووسه‌ره‌ نیشتمانپه‌روه‌ره‌کان، له ‌بندێڕی چیرۆک و شیعره‌کانیانه‌وه چۆن بۆ ڕه‌وشی کۆمه‌ڵایه‌تی و سیاسییان ڕوانیوه‌؟ به‌هێماو ئاماژه‌ چییان پێده‌ڵێن؟ به‌ڵام ئه‌مڕۆ چاره‌که‌ ڕووناکبیر، کاتێ ڕۆژنامه‌ ده‌خوێنێته‌وه‌ بۆ ئه‌وه‌یه‌تی بزانێ کێشه‌ی نێوان دوو هێزه‌ سه‌ره‌کییه‌که‌ی باشوور گه‌یشته‌ کوێ؟ له ‌بندێڕی وتاری سه‌رکرده‌کاندا چ شتێکی نوێ هه‌یه‌؟ داخۆ ڕێکده‌که‌ون یان نا؟ کێشه‌ی نێوان عیراق و ئه‌مریکا به‌کوێ ده‌گا؟.. هتد

که‌س به‌و مه‌به‌سته‌ ڕۆژنامه‌ ناخوێنێته‌وه‌ تاکو بزانێ، داخۆ چیرۆکی فڵان و فیسار نووسه‌ری تێدایه‌ یان نا.. به‌ڵکو چیرۆک بۆته‌ که‌مالیات! وه‌کی دی چیرۆکی ڕۆژنامه‌ هه‌رکه‌ ئێواره‌ی به‌سه‌دا هات ئیدی له‌گه‌ڵ ڕۆژنامه‌که‌دا کۆن ده‌بێ و ده‌کرێ به‌سفره‌؛ ئه‌گه‌رچی‌ بۆ ته‌ندروستیش خراپه‌! له‌لایه‌کی دیکه‌وه‌ ژماره‌یه‌ک گۆڤاری تایبه‌ت به‌ ئه‌ده‌ب و ڕووناکبیریی وه‌ک ڕامان، کاروان، گه‌لاوێژی نوێ، په‌یڤ به‌رده‌وامن. نووسه‌ران زێتر چیرۆکه‌کانیان به‌ره‌وڕووی ئه‌و گۆڤارانه‌ ده‌که‌نه‌وه‌، چونکه‌ ئاستی هونه‌رییان به‌رزتره‌و بۆ مێژوو ده‌مێننه‌وه‌. به‌رهه‌مه‌کانیش له‌شوێنی شیاوی خۆیاندان. به‌هێڵکاری و وێنه‌ی خاوه‌نه‌کانیان ده‌ڕازێنرێنه‌وه‌. به‌ڵام وه‌ک پێویست خوێنه‌ر سه‌ری تێنه‌کردوون. وا دیاره‌ له‌گه‌ڵ گۆڕانی بارودۆخی نه‌وچه‌که‌دا به‌گشتی، مگێزی خوێنه‌ریش گۆڕاوه‌. 

دیاره‌ خه‌ریکه‌ پاشکۆی ڕۆژنامه‌ی تایبه‌ت به‌هونه‌رو ئه‌ده‌ب ده‌بێته‌ باو. لێره‌دا ده‌بێ ئاماژه‌ به‌ڕۆڵی پاشکۆی ئه‌ده‌ب و هونه‌ری برایه‌تی و ڕێگای کوردستان بده‌ین و وه‌ک دیارده‌یه‌کی شیاوو ئه‌رێنی بیاننرخێنێ.

ئه‌نجام

که‌واته‌ چیرۆک له‌ڕۆژنامه‌دا دوو جۆره‌، چیرۆکی هونه‌ریی و ڕۆژنامه‌ چیرۆک. ڕۆژنامه‌ش گه‌ڵێ جار میونداریی چیرۆکی هونه‌ریی کردووه‌. ئه‌گه‌رچی ئێستا ئه‌ده‌بی ڕۆژنامه‌ هیچ کاریگه‌رییه‌کی نه‌ماوه‌، به‌ڵام له‌ سه‌ره‌تاکاندا، کاتێ چیرۆکی هونه‌ریی له‌وه‌دابوو پێڕه‌وکه‌ بێ، ڕۆژنامه‌ ببوه‌ هانده‌رو وه‌ک بڵاڤۆکێکی جه‌ماوه‌ریی باوه‌شی بۆ کردبۆوه‌. سه‌رده‌مه‌که‌ وه‌هابوو؛ بۆ بڵاوکردنه‌وه‌ ته‌نیا ئه‌و (ده‌روو)ه‌ له‌ئارادا بوو. ڕابه‌رانی چیرۆکی هونه‌ریی کوردیی: جه‌میل صائیب، شاکیر فه‌تاع، محه‌ڕه‌م محه‌مه‌د ئه‌مین، عه‌لائه‌ددین سه‌جادی، مه‌حموود ئه‌حمه‌د، محمه‌د مه‌ولود؛ تێکڕا له‌ ڕۆژنامه‌کانی سه‌رده‌می خۆیاندا چیرۆکیان بڵاوکردۆته‌وه‌.

ئه‌گه‌ر ڕۆژنامه‌ بۆ گه‌لانی خواپێداو جێگه‌ی بڵاوکردنه‌وه‌ی هه‌واڵی نوێ و سه‌رسووڕمێن بووبێ. چاودێریی دام و ده‌زگه‌کانی حکومه‌ت بکا. جێگه‌ی ڕیپۆرتاج و په‌یڤین بووبێ، بۆ کات به‌سه‌ربردن بێ، ئه‌وا بۆ میلله‌تێکی بنده‌ستی وه‌ک ئێمه‌ی کورد، ئه‌رکی گه‌وره‌تری له‌ئه‌ستۆ بووه‌. له ‌شه‌وی ئه‌نگوسته‌چاودا تروسکایی بووه‌ و به‌ده‌ستکه‌وتێکی مێژوویمان له‌قه‌ڵه‌م داوه‌. وێڕای هه‌واڵ، مـێژوو، فه‌لسه‌فه‌، وه‌رزش، فۆلکلۆر، شیعرو چیرۆکیشمان لێ بارکردووه‌.

سه‌رچاوه‌کان:

(1)  جلال الدین الحمامصی، المندوب الصحفی، دار المعارف، 1963، ص/15.

(2) فاروق خورشید، بین الادب والصحافه‌، ط (1)، قاهره‌، 1961، ص/8.

(3) هه‌مان سه‌رچاوه‌، ز/32.

(4) هه‌مان سه‌رچاوه‌، ل/42.

(5)هه‌مان سه‌رچاوه‌، ل/46.

(6) ف. فریزر بوند، ترجمة، راجی صهیون، مدخل الی الصحافه‌، بیروت، 1964، ص/152.

(7) بۆ سه‌رچاوه‌ی ته‌واوی ده‌قه‌کان بڕوانه‌: مقدمة في أدب العراق القدیم، طه‌ باقر، دار الحریة، بغداد، 1976 ، ص/180 ـ 186.

(8) هه‌مان سه‌رچاوه‌ی پێشووتر، ص/177 ـ 178.

(9) هه‌مان سه‌رچاوه‌ی پێشووتر، ل/352.

(10) د. عبد اللطیف حمزه‌، المدخل الی التحریر الصحفي، ط(2)، قاهره‌، السنة(؟)، ص/101.

(11) ئێوره‌ گوڵان، ژماره‌(89).

(12)حسین عارف، بیبلیۆگرافیای چیرۆکی کوردی، ج(1)، هه‌ولێر،1987، ل/10.

(13) هه‌مان سه‌رچاوه‌، ل/13.

(14)هه‌مان سه‌رچاوه‌، ل/138.

(5)

کاریکاتێر له‌ بزاڤی ڕۆژنامه‌وانیدا

کاریکاتێر تابلۆیه‌کی شێوه‌کاره‌، له‌هونه‌ری پۆترێته‌وه‌ نزیکه‌، چونکه‌ شێوه‌کار هه‌رده‌م پێویستیی به‌کێشانی ڕووی که‌سێتییه‌کان ده‌بێ، که ‌به‌زۆری گه‌وره‌ کاربه‌ده‌ستانی ده‌ست ڕۆیشتووی کۆمه‌ڵن. دیاره‌ ئه‌وه‌ی له‌ناخدا بێ له‌سه‌ر ڕووخسار ڕه‌نگ ده‌داته‌وه‌. واته‌ ڕوو ئاوێنه‌ی ناخه‌. لێره‌شدا وه‌ک پۆریتێت گۆشه‌کانی چاوو لێوو که‌پوو گرنگن. به‌ هێڵی ده‌ره‌کی (ئاوت لاین) و جاران به‌ ڕووبه‌ری ڕه‌ش و سپی ده‌کێشرا. به‌ڵام دوای ئه‌وه‌ی ڕه‌نگ گه‌یشته‌ لاپه‌ڕه‌کانی ڕۆژنامه‌، ئیدی کاریکاتێری ڕه‌نگیش ده‌رکه‌وت و بڵاوبۆوه‌. بڕێ جاران ته‌نیا هێڵه‌و ڕووبه‌ری نێوان هێڵه‌کان پڕناکرێته‌وه‌.

کاریکاتێر پشت به‌ زێده‌ڕۆیی ده‌به‌ستێ. بیرۆکه‌یه‌ک له‌خۆیدا هه‌ڵده‌گرێ. زیاتر شوێن دۆخی سیاسی و کۆمه‌ڵایه‌تی ده‌که‌وێ. هونه‌رمه‌ندی کاریکاتێر ده‌بێ هه‌ستێکی سیاسیانه‌ی هه‌بێ و شاره‌زای کون که‌له‌باره‌کانی ڕامیاری و کۆمه‌ڵا‌یه‌تیی بێ. چونکه‌ کاریکاتێر گه‌ر به‌ده‌ستی ئه‌نقه‌ستیش بیه‌وێ توخنی سیاسه‌ت نه‌که‌وێ، هێشتا هه‌ر ناتوانێ. باسی تۆپی پێش بکا، گڕگڕ ده‌یباته‌وه‌ سه‌ر سیاسه‌ت. 

ئه‌و بابه‌تی زیندووی ڕۆژ هه‌ڵده‌بژێرێ، که‌ مقۆ مقۆی له‌سه‌ره‌، قاقا پێی پێده‌که‌نێ و ده‌یداته‌ به‌ر حه‌مله‌ی ڕه‌خنه‌. بڕێ جاران پێکه‌نینێک ده‌نێته‌وه‌ له‌ گریانه‌وه‌ نزیکتره‌. که‌سی مه‌به‌ستی پێ ئه‌وقده‌بێ و تووشی شۆک ده‌بێ. له‌ ڕووی فۆرمه‌وه‌ له‌ کاری پۆسته‌رو کارتۆنی منداڵانه‌وه‌ نزیکه‌. ته‌نیا به‌سه‌رنجدانی، بینه‌ر لێێ حاڵی ده‌بێ و چێژی لێ ورده‌گرێ و زه‌رده‌خه‌نه‌ ده‌په‌ڕێته‌ سه‌ر لێوانی. باس له‌ کێشه‌یه‌ک ده‌کا، له‌ نبه‌ڕه‌تدا هه‌یه‌، کاری هونه‌رمه‌ند لێره‌دا ئه‌وه‌یه‌ کوتوپڕو به‌توندی و زه‌قی بیهێنێته‌وه‌ یادو بیکا به‌قسه‌ی ڕۆژ. 

ده‌سته‌ڵاتداران هه‌وڵ ده‌ده‌ن ئاریشه‌کان ‌بشارنه‌وه‌، به‌ڵام کارکاتێر به‌پێچه‌وانه‌وه‌، جار‌ده‌داو بیری بینه‌ریان ده‌خاته‌وه‌ و فۆکۆسیان له‌سه‌ر ده‌کا. بڕێ کاریکاتێر زۆر له‌ وتاری دوورو درێژێ ڕۆژنامه‌ کاریگه‌رترن! چونکه‌ له‌ سروشتی کۆمیدیادان و له‌گه‌ڵ ئاوه‌زدا ده‌په‌یڤن. وێڕای خولقاندنی پێکه‌نین، که بۆ مرۆڤی ئه‌م چه‌رخه‌ دوونه‌، که‌ هه‌رده‌م سترێسی له‌سه‌ره‌، زۆر پێویسته‌‌و تا دره‌نگانێ کاریگه‌ریی له‌یاده‌وه‌ریدا ده‌مێنێ. کاریکاتێر بێ ئه‌وه‌ی پێویستی به‌ وه‌رگێڕان ببێ سنووره‌کان ده‌بڕێ. چونکه‌ ئه‌و به‌زمای شێوه‌کار ده‌دوێ، که‌ جیهانییه‌. 

ڕۆژنامه‌ی ئه‌م سه‌رده‌مه‌ ئه‌گه‌ر بێ کاریکاتێر بوو، ئه‌وا بێگومان له ‌ڕه‌گه‌زێک‌ بێبه‌شه‌و ده‌لاقه‌یه‌کی تێدایه‌. چونکه‌ هیچ هونه‌رێک نییه‌ هێنده‌ی کاریکاتێر پیاوانی سیاسه‌ت سڵی لێ بکه‌نه‌وه‌و پێی سه‌غڵه‌ت بن.

له‌سییه‌کانی سه‌ده‌ی بیسته‌مدا، کاتێ ته‌نگژه‌ی ئابووریی ته‌نگی به‌ئه‌مریکا هه‌ڵچنیبوو، کاریکاتێره‌وانێکی ئه‌و وڵاته‌ به ‌نێوی (تۆماس ناست)، گه‌وره‌ پیاوانی سیاسه‌تی ئه‌و وڵاته‌ی هه‌ر له‌ وه‌زیره‌وه‌ تا ئه‌ندامانی ئه‌نجومه‌نی پیران (سیناتۆره‌کان) و ئه‌ندام په‌ڕله‌مانه‌کانی کردبووه‌ کونه‌وه‌. چه‌ند کۆشایان و به‌رتیلیان پیشان دا، ئه‌و هونه‌رمه‌نده‌ کۆڵی نه‌دا. ده‌سه‌ڵاتدارانی ئه‌و ئه‌مه‌ریکا زه‌به‌لاحه‌ له ‌په‌ڕه‌مووچه‌که‌ی ده‌سڵه‌مییه‌وه‌.

کاریکاتێره‌وانی به‌توانا ئه‌و که‌سه‌یه‌ بتوانێ کاره‌که‌ی بێ ته‌شه‌ر (تعلیق) بخاته‌ڕوو. واته‌ تابلۆکه‌ بۆخۆی بدوێ و پێویستی به‌وه‌ نه‌بێ له‌بنه‌وه‌ وشه‌و ڕسته‌ بنووسێ. ڕه‌وانبێژیی کاریکاتێر له‌وه‌دایه‌ هێڵ وڕووبه‌ر خۆیان بدوێن. ئه‌گه‌ر ‌وشه‌ی به‌کاربردو ڕوونکردنه‌وه‌ی دا، مانای وایه‌ نه‌یتوانیوه‌ به‌هێڵ و ڕووبه‌ر گوزارشت بکا. چونکه‌ کاریکاتێر هونه‌ری شێوه‌کاره‌ نه‌ک په‌خشان. ئه‌گه‌رچی هه‌ندێ هونه‌رمه‌ند به‌و مه‌ڵامه‌ته‌ نووسینی له‌گه‌ڵدا بڵاوده‌که‌نه‌وه‌، گوایه‌ ئاستی ڕه‌مه‌کیی خه‌ڵک ڕه‌چاوده‌گرن، گوایه‌ له‌گه‌ڵ ئاستی ‌به‌رزی ‌ڕووناکبیردا به‌راورد ناکرێ، ڕۆژنامه‌یش بڵاوکراوه‌یه‌کی جه‌ماوه‌ریی و میللییه‌‌.

له‌گه‌ڵ ئه‌وه‌شدا نهۆ گۆڤاره‌ ئا‌ست به‌رزه‌کانی بواری ڕووناکبیری، کاریکاتێری بێ ته‌شه‌رو ڕه‌نگیی ئاست به‌رز، که ‌تایبه‌ته‌ به‌توێژی ڕۆشنبیر له ‌لاپه‌ڕه‌کانی خۆیاندا بڵاوده‌که‌نه‌وه‌. وێڕای ئه‌وه‌یش کاریکاتێریستی سه‌رکه‌وتوو ئه‌و که‌سه‌یه‌ بتوانێ به‌که‌مترین و ناسکترین و ڕه‌وانترین هێڵ گوزارشت بکا. دیاره‌ ته‌ڕده‌ستی له‌م کاره‌ هونه‌رییه‌دا مه‌رجێکی گرنگه‌.
کاریکاتێر ده‌توانێ له‌ ڕۆژنامه‌دا ڕۆڵی خۆی به‌چاکی بگێڕێ. چونکه‌ به‌هه‌زاران دانه‌ی لێ چاپ و په‌خش ده‌بێ و به ‌فراوانی ده‌که‌وێته پێش چاوی خه‌ڵک. هه‌ر بۆیه‌کا کاریکاتێریسته‌کان ئه‌گه‌ر جڤات و سه‌ندیکایان هه‌بێ، چاکتر وایه‌ له ‌پاڵ ڕۆژنامه‌نووساندا کاری سه‌ندیکایی خۆیان ڕاپه‌ڕێنن.

(( وێنه‌ی کاریکاتێریی، ورد ورده‌، به‌ئاسانی وا خه‌ریکه‌ جێی وتارو ده‌گرێته‌وه‌.)) (1) زۆر که‌ڕه‌ت لای خۆمان کاتێ ڕۆژنامه‌ت لێ وه‌رده‌گرن، ته‌نیا بۆ ئه‌وه‌یانه‌ چاوێک به‌وێنه‌کانیدا بخشێنن. پاشان گورجێ ده‌یده‌نه‌وه‌ ده‌ستت، هه‌ر وه‌ک نه‌خوێندواربن ئه‌م ته‌کلیفه‌ ده‌که‌ن! دیاره‌ له‌م سه‌رده‌مه‌دا وێنه‌ به‌جۆره‌کانییه‌وه‌ ڕووبه‌رێکی فراوانی له‌ پانتایی ڕۆژنامه‌دا داگیرکردووه‌. چونکه‌ وێنه‌، دێرووک و ڕووداوه‌کان به‌چه‌سپاوی و به‌رجه‌سته‌یی تۆمار ده‌کا. که‌لێنێ بۆ گومان ناهێڵێته‌وه‌. وێنه‌ش به‌ دیکۆمێنت حسابه‌‌.

ڕۆژنامه‌کانی کورسستان به‌گشتی له‌م لایه‌نه‌وه‌ هه‌ژارن. هۆیه‌که‌شی ئه‌وه‌یه‌، ئێمه‌ هونه‌رمه‌ندی کاریکاتێرمان هه‌نده‌ که‌مه‌ له‌نرخی نه‌بووندایه‌. دیاره‌ هه‌موو هونه‌رمه‌ندێکی شێوه‌کار، له‌توانایدا نییه‌ وێنه‌ی کاریکاتێریی بکێشێ. ئه‌م هونه‌ره‌ چ وه‌ک ته‌کنیک و چ وه‌ک بیرۆکه‌ تواناو لێوه‌شانه‌وه‌ی گه‌ره‌که‌. ڕه‌نگه‌ هه‌بێ له‌ هێڵکاریدا ده‌ستێکی خاراوی هه‌بی، وه‌لێ هوشیارییه‌ سیاسییه‌که‌ی ئه‌وه‌نده‌ نییه‌ بگاته‌ هانای، تاکو بیرۆکه‌ی زیندووی فریا بخا. بۆیه‌ زۆر جاران دێن له ‌ڕۆژنامه‌ عاره‌بی و جیهانییه‌کانه‌وه‌ کاریکاتێر ده‌گوێزنه‌وه‌. به‌تایبه‌ت له‌و ڕۆژنامه‌ عاره‌بییانه‌وه‌، که‌ له ‌ڕۆژئاوا ده‌رده‌چن. له‌وێ ڕووبه‌رێک به‌قه‌باره‌ی ئازادیی ئه‌وروپا، ئازادیی بۆ ئه‌وانیش ڕه‌خساوه‌. ئه‌مانیش دێن وه‌ک خۆی یان به‌که‌مێک ده‌ستکارییه‌وه‌ ده‌یانگوێزنه‌وه‌. هه‌ندی که‌ڕه‌ت ته‌شه‌ره‌که‌ی بنیشیان وه‌ک خۆی وه‌رده‌گێڕنه‌‌ سه‌ر کوردیی.

سه‌لامه‌ موسا ده‌ڵێ: له ‌ڕۆژنامه‌ی (نیۆیۆرک تایمس) ی ئه‌مرکاییه‌وه‌ ده‌گێڕنه‌وه‌، کاتێ به‌ڕێوه‌به‌ره‌که‌ی هه‌ستی به‌ دابه‌زینی فرۆختی له‌چاو ڕۆژنامه‌کانی دیکه‌دا کردووه‌و زانیوێتی له‌گه‌ڵیاندا ده‌رناچێ، چۆته‌ لای سه‌رنووسه‌ر و پێشنیازی کردووه‌، تا سه‌رخۆشێکی قسه‌خۆشی بۆ په‌یدا بکا، ده‌ستی نووسینی هه‌بێ، تا به‌ده‌م خه‌یاڵاتی مه‌یه‌وه‌ بۆ خوێنه‌ران بنووسێ. کاتێ سه‌رنووسه‌ر له ‌مه‌به‌‌ستی پرسیوه‌، ئه‌ویش له‌وه‌ڵامدا وتوویه‌تی: ڕۆژنامه‌که‌مان زیاد له‌ ئنزی (حد) ‌خۆی جدییه‌. نوکته‌و قسه‌ی خۆشی بۆ ده‌رمان تێدا به‌دی ناکرێ. خوێنه‌رانیش له‌و حه‌مکه‌ جدییه‌ته‌ بێزارن، ناوبه‌ناو ئاره‌زوویان له‌قسه‌ی خۆشه. هه‌ر له‌به‌ر ئه‌مه‌یشه‌ ڕۆژنامه‌ به‌نێوبانگه‌کان به‌شێک له‌ ستوونه‌کانی خۆیان بۆ نووسه‌ره‌ ڕۆح سووک و قسه‌ خۆشه‌کان ته‌رخان کردووه‌.

بۆیه‌ ئێستا، ڕۆژنامه‌کان، به‌هۆی ئه‌م جۆره‌ نووسه‌رانه‌وه‌ دڵی خوێنه‌رانیان خۆش ده‌که‌ن و ده‌یانهێننه‌ پێکه‌نین. خوێنه‌ر هه‌ن له‌به‌رخاتری ئه‌م جۆره‌ گۆشانه‌ و له‌به‌ر خاتری کاریکاتێر‌ ده‌بنه‌ کڕیاری هه‌میشه‌یی ڕۆژنامه‌کان..(( وێنه‌ی کاریکاتێریی کات به‌سه‌ربردنێکی خۆشه‌، پێویستی به‌ بیرۆکه‌یه‌ک هه‌یه‌ نوکته‌ ئامێز بێ و هه‌ندێ جار بێ ئه‌وه‌ی پێویستی به‌نووسین بێ، ڕوونی بکاته‌وه‌، خۆی مانا به‌ده‌سته‌وه‌ بدا. یان هه‌ندێ که‌ڕه‌ت که‌مترین وشه‌ی گه‌ره‌ک بێ.)) (2)

به‌ڵام ئێستا ئاستی وشیاریی خه‌ڵک له‌جاران به‌رزتره و چێژو سه‌لیقه‌یان شارستانیترو مشت و ماڵ کراوتره‌.. بۆیه‌ چاکترین و شیاوترینیان ئه‌وانه‌ن، که ‌بۆخۆیان مانا به‌ده‌سته‌وه‌ ده‌ده‌ن و پێویستییان به‌ڕاڤه‌ نابێ. به‌لای (سه‌لامه‌ موسا)وه‌ کاریکاتێر ده‌کرێ به‌دوو به‌شه‌وه‌ (( تایبه‌تی و گشتی‌.. تایبه‌تی ئه‌وه‌یه‌ باس له‌ که‌سێتییه‌ک ده‌کا. ئاکارو هه‌ڵوێستی به‌رامبه‌ر دیارده‌یه‌ک ئاشکرا ده‌کا. گشتی ئه‌وه‌یانه‌، که‌ له‌مانای ئه‌و کاریکاتێره‌وه‌ نوکته‌یه‌ک پێکدێ، به‌های کۆمه‌ڵایه‌تی خۆی هه‌یه‌. به‌هه‌ردوو جۆره‌که‌یش چاره‌سه‌ری باری کۆمه‌ڵایه‌تی ده‌که‌ن. ده‌نگ و باس و ڕه‌هه‌نده‌کان ڕوون ده‌که‌نه‌وه‌.)) (3)

گه‌لێ جاران کاریکاتێریست خۆی وه‌ک هونه‌رمه‌ندێکی به‌سه‌لیقه‌و توانا، بیرۆکه‌یه‌ک، وه‌ک (تیمه‌)ی چیرۆک، له‌ خه‌یاڵیدا گه‌ڵاڵه‌ده‌بێ. دوای تێفکرین و لێ خوردبوونه‌وه‌، له‌قاڵبێکی هونه‌ریدا، وه‌ک هونه‌رمه‌ندێکی ته‌ڕده‌ست و قامک نه‌رم، به‌هێڵی جوان و ڕووبه‌ری تاریک و ڕۆشن، زیره‌کانه‌ دوای کۆمه‌ڵێک سکێچ، دایده‌ڕێژێ و ده‌یداته‌ ده‌ست سکرتێری نووسین. جاری وایش هه‌یه‌. له‌ ئه‌نجامی ڕێکه‌وتن له‌ نێوان سکرتێری نووسین و هونه‌رمه‌نددا له‌دایک ده‌بێ. وه‌ک ئه‌وه‌ی که‌سێتییه‌ک، یان دیارده‌یه‌کی ناپه‌سه‌ند و ناجۆر له‌ئارادایه‌. سکرتێری نووسین دێ، هێڵه ‌سه‌ره‌کییه‌کانی یانژی بیرۆکه‌که‌ی بۆ هونه‌رمه‌نده‌که‌ ڕوون ده‌کاته‌وه‌. ئه‌ویش به‌سه‌لیقه‌ی خۆی لێی زیاد و که‌م ده‌کاو له‌ فۆرمێکی هونه‌ریدا دایده‌ڕێژێ.

سه‌لامه‌ موسا، جه‌خت له‌سه‌ر ئه‌وه‌ ده‌کا، که‌ (( مه‌به‌ست له‌وێنه‌ی کاریکاتێر ئه‌وه‌یه‌، له‌ جدییه‌تی ڕۆژنامه‌ که‌م بکاته‌وه‌، چونکه‌ خوێنه‌ر ده‌یهێنێته‌ پێکه‌نین. به‌ڵام بۆ پێده‌که‌نێ؟ پێکه‌نین گه‌لێک ڕاڤه‌ هه‌ڵده‌گری. ڕه‌نگه‌ نزیکترینیان له‌ تێگه‌یشتنی ئێمه‌وه‌ ئه‌وه‌بێ، ئه‌و که‌سه‌ یانژی ئه‌و که‌سانه‌ بوونه‌ته‌ ئامێرو هۆش و ئاوه‌زیان ون کردووه‌. وه‌ک ئامێر هه‌ڵسوکه‌وت ده‌که‌ن. له‌م هه‌ڵوێسته‌یاندا ڕاستگۆیی به‌دی ده‌کرێ... له‌نوکته‌کانی مه‌لای مه‌شهووردا وا به‌دیار ده‌که‌وێ، له‌ سۆنگه‌ی ونبوونی کاتیی ئاوه‌زه‌وه‌یه‌ مه‌لا ئه‌و قسانه‌ ده‌بزڕکێنێ، یان ئه‌و هه‌ڵسوکه‌وتانه‌ ئه‌نجام ده‌دا. که‌چی زۆربه‌ی نوکته‌کانی، گاڵته‌جاڕییه‌کیان تێدایه‌ ده‌که‌ونه‌ سه‌رووی هه‌رزه‌گۆیی و ساده‌ییه‌وه‌.)) (4)

وه‌ک چۆن هونه‌رمه‌ندێکی شێوه‌کار له‌گه‌ڵ ئه‌وی دیکه‌ شێوازی کارکردنیان جیایه‌، هه‌مان ده‌ستوور، کاریکاتێریستی ده‌ست ڕه‌نگین ئه‌و که‌سه‌یه‌، که‌ لاسایی نه‌کاته‌وه‌، خاوه‌نی بیرۆکه‌ی داهێنراوی خۆی و هێڵکاریی خۆی بێ. به‌ڕاده‌یه‌ک پێی بناسرێته‌وه‌ و خوێنه‌رانی ڕۆژنامه‌که‌ به‌تاسوقه‌وه‌ چاوه‌ڕوانی به‌رهه‌مه‌کانی بن. به‌ڵام ئه‌مه‌ ئه‌وه‌ش ناگه‌یێنێ، که‌ سه‌د ده‌رسه‌دی بیرۆکه‌کان له‌ مێشک و خه‌یاڵی خۆیه‌وه‌ سه‌رچاوه‌یان گرتبێ. چونکه‌ گرنگ ڕاپه‌ڕاندنی بیرۆکه‌یه‌، له‌ قاڵبێکی هونه‌ریی به‌رزدا. گرنگ جێبه‌جێ کردنی کاره‌که‌یه‌، ئه‌گه‌ر وه‌ها نه‌بوایه‌، هه‌موو قسه‌ خۆش و نوکته‌زانێک ده‌بوونه‌‌ کاریکاتێریست.

ئه‌دمۆند د. کوبلنتز ده‌ڵێ: نووسه‌ری سه‌رکه‌وتوو ئه‌و که‌سه‌یه‌، زۆر به‌سانایی به‌ هونه‌رمه‌ندی ‌کاریکاتێر ده‌ڵێ: (( وێنه‌یه‌کمان ده‌وێ له‌سه‌ر دزه‌کانی نێو حکومه‌ت و ده‌مانه‌وێ فڵان و فیسار به‌دیتنی دۆزه‌خ به‌چاوی خۆیان ببینن و لووتیان پێی بچووزێته‌وه‌.))(5) ئیدی هونه‌رمه‌ند هیچ پێویستی به‌وه‌ نابێ پێی بڵێن، فڵانه‌ مه‌سئوولم بۆ وێنه‌ بکێشه‌ پیجامه‌یه‌کی له ‌دۆلار دروستکراوی له‌به‌ردا بێ.! یان خه‌ریک بێ کارگه‌یه‌ک ئه‌ودیوبکا.. له‌هه‌ر شارێک وکۆشکێکی هه‌بێ.. یان ملیۆنێک دۆلاری ون کردبێ به‌خه‌یاڵیشیدا نه‌یه‌ت، که‌چی له‌ملاوه‌ هاووڵاتییه‌ک چه‌ترێکی ون کردووه‌، له ‌مایکرۆفۆنی مزگه‌وتی گه‌ڕه‌که‌وه‌ جاڕی بۆ ده‌دا.. یان دوای ئه‌وه‌ی کاروانی مه‌سولێک به‌گه‌ڕه‌کێکدا ڕه‌ت ده‌بێ، ژنان وابزانن بووک ده‌گوێزنه‌وه‌، بێنه‌ به‌رده‌رگه‌و‌ هه‌لهه‌له‌ بکێشن.. هتد

((کاریکاتێریسته‌کان بۆخۆیان له‌هه‌مووان شیاوترن. ده‌توانن بیرۆکه‌ی تابلۆکانیان له‌بیرۆکه‌ی سه‌روتاری سکرتێری نووسینه‌وه‌ هه‌لوێنجن.)) (6) نرخاندنی ئاستی هونه‌ریی و کاریگه‌ریی کاریکاتێر وا له‌لای خوێنه‌رانی ڕۆژنامه‌که‌. ئه‌وان هه‌ڵیده‌سه‌نگێنن، بۆیه‌ کاریکاتێرێک په‌سه‌نده‌ خوێنه‌رانی ڕۆژنامه‌که‌ په‌سه‌ندی بکه‌ن، نه‌ک کاربه‌ده‌ستان و ئه‌وانه‌ی له ‌تابلۆکه‌یدا بوونه‌ته‌ ئامانج..

وا دیاره له‌ هه‌ندێ ڕۆژنامه‌دا جێی شێاوی کاریکاتێر لاپه‌ڕه‌ی یه‌که‌م بێ‌. ئه‌و لاپه‌ڕه‌یه‌ی، وه‌ک باوه‌ سه‌روتارو سه‌ردێڕی هه‌واڵه‌کانی تێدا بڵاو ده‌کرێته‌وه‌. بۆیه‌ نووسه‌ری (هونه‌ری ڕۆژنامه‌گه‌ریی) ئه‌دمۆند دی کوبلنتز ده‌ڵێ: (( وێنه‌ گاڵته‌ ئامێزه‌کان یه‌که‌م شتن له‌ لاپه‌ڕه‌ی یه‌که‌مدا کارده‌که‌نه‌ سه‌ر چاوه‌کانت.. ئه‌م وێنانه‌ دوو مه‌به‌ستیان هه‌یه‌: ڕاکێشانی خوێنه‌ر بۆ ته‌شه‌ره‌کانی نێو سه‌روتارو ڕاڤه‌کردنی ئه‌و ته‌شه‌رانه‌ به‌وێنه‌... وێنه‌ گاڵته ‌ئامێزه‌کان له ‌پێشه‌وه‌ی ڕۆژنامه‌دا، له‌وه‌ به‌ بایه‌خترن ته‌نیا وێنه‌ی ڕووت بن.)) (7)

کاریکاتێر بریتییه‌ له‌ یاریکردن و ده‌ربڕین له‌ڕێی هێڵ و پانتاییه‌وه‌. جا ڕه‌ش و سپێ بێت یان ڕه‌نگاوڕه‌نگ. زه‌ق کر‌دنه‌وه‌ی سه‌رو سه‌کوتی ناقۆڵای ئاکاره‌ دزێوه‌کانه‌، تا به‌شێوه‌یه‌کی گاڵته‌جاڕیی بیانخاته‌ به‌رچاوی جه‌ماوه‌ر. یه‌که‌م شتێک که‌ زه‌ین و ڕووانینی خوێنه‌ری پێوه‌ خجڵ (مشغول) بمێنێ ، وشه‌ نییه‌، به‌ڵکو وێنه‌یه‌. (( ئه‌گه‌ر بێت و هونه‌رمه‌ند وه‌ک ئامرازێک له‌ ئامرازه‌کانی ده‌ربڕینی جوانی سه‌رنجی وێنه‌ بدا، ئه‌وا ڕۆژنامه‌وان وه‌ک ئامرازێک له ‌ئامرازه‌کانی گه‌یاندن سه‌رنجی ده‌دا.)) (8)

وه‌ک چۆن ڕۆماننووسان که‌سێتی نموونه‌یی وه‌ها ده‌رست ده‌که‌ن، له‌بیر ناچنه‌وه‌، کاریکاتێریسته‌کانیش عه‌جیب ده‌ستانێکیان له‌م بواره‌دا هه‌یه‌. هه‌ن که‌سێتیی وه‌هایان خولقاندووه‌، گوزارشت له‌چین و توێژی تایبه‌ت یان دیارده‌و بۆچوونی سه‌ده‌مێکی جڤاکێکی تایبه‌ت ده‌که‌ن و له‌ کاره‌کانیاندا، به‌جۆرێک دووباره‌ی ده‌که‌نه‌وه، بینه‌ر به‌ ئاسانی ده‌یانناسێته‌وه‌. وه‌ک منداڵه‌ پێخاوسه‌که‌ی نێو به‌رهه‌مه‌کانی ((ناجی العلی)) که‌ نێوی حه‌نزه‌له‌ی‌ ((حنظله‌)) به‌سه‌ردا دابڕیوه‌‌. کاتێ وه‌ک په‌نابه‌ر له‌ (کوێت) ژیاوه‌ ئه‌م که‌سێتییه‌ی داهێناوه‌. ئه‌م هونه‌رمه‌نده‌ ده‌ڵێ: (( خۆم حه‌نزه‌له‌م خه‌ڵکی خێوه‌تگه‌ی ـ عین الحلوه‌ ـ م، په‌یمانی شه‌ره‌ف بێ بۆ پرسه‌که‌م دڵسۆز ده‌مێنمه‌وه‌و بۆی به‌وه‌فا ده‌بم.. که‌سێتی ئه‌م منداڵه‌ بچکۆله‌ پێخاوسه‌ ڕه‌مزی سه‌رده‌می منداڵێمه‌..)) (9)

هه‌رچۆنێک بێ، کاریکاتێڕ خولیای ڕاچه‌نین و گۆڕینی کۆمه‌ڵگه‌ی به‌ره‌و ئاسووده‌یی له‌ خه‌یاڵدایه‌. گه‌لێ جار ڕۆژنامه‌ هه‌موو کاریکاتێره‌کانی ساڵی کۆده‌کاته‌وه‌ و له‌ پیشانگه‌یه‌کدا، به‌تایبه‌ت پیشانی توێژی ڕۆشنبیری ده‌دا. کاریکاتێر ده‌بێته‌ هۆی ئه‌وه‌ی جه‌ماوه‌ری ڕۆژنامه‌ ڕوو له‌زیادی بێ. زۆر ڕۆژنامه‌ هه‌ن له‌دوا لاپه‌ڕه‌دا بڵاوی ده‌که‌نه‌وه‌، تاکو به‌به‌ر چاوه‌وه‌ بێ. (( بڵاوکردنه‌وه‌ی وێنه‌ی گاڵته‌ئامێز هۆیه‌کی خێرایه‌ بۆگواستنه‌وه‌ی بیرۆکه‌کان له‌ بواری ئاگاداری و ڕاگه‌یاندن و فێرکردندا.)) (10)

به‌نێوبانگترین هونه‌رمه‌ندیک له‌م بواره‌دا، له‌ وڵاتی عیراقدا ده‌ست پێشخه‌ر بووبێ (غازی)یه‌. غازی هه‌ندێ جاران سروشی له‌کۆمه‌ڵگه‌وه‌ وه‌رگرتووه‌، هه‌ندێ جاریش له‌ سه‌رنووسه‌ری ڕۆژنامه‌کانه‌وه‌ بیرۆکه‌ی کاره‌کانی وه‌گرتووه‌. جورئه‌تێکی زۆر له‌کاره‌کانیدا به‌دی ده‌کرێ. ئه‌م هونه‌رمه‌نده‌ زۆر به‌ڕاشکاوی که‌سێتی (نوری سه‌عید، ساڵح جه‌بر، فازیل جه‌مالی) و کاربه‌ده‌ستانی دیکه‌ی ئه‌وسای سه‌رده‌می شاهانه‌و ئینگلیزی کردۆته‌ بابه‌تی کاره‌کانی. دیاره‌ له‌پاڵ گه‌لێک بابه‌تی دیکه‌ی کۆمه‌ڵایه‌تیدا. ئه‌م هونه‌رمه‌نده‌ بۆ ماوه‌ی (35) ساڵ به‌کاریکاتێر به‌شداریی ڕووداوه‌ هه‌ڵایساو و گرینگه‌کانی سه‌رده‌می خۆی کردووه‌. وه‌ک وێنه‌کێشێکی ڕه‌خنه‌گرو ئازا له‌ ڕۆژنامه‌کانی (قرندل) له‌ساڵی (1947) ه‌وه‌ ده‌ستی پێکردووه‌. له‌ (الجریده‌) و (لواء الاستقلال)دا درێژه‌ی به‌هونه‌ره‌که‌ی داوه‌.

غازی، وه‌ک خۆی ده‌ڵێ: هه‌رچی بابه‌تێکم لێ داواکرابێ ئه‌وه‌م کێشاوه‌. به‌ڵام ڕاڤه‌کردن، واته‌ ته‌شه‌ره‌کان له ‌لایه‌ن خاوه‌نه‌کانیانه‌وه‌ نووسراون. ئه‌مه‌یش هه‌ندێ جاران کێشه‌ی بۆ خولقاندووم. ئه‌حمه‌د فه‌وزی ده‌ڵێ:( چه‌ند جارێک د. محمد فاضل الجمالی، سه‌رۆک وه‌زیرانی ئه‌و سه‌رده‌مه‌. داوای کردووه‌ غازی بۆ خۆی ئاماده‌ی کۆبوونه‌وه‌کانی ئه‌نجومه‌نی وه‌زیران بێ‌ تاکو له‌ نزیکه‌وه‌ وه‌زیره‌کان ببینێ و وه‌ک خۆیان وێنه‌یان بکێشێ. دیاره‌ ئه‌م بانگهێشتنه‌شی بۆ ئه‌وه‌ بووه‌، وه‌های نیشان بدا، که‌سێکی سینگ فراوانه‌و باکی له‌ڕه‌خنه‌ نییه‌. ته‌نانه‌ت له‌ کاریکاتێری توندیش سڵ ناکاته‌وه‌.)) (11)

ڕۆژنامه‌ی  (الجریده‌)، که‌ یه‌که‌م ژماره‌ی له‌ (27)ی ئه‌یلولی (1953)دا، له ‌به‌غداد ده‌رچوو، سه‌ر نووسه‌ره‌که‌ی (فائق السامرائی) و سکرتێری نووسینی (أحمد فوزی)بوو. گرنگییه‌کی زۆری به‌م هونه‌ره‌ داوه‌. به‌جورئه‌تێکی زۆرو‌ له‌ڕێی (غازی)ی هونه‌مه‌نده‌وه‌، په‌رده‌ی له‌ڕووی ئاکاره‌ ناجۆرو ناهه‌مواره‌کانی ئه‌و سه‌روه‌خته‌ هه‌ڵداوه‌ته‌وه‌. کاریکاتێری ژماره‌ (18)ی (الجریده‌) به‌م شێوه‌یه‌یه‌:

هێمای دۆلار، (د. فاضل الجمالی، سه‌رۆکوه‌زیرانی عیراق و ژه‌نراڵ زاهیدی، سه‌رۆک وه‌زیرانی ئێرانی به‌ یه‌که‌وه‌ به‌ستووه، له‌وه‌دایه‌ بیانخنکێنێ. له‌سه‌رو کاریکاتێره‌که‌وه‌ نووسراوه‌: ( نێوانی عێراق و ئێران). له‌ ژێریدا نووسراوه‌: (( دکتۆر جه‌مالی له‌کۆنگره‌ ڕۆژنامه‌ییه‌که‌یدا وتی: پێوه‌ندییه‌کی توندو تۆڵ، ئێران و عێراق پێکه‌وه‌ ده‌به‌ستێ)).

 له‌ کاریکاتێری ژماره‌ (36)ی (الجریده‌)دا وێنه‌ی (د. فاضل الجمالی) که‌ سه‌رک وه‌زیرانه‌، ده‌بینین، له‌سه‌ر مایکرۆفۆن گۆرانی ده‌چڕێ، له‌ دواوه‌ وه‌زیره‌کانی هه‌ن. ئه‌وان وه‌ک کۆرس و موسیکژه‌ن به‌شدارن. له‌سه‌رو وێنه‌که‌وه‌ نووسراوه‌: (( له‌ دوێنێ شه‌وه‌وه‌ هه‌ڵمه‌تی وه‌زاری بۆ وتاربێژی له‌ته‌لاری ڕادیۆوه‌ ده‌ستی پێکردووه‌.. تیپی نوێی ئێزگه‌.!))

ئه‌گه‌ر سه‌رنجی تابلۆکان بده‌ی، ده‌بینی لانی که‌م هه‌ر یه‌که‌و دوو ته‌شه‌ریان له‌سه‌ر نووسراوه‌. یه‌کێک لای سه‌راورده‌وه‌، ئه‌وی دیکه‌ له‌ ژێره‌وه‌‌.

سکرتێری نووسینی ئه‌م ڕۆژنامه‌یه‌ پێی وایه‌: (( له‌کاتی دامه‌زراندنی ستافی هه‌ر ڕۆژنامه‌یه‌کی سیاسی ڕه‌خنه‌گردا، وێنه‌کێشی کاریکاتێر له‌سه‌رووی لیسته‌که‌وه‌ داده‌نرێ.))(12) لێره‌وه‌ گرنگیی وێنه‌کێش و توانای هونه‌ره‌که‌ی، وه‌ک بڕنده‌ترین چه‌کی ڕۆژنامه‌ بۆ ‌په‌رده‌ هه‌ڵماڵین له‌ڕووی ڕژێمه‌ گه‌نده‌ڵه‌کان، به‌دیار ده‌که‌وێ.

په‌ندێکی چینی هه‌یه‌، ده‌ڵێ: (( وێنه‌ی وا هه‌یه‌ له‌وانه‌یه‌ ده‌ هه‌زار وشه‌ بهێنێ.)) وینه‌ ئه‌گه‌ر پێوه‌ندییه‌کی زیندووی به‌ژیان و گوزه‌رانمانه‌وه‌ هه‌بوو، ئه‌وا تا ماوه‌یه‌کی دوورو درێژ کاریگه‌ریی ده‌مێنێ و له‌ یاده‌وه‌ریماندا ده‌پارێزرێ. (( پێشه‌کی ڕۆژنامه‌وانیی چه‌ند وشه‌کانی به‌هێزو پڕ گوزارشت بن، دوای ماوه‌یه‌ک ده‌بێته‌ هه‌ڵم وله‌به‌ین ده‌چێ، به‌ پێچه‌وانه‌ی وێنه‌وه‌، که‌ به‌چه‌سپاوی له‌زه‌ینماندا ده‌مێنێته‌وه‌.)) (13)

دیاره‌ کاریکاتێریش به‌ته‌نیا وێنه‌یه‌کی وه‌ستاوو بێگیان نییه‌، به‌ڵکو بیروڕای ڕه‌خنه‌گرانه‌ی سه‌باره‌ت به‌سه‌رده‌مه‌که‌ هه‌ڵگرتووه‌.‌

ئه‌نجام

چاکترین ڕێگه‌یه‌ک بۆ بنبڕکردنی گه‌نده‌ڵییه‌کان، جا سیاسی، ئابووی یان کۆمه‌ڵایه‌تی بن، ئه‌وه‌یه‌ ئاشکرایان بکه‌یت و ده‌مامکیان له‌ڕوو لابده‌ی. تاکو دووباره‌ نه‌بنه‌وه‌. خه‌ڵکی ده‌رسی لێ وه‌ربگرن و بیریش له‌چاره‌سه‌ر بکه‌نه‌وه‌. هه‌م ئه‌وانه‌شی وان له ‌پشت ئه‌م دیارده‌یه‌وه‌ به‌سزای خۆیان بگه‌ن. کاریکاتێر چه‌کی ده‌ستی ڕۆژنامه‌یه‌، بۆ به‌گژدا چوونه‌وه‌. که‌ ده‌بێ به‌سه‌ر‌ حکوومه‌ت و ده‌زگه‌کانییه‌وه‌ چاودێر بێ. گه‌وێکیش (ئه‌لقه‌) بێ له ‌نێوان جه‌ماوه‌رو حکوومه‌تدا. هه‌رکاتێ باس له‌ڕۆژنامه‌ کرا، ئه‌وا باس له‌کاریکاتێریش ده‌کرێ. 

کاریکاتێری سه‌رکه‌وتو گه‌لێک له‌وتاری چیڕه‌درێژی سیاسی کاریگه‌رتره‌. ماوه‌یه‌کی درێژتریش له‌زه‌ین و یاده‌وه‌ریی بینه‌ردا ده‌مێنێته‌وه‌. بۆخۆشی وه‌ک هونه‌ر، له‌باوه‌شی ڕۆژنامه‌دا گه‌شه‌ ده‌کا. به‌ڵام ئه‌م هونه‌ره‌ هێشتا له‌کن ئێمه‌ ساوایه‌. له ‌ده‌رکه‌وتنی هه‌فته‌نامه‌ی (هاوکاری) یه‌وه‌ به‌رچاوده‌که‌وێ. ئێستا هه‌ندێ هه‌وڵی جدی و سه‌رکه‌وتوو لێره‌و له‌وێ له‌ئارادایه‌. هه‌وڵی چاکمان هه‌یه‌ به‌ڵام هونه‌رمه‌ندی چاکی کاریکاتێرمان نییه‌. دیارترینی ئه‌وانه‌ی هه‌وڵی زۆرو سه‌رکه‌وتوویان هه‌بێ (محه‌مه‌د ساڵه‌یی)یه‌.

ئه‌م هونه‌ره‌ زیاتر پشت به‌هێڵی ده‌ره‌کی ده‌به‌ستێ. مه‌رجی سه‌ره‌کی له‌دوای بیرۆکه‌که‌، ده‌ست نه‌رمی و وریایی هونه‌رمه‌نده‌. هونه‌رمه‌ندی سه‌رکه‌وتوو ئه‌وه‌یه‌ به‌که‌مترین و ناسکترین هێڵ بیرۆکه‌یه‌ک بگه‌یێنێ، بتوانێ بینه‌ری پێ بورووژێنێ و هه‌ڵوێستێکی وه‌ک تووڕه‌بوون، بێزاری و قاقای پێکه‌نین بنێته‌وه‌، به‌مه‌رجێک پێویستیی به‌وشه‌ نه‌بێ. به‌م دواییه‌ هه‌ندی هونه‌رمه‌ند ورده‌کاریی زۆری تێدا ده‌که‌ن. وه‌ک ئه‌وه‌ی دێن جه‌ماوه‌رێکی هه‌راوی خه‌ڵک ده‌که‌نه‌ زه‌مینه‌ی (باکگراوند) فیگه‌ره‌ سه‌ره‌کییه‌که‌.

وه‌ک هونه‌ره‌کانی دیکه‌، هه‌ر یه‌که‌و شێوازی تایبه‌ت به‌ خۆی هه‌یه‌. لای (به‌هجوری)، ته‌واوی تابلۆکه‌ یه‌ک هێڵه‌، له ‌خاڵێکه‌وه‌ ده‌ست پێده‌کا، ده‌کشێ و ده‌ست هه‌ڵناگرێ هه‌تا تابلۆکه‌ کۆتایی دێ.

کاریکاتێر بۆ جوانی و هه‌ڵواسینی قه‌د دیوار نییه‌، به‌ڵکو تابلۆیه‌که‌ ڕه‌خنه‌ ده‌گرێ. لووت ده‌ژه‌نێته‌ ناو کاروباری پۆلیتیکه‌وه‌. کاریکاتێریستی سه‌رکه‌وتوو زۆر که‌من. مه‌رج نییه‌ یه‌کێک هونه‌رمه‌ندێکی به‌توانای شێوه‌کار بوو ئیدی بتوانێ کاریکارێری سه‌رکه‌وتوو بکێشێ. چونکه‌ ئه‌م کاره‌‌ وێڕای هونه‌ر، پێویستیی به‌هزرو هوشیاریی سیاسی و کۆمه‌ڵایه‌تیش هه‌یه‌.

(6)

که‌له‌پوور و فۆلکلۆر

له‌ بزاڤی ڕۆژنامه‌نووسیدا

سه‌ره‌تایه‌ک بۆ فۆلکلۆر

له‌ پاژه‌کانی پێشوودا زۆرمان له‌سه‌ر ڕۆژنامه‌و‌ ئه‌رکه‌کانی باس کرد. بۆیه‌ پێویست به‌دووباره‌ کردنه‌وه‌یان ناکا. هه‌رچی فۆلکلۆریشه‌ گه‌لێک پێناسه‌ی هه‌یه‌. به‌ڵام ئه‌م پێناسانه‌ له‌ ڕووی ماناو مه‌به‌سته‌وه‌، ئه‌وه‌نده‌ له‌یه‌که‌وه‌ دوور نین، تاکو گومان له‌لای خه‌ڵک دروست بکه‌ن.

یه‌که‌م: پاشماوه‌ی کۆنه‌. ڕووناکبیریی پێش شارستانییه‌ته‌، یان بۆماوه‌ی ڕووناکبیرییه‌کی سه‌ره‌تاییه‌. له‌ شاری ئه‌م سه‌رده‌مه‌دا مامه‌ڵه‌ی له‌ ته‌کدا ناکرێ. داهێنانی نوێ و ئه‌ده‌بی نووسراو جێی گرتۆته‌وه‌.

دووه‌م: هه‌موو بڕوا میللییه‌ کۆنه‌کان ده‌گرێته‌وه‌. نه‌ریت و خوو. هه‌موو ئه‌و پاشماوانه‌ی، که‌ بۆ سه‌رده‌می زوو ده‌گه‌ڕێنه‌وه‌. ئه‌و سه‌رده‌مه‌ی مرۆڤ له ‌ئاستێکی نزمی ڕووناکبیریدا بووه‌.

سێیه‌م: به‌لای تایلۆره‌وه: (( ئه‌و که‌ره‌ستانه‌یه‌، که‌ له‌نه‌وه‌یه‌که‌وه‌ گوێزراونه‌ته‌وه‌ بۆ نه‌وه‌یه‌کی دی، بێ ئه‌وه‌ی بتوانین بیانده‌ینه‌ پاڵ داهێنه‌ر یان دانه‌رێک.)) (1)

دیاره‌ فۆلکلۆر گه‌لێک پێناسه‌ی دیکه‌ی هه‌یه‌. به‌ڵام هه‌موویان له‌سه‌ر ئه‌وه‌ ڕایه‌ کۆکن، که‌ پێوه‌ندیی به‌ڕابوردووه‌وه‌ هه‌یه‌. فۆکلۆر ئه‌گه‌ر هه‌واڵیش بێت ئه‌وا هه‌واڵێکی کۆنه‌. هیچ شتێکیش وه‌ک کۆنه‌ هه‌واڵ، بێتام نییه‌، به‌ڕاده‌یه‌ک که‌س ئاماده‌ نییه‌ گوێی لێبگرێ! ڕۆژنامه‌ش ئه‌رکی یه‌که‌می ئه‌وه‌یه‌ نوێترین هه‌واڵ به‌خوێنه‌ر بدا. هی ئه‌و ڕۆژه‌ بێ، ئه‌گه‌ر لوا هی ئه‌و ساته‌وه‌خته‌بێ.

که‌له‌پوور و فۆلکلۆر له‌ ڕۆژنامه‌دا، بۆ؟

‌‌که‌واته‌ ئه‌و پاڵنه‌ره‌ چییه‌ ڕۆژنامه‌ی ئه‌مڕۆو که‌له‌پووری سه‌رده‌م به‌سه‌رچوو له‌یه‌ک نزیک ده‌خاته‌وه‌؟ یان ڕوونتر بڵێین: ئه‌و هۆکارانه‌ چین پاڵیان به‌ ڕۆژنامه‌کانی کورده‌وه‌ ناوه‌ تاکو بابه‌ته‌کانی که‌له‌پوور بڵاوبکه‌نه‌وه‌؟

یه‌که‌م: گرنگی دان به‌لایه‌نی ڕووحی لای گه‌لان، سه‌ره‌تای هه‌نگاو نان بووه‌ بۆ لاکردنه‌وه‌ له‌ فۆکلۆر. له‌ کاتێکدا له ‌سه‌رهه‌ڵدانی شۆڕشی پێشه‌سازییه‌وه‌ خه‌ڵک زیاتر به‌لای بابه‌ته‌ مادییه‌کاندا ملیان ناوه‌. هه‌ڵس و که‌وتی له‌مێژینه‌و نه‌ریت و ئاکار و سرووته‌کانی خۆیان بیرچۆته‌وه‌.

له‌لای گه‌لانی دنیاش گرنگی دان به‌که‌له‌پوور به‌گشتی له‌سه‌ده‌ی نۆزده‌هه‌مه‌وه‌، وه‌ک یه‌کێک له‌زانسته‌ ئینسانییه‌کان له‌ زیادبووندایه‌. که‌له‌پووریش به‌مانا فراوانه‌که‌ی و به‌هه‌موو لقه‌کانییه‌وه‌ به‌شێک له ‌شارستانییه‌تی هه‌ر گه‌لێک پێکدێنێ. ئێمه‌ ئه‌گه‌ر بێتو هه‌ڵسوکه‌وتی باپیرانمان، له‌ شین و شایی، گۆرانی و موسیک به‌ندو ئه‌فسانه‌ و خورافه ‌و مه‌ته‌ڵ.. له‌پاڵ که‌لوپه‌لی به‌کارهێنراوی وه‌ک لباد، چیغ، پۆشاک، بکۆڵینه‌وه‌، ئه‌وا ده‌گه‌ینه‌ ئه‌و ده‌رئه‌نجامه‌ی بزانین ڕه‌وشی ژیاریی و ڕۆشنبیریمان چۆن و له‌چ ئاستێکدا بووه‌؟ ئه‌وجا ده‌کرێ له‌به‌ر ڕۆشنایی کۆن و ئێستای خۆمان و ده‌وروبه‌رمان هه‌نگاوی دروست بنێین.

له‌دایک بوونی فۆکلۆر وه‌ک زانست بۆ ناوه‌ڕسستی سه‌ده‌ی نۆزده‌هه‌م ده‌گه‌ڕێته‌وه‌. ڕۆژنامه‌یش له‌لای ئێمه‌ی کورد له‌به‌ر زۆر هۆ، که‌ لاتان شاراوه‌ نییه‌، دره‌نگ سه‌ری هه‌ڵدا و له‌گه‌ڵ سه‌رهه‌ڵدانی ئه‌م زانسته‌دا هێنده‌یان نێوان نییه‌. توێژینه‌وه‌ی فۆلکۆریش (( وه‌ک حه‌قیقه‌تێکی بابه‌تیی کۆمه‌ڵایه‌تی، توێژینه‌وه‌ی ڕه‌هه‌ند و پێکهاته‌کانی ڕابردووه‌. له‌ هه‌مان کاتدا ڕه‌نگدانه‌وه‌یانه‌ له‌م ‌ئێستایه‌دا، که‌ تێیدا ده‌ژین. چونکه‌ هیچ کۆمه‌ڵگه‌یه‌ک ناتوانێ ببێته‌ خاوه‌نی کیانێکی به‌رجه‌سته‌ هه‌تا که‌ڵک له‌ ئه‌زموون و خوو ونه‌ریته‌ کۆنه‌کانی خۆی نه‌بینێ.)) (2) بۆیه‌ تێکه‌ڵبوونی که‌له‌پوور و فۆلکلۆر به ‌ڕۆژنامه‌، له‌ (کوردستان)ه‌وه‌ ده‌ست پێده‌کا، کاتێ مقداد مه‌دحه‌ت به‌درخان، به‌ زنجیره‌ (مه‌م و زین)ی ئه‌حمه‌دی خانیی بڵاوکرده‌وه‌، که‌ له‌ فۆلکلۆره‌وه‌ ئاماده‌کرابوو‌.

دووه‌م: به‌شی هه‌ره‌ زۆری ڕۆژنامه‌نووسانی کورد، ئێستاشی له‌گه‌ڵدابێ، ته‌نیا پشتیان به‌ به‌هره‌ی خۆڕسکی خۆیان به‌ستووه‌. ئه‌مانیش وه‌ک ڕابه‌رانی ڕۆژنامه‌گه‌ریی ئه‌وروپا ئه‌دیب بوون. ئه‌م ئه‌دیبانه‌ ڕۆڵی به‌رچاویان له‌ ێشخستنی ئه‌م پیشه‌ نوێیه‌دا بینیوه‌، ئه‌گه‌رچی که‌سیان ڕشته‌ی ڕۆژنامه‌وانییان نه‌خوێندووه‌. ئه‌دیبه‌کانیش به‌ ته‌بیعه‌تی حاڵ ئاره‌زوومه‌ندی فۆلکۆرن.

پیره‌مێرد، بۆخۆی ئالووده‌ی به‌یت و بالۆره‌ بووه‌. ئه‌م به‌یتانه‌ی له‌ فۆلکلۆره‌وه‌ ئاماده‌ کردووه‌: دوانزه‌ سواره‌ی مه‌ریوان، شه‌ریف هه‌مه‌وه‌ن، مه‌حموود ئاغای شیوه‌که‌ڵ، بێجگه‌ له‌ مه‌م و زین و گاڵته‌وگه‌پ. هه‌ر له‌ ڕوانگه‌ی فۆلکۆر دۆستییه‌وه‌، به‌رده‌وام (ژین)ی به‌و په‌نده‌ کوردییانه‌ ده‌ڕازانده‌وه‌، که‌ خۆی به‌ هۆنراوه‌ی کردبوون. پیره‌مێرد ته‌مه‌نێک له‌گه‌ڵ ئه‌و په‌ندانه‌دا ‌خه‌ریک بووه‌، که‌ به‌ژماره‌ (6448) په‌ندن.

حوسێن حوزنی موکریانی، که‌ گۆڤاری (زاری کرمانجی)ی به‌ڕێوه‌ ده‌برد، بۆ یه‌که‌م جار به‌یته‌کانی (عه‌لی به‌ر‌ده‌شانی) ی له‌سه‌ر لاپه‌ڕه‌کانی ئه‌م گۆڤاره‌ بڵاوکردۆته‌وه‌. وێڕای بابه‌تی دیکه‌ی فۆلکلۆر. حوزنی بۆ خۆشی چیرۆکی هه‌یه‌ له‌ فۆلکۆره‌وه‌ ئاماده‌ی کردوون؛ وه‌ک ( بزنۆکه‌و مه‌ڕۆکه‌).

عه‌لادین سه‌جادی، که‌ به‌ڕێوه‌به‌ری نووسینی (گه‌لاوێژ) و سه‌رنووسه‌ری (نزار) بوو؛ چیرۆکه‌کانی ناو کۆچیرۆکی (هه‌میشه‌ به‌هار) ی له‌ فۆلکۆره‌وه‌ ئاماده‌کردووه‌؛ که‌ دیارترینیان (کاڵای باڵای شا) یه‌. وێڕای ئه‌وه‌ی هه‌شت به‌رگ (ڕشته‌ی مروری)ی به‌چاپ گه‌یاندووه‌. ئاشکرایه‌ بابه‌ته‌کانی ئه‌م هه‌شت به‌رگه‌ ده‌چنه‌ خانه‌ی فۆکلۆره‌وه‌. بۆیه‌ شتێکی سه‌یر نییه‌، ئه‌گه‌ر لاپه‌ڕه‌کانی گه‌لاوێژ و نزار به‌په‌ند و مه‌ته‌ڵ بڕازێنێته‌وه‌.

محه‌مه‌د تۆفیق وردی، به‌ڕێوه‌به‌ری نووسینی (ده‌نگ و باس) بوو، که‌ ده‌کاته‌ پاشکی (أخبار)ی محه‌مه‌د بریفکانی. بۆخۆی به‌زمانی کوردی و عه‌ره‌بی چه‌ندین کتێبی له‌سه‌ر فۆلکۆر هه‌یه‌، وه‌ک: (نماذج من التراث الشعب الکوردی) ـ 1975)

کامه‌ران موکری، که‌ سکرتێری نووسینی (ڕۆژی نوێ) بوو، له‌و وانانه‌دا، که‌ به‌به‌شی کوردیی کۆلیجی ئادابی زانکۆی سه‌لاحه‌دین ـ ی ده‌وتنه‌وه‌، گرنگی زۆری به‌فۆلکۆر ده‌دا. کاتی خۆی له‌ گۆڤاره‌که‌شیدا فۆلکلۆری به‌هه‌ند گرتبوو.

ڕۆژی کوردستان، له‌ 15ی ته‌شرینی دووه‌می 1922دا بڵاوبۆوه‌. ئه‌م ڕۆژنامه‌یه‌، له‌به‌رئه‌وه‌ی شێخ نوری شێخ ساڵح (صاحب امتیاز و مدیر مسؤول)ی بووه‌ و عه‌لی که‌مال (محرر)ی بووه‌، گرنگیی زۆری به‌شیعر داوه‌. به‌تایبه‌تی له‌و (16) ژماره‌یه‌دا، که‌ لێی ده‌رچوو (12) شیعری کوردی و تورکی له‌ به‌رهه‌می: ڕه‌فیق حیلمی، ئه‌حمه‌د فه‌وزی، عه‌لی که‌مال، م. نوری، بابه‌ عه‌لی زاده‌ نوری، ئه‌حمه‌د موختار، که‌رکوکلی ئه‌رسی بگزاده‌لردن عه‌بدولقادر قه‌دری، بڵاو ده‌کاته‌وه‌.

له‌ لاپه‌ڕه‌ چواری یه‌که‌م ژماره‌یدا، به‌ناونیشانی (دیوانی مه‌حوی) ئه‌م ڕیکلامه‌ بڵاو ده‌کاته‌وه‌: ( دیوانی ئه‌شعاری شاعیری مه‌شهور مه‌حوی یه‌ فه‌ندی که‌ عیباره‌ته‌ له‌ 81 صحیفه‌ له‌ مطبه‌عه‌ی سلێمانی دا طبع کراوه‌. نوسخه‌ی به‌دوو روپیه‌یه‌. اصحابی زه‌وقی سه‌لیم و موحیبانی ئه‌ده‌بیاتی کوردی ئه‌م فرسه‌ته‌ نه‌فه‌وتێنن، موراجه‌عه‌ت به ‌مطبعه‌ی حکومه‌ت بکرێ.. مودیری مطبعه‌ عه‌بدولمه‌جید). سه‌رنج بده‌ن. ئه‌م ڕیکلامه‌ له‌خۆیدا هه‌واڵیشه. که‌واته‌ ڕۆژنامه‌نووسانی پێشه‌نگ، که‌ بۆخۆیان ئه‌دیب بوون، سروشت و هه‌ڵکه‌وتنی ئه‌ده‌بی خۆیان بۆ بڵاوکردنه‌وه‌ی بابه‌ته‌کانی فۆلکلۆرو که‌له‌پوور هانده‌ریان بووه‌. ئه‌م دۆخه‌ له‌زۆربه‌ی ڕۆژنامه‌و گۆڤاره‌کاندا دووباره‌ ده‌بێته‌وه‌.

نووسه‌رانی (ڕۆژی کوردستان) یش وه‌ک: عارف سائیب، م. نوری، زێوه‌ر، مه‌حه‌مه‌د ئاغای حوسێن ئاغای عه‌تار، بۆ به‌پێزکردنی نووسینه‌کانیان، که‌ وتاری سیاسی و کۆمه‌ڵایه‌تین، په‌ندو قسه‌ی نه‌سته‌قیان به‌کار هێناوه‌. وه‌ک: دوای کڵاوی بابردوو مه‌که‌وه‌)، (حه‌قه‌ حه‌قدارین به‌شه‌ به‌شدارین) ، ( خێر به‌خوێش نه‌ک به‌ده‌روێش)، ( تاماڵ وه‌ستابێ مزگه‌وت حه‌رامه‌)، ( چێویش بنێن به‌ورگیانه‌وه‌ هه‌ر ئه‌چن) ، ( برا له‌پشت برابێ مه‌گه‌ر قه‌زا له‌لای خوا بێ) ، (خه‌ته‌ سوورێ له‌خۆم دوورێ) (3)

ڕۆژنامه‌کان زانیاریی زۆریان سه‌باره‌ت مێژووی کۆن و مێژووی ئه‌ده‌ب پاراستووه‌. به‌ڕاده‌یه‌ک، بوونه‌ته‌ سه‌رچاوه‌یه‌کی باوه‌ڕپێکراو.. بۆ ساغکردنه‌وه‌ی زۆر پرسی مێژوویی ناچارین بۆیان بگه‌ڕێینه‌وه‌. (( ئه‌گه‌ر کوردستان نه‌بوایه‌، له‌وانه‌ بوو ئێسته‌ش ساڵی وه‌فاتی شاعیری گه‌وره‌ی کورد حاجی قاردی کۆییمان نه‌زانیایه‌.)) (4)

زۆربه‌ی ژماره‌کانی ڕۆژنامه‌ی (تیگه‌یشنی ڕاستی) به‌نموونه‌ی جوان و ئاست به‌رزی شیعری گه‌وره‌ شاعیران و به‌ په‌ندی پێشینان ڕازاونه‌ته‌وه‌. وه‌ک (به‌تیرێ دوو نیشانی شکاند)، ( له‌سه‌ره‌وه‌ دۆسته‌و له ‌ژێره‌وه‌ دوژمن)، ( گورگه‌و له ‌پێستی مه‌ڕدایه‌)، (شوێن کڵاوی بابردوو که‌وتوون)، (پاروو له‌ده‌می خۆی ده‌رئه‌هێنێ)، (له‌پاش باران که‌په‌نه‌ک) (5)

سێیه‌م: له‌لای مرۆڤی کورد، سه‌رهه‌ڵدانی ڕۆژنامه‌ هاوکاته‌ له‌گه‌ڵ سه‌رهه‌ڵدانی هه‌ستی نه‌ته‌وایه‌تیدا. یان هاوکاته‌ له‌گه‌ڵ جۆش سه‌ندنی‌ ئه‌م هه‌سته‌دا. که‌ ده‌کاته‌ (99) ساڵ له‌مه‌وبه‌ر. واته‌ دوامای سه‌ده‌ی نۆزده‌هه‌م و له‌به‌رده‌م ده‌روازه‌ی سه‌ده‌ی بیسته‌مدا، که لێره‌وه‌‌ چاخی شۆڕش و بزاڤه‌کانی کوردستان به‌جدی سه‌رهه‌ڵده‌دا. ده‌توانین ڕابه‌رانی ڕۆژنامه‌گه‌ریی کورد، به‌ڕابه‌رانی بیری نه‌ته‌وایه‌تی دابنێین. هه‌موو ئه‌و گه‌لانه‌ی ده‌که‌ونه‌ به‌ر فشاری چه‌وساندنه‌وه‌ی نه‌ته‌وایه‌تی و به‌ره‌وڕووی بنده‌ستی ده‌بنه‌وه‌، به‌ ناچاریی ده‌چنه‌وه‌ قاوغه‌ کۆنه‌که‌ی خۆیان. واته‌ بۆ ڕابردوویان ده‌گه‌ڕێنه‌وه‌، بۆ سه‌رچاوه‌ دێرین و ڕه‌سه‌نه‌کانیان و مینا کۆنینه‌و یادگاری پیرۆز سه‌یریان ده‌که‌ن. ده‌یانکه‌نه‌ جێی شانازی خۆیان و ده‌یانهێننه‌وه‌ مه‌یدان. تاکو جارێکی دی یادگاره‌کان، له‌ سرووت و (طقوس) گۆرانی و به‌یت و په‌ند.. هتد له‌به‌رچاوو له‌به‌ردڵان بن. تاکو له‌م ڕێگه‌یه‌وه‌، تایبه‌تمه‌ندییه‌ نه‌ته‌وایه‌تییه‌کان بهێننه‌وه‌ یادو خۆیان له‌بیانیی داگیرکه‌ر هه‌ڵاوێرن. 

بۆ ڕێگه‌ گرتن له‌هه‌ژموونی ڕۆشنبیریی داگیرکه‌ر، له‌نێوان خۆیان ئه‌واندا دیوارێک هه‌ڵچنن و خۆ به‌ده‌سته‌وه‌ نه‌ده‌ن. خودی زانستیی فۆلکۆریش، که ‌زانستێکی نوێیه‌، هه‌ر له‌م سۆنگه‌یه‌وه هاتۆته‌ ئاراوه‌. (( له‌دایکبوونی زانستیی فۆلکۆر، وه‌ڵامدانه‌وه‌یه‌کی سروشتی بوو بۆ گه‌شه‌ سه‌ندنی بیری نه‌ته‌وه‌یی له‌وڵاته‌ ئه‌وروپاییه‌ پێگه‌یشتووه‌کاندا، هه‌روه‌ها بۆ ئه‌و پێشکه‌وتنه‌ ده‌گه‌ڕێته‌وه‌، که‌ زانسته‌ ئینسانییه‌کان به‌گشتی و کۆمه‌ڵایه‌تییه‌کان به‌تایبه‌تی به‌ده‌ستیان هێنا.)) (6)
کوردیش، وێڕای چێژ لێ وه‌رگرتن، به‌ڕێزه‌وه‌ له‌به‌یت و هقایه‌ت و په‌ندو سرووته‌کانی خۆی ده‌ڕوانێ. هه‌ندێ جاران په‌ند له‌ کۆمه‌ڵگه‌ی خێڵه‌کیی وه‌ک کورده‌واریدا مینا (یاسا)، کێشه‌یه‌کی یه‌کلایی کردۆته‌وه‌. له ‌ئاستی ئه‌و په‌نده‌دا، که‌ تاقیکراوه‌ و پوخته‌ی ئه‌زموونی خه‌ڵکه‌و له‌ ڕسته‌یه‌کی چڕدا داڕێژراوه‌، ئاو ڕاوه‌ستاوه‌ و خه‌ڵک ملیان له‌ موو باریکتر بووه‌.!‌
کاتێ کورد، به‌بزاڤی جه‌سته‌و ترپه‌و ڕه‌زم و ده‌سرۆکه‌ی شه‌کاوه‌ی ده‌ستییه‌وه‌، که‌ بۆ ئاڵایه‌کی هێشتا هه‌ڵنه‌کراو نمابووه‌. به‌ جۆری ده‌ستگرتنی خۆیه‌وه‌، به‌جووڵه‌ی تایبه‌تیی له‌دوو یه‌کی پێ و لاق، به‌به‌رگی ژنانه‌ی شۆڕه‌وه‌، به‌شاڵ و شه‌پکی گورجه‌وه‌ شایی گێڕاوه‌، ویستوویه‌تی و زۆریشی مه‌به‌ست بووه‌ خۆی هه‌ڵاوێرێ و به‌دراوسێکانی له ‌فارس و تورک و عه‌ره‌ب به‌تایبه‌تی بڵێ: بمنسان.. من جیام و ئێوه‌ جیان. من ئه‌مه‌ی ده‌یگێڕم ئاهه‌نگمه‌. ئه‌مه‌ی ده‌یپۆشم کاڵای باڵامه‌ و له‌ هیچ ڕوویه‌که‌وه‌ له‌ئێوه‌ ناچم. کلتووری من جیاوازه‌ و به‌خۆم تایبه‌ته‌و پێی ده‌ناسرێمه‌وه‌.

چواره‌م: ئه‌و ده‌مانه‌ له‌هیچ پارچه‌یه‌کی وڵاته‌که‌یدا، کورد گۆڤاری تایبه‌ت به‌که‌له‌پووری نه‌بووه‌، که‌ تایبه‌کاریی بۆ بڵاوکردنه‌وه‌ی بابه‌ته‌کانی فۆلکۆر تێدا ڕه‌چاو کرابێ. بۆیه‌ به‌ناچاریی هاتوون له‌ڕۆژنامه‌و هه‌فته‌نامه‌و گۆڤاره‌ هه‌مه‌ ڕه‌نگ و هه‌مه‌ خولیاکانیان بارکردووه. هه‌ر له‌م سۆنگه‌یه‌وه‌یه‌ پیره‌مێر له‌ لاپه‌ڕه‌ی یه‌که‌می (ژین)دا، که ‌لاپه‌ڕه‌ی هه‌واڵه‌ نوێ و گرنگه‌کانه‌، هاتووه‌ په‌ندی پێشینانی به‌هه‌ڵبه‌ست کراوی بڵاوکردۆته‌وه‌. به‌مه‌یش ئه‌رکێکێ مێژوویی به‌جێ گه‌یاندووه‌. ئه‌ویش به‌ستنه‌وه‌ی ڕابردووه‌ به‌ ئێستاوه‌. وه‌ک که‌ره‌سته‌یه‌کی خاو، سه‌ره‌تایه‌کی پێویستیشه‌ بۆ تێگه‌یشتن له‌ئێستا. جگه‌ له‌وه‌ی (( فۆلکۆر له‌خۆیدا  گه‌وره‌ترین پشتگیرییه‌ بتوانێ فریای ئه‌وانه‌ بکه‌وێ که‌وا سه‌رقاڵی توێژینه‌وه‌ی ڕووناکبیریی و کۆمه‌ڵگه‌ن.)) (7)

وێرای ئه‌وه‌ی به‌یت و داستان و هه‌قایه‌ته‌کان جارێکی دی بۆ ده‌قی شانۆنامه‌و ڕۆمان و شیعری نوێ‌‌ ده‌بنه‌وه‌ به‌ خه‌رمانێ له‌ که‌ره‌سه‌ی خاو، بۆ ئێسته‌و داهاتوو.. وه‌ک ئه‌و به‌کاربردن و له‌نوێ ئاماده‌کردنه‌ی، که‌ له‌ ئه‌فسانه‌کانی یۆنانی کۆن و سۆمه‌رییه‌کانه‌وه‌ هاتوونه‌ته‌ ئاراوه‌. به‌دڵنیاییه‌وه‌، ئه‌گه‌ر بهاتایه‌و ته‌مه‌نی ڕۆژنامه‌ی کوردی دوو هێنده‌ی ئێستا بوایه‌، یان ئه‌گه‌ره‌کو له‌گه‌ڵ هی ئه‌وروپاییه‌کاندا سه‌ری هه‌ڵبدایه‌، ئه‌وا له‌باریدا ده‌بوو، دوو هێنده‌ی ئێشتا و بگره‌ زیاتریش سامانی که‌له‌پووری بپاراستایه‌. به‌ تایبه‌ت به‌یت و داستان و هه‌قایه‌ت، که‌ به‌ئاسانی ئه‌زبه‌ر ناکرێن و له‌بیر ده‌چنه‌وه‌.

حیکایه‌تخوانه‌کان، کاتێ داستانیان ئه‌زبه‌ر کردووه‌ و له‌که‌ش و هه‌وای تایبه‌تدا بۆ گوێگریان گێڕاوه‌ته‌وه‌، گوێگرانیش کڕو بێده‌نگ، گوێ مووچ بوون. له‌ ناخه‌وه‌ جۆشیان خواردووه‌ و چوونه‌‌ته‌ نێو ڕووداوه‌کانه‌وه‌، پێی هه‌ژاون و ورووژاون. ئه‌م دۆخه‌، یانژی ئه‌م سرووته، ‌بۆ ئه‌وه‌ ده‌گه‌ڕێته‌وه‌، که‌ ئه‌وان خۆیان تێدا دۆزیوه‌ته‌وه‌.(( پاڵه‌وان ئه‌و تاکه‌یه‌، بۆ قه‌ره‌بوو کردنه‌وه‌ی بێهێزیی خۆمان وێنه‌یه‌کی نموونه‌یی تێدا به‌دی ده‌که‌ین.)) (8)

ئه‌و داگیرکردنه‌ نامرۆڤانه‌ درێژخایه‌نه‌ی، که‌ خۆشمان به‌ته‌واوی نازانین بۆ چه‌ند سه‌ده له‌مه‌وبه‌ر ده‌گه‌ڕێته‌وه‌، وای له‌ڕووناکبیری کورد کردووه‌، بۆ سه‌رچاوه‌ بگه‌ڕێته‌وه‌‌. بۆ به‌رگری له‌خۆی ئه‌فسانه‌و داستانه‌کان بکاته‌ قه‌ڵغان. هه‌وڵ بدا، له‌و زه‌مه‌نه‌‌ پڕ ته‌نگه‌ژه‌یه‌دا که‌ تێیکه‌وتووه‌، ئه‌گه‌ر به‌ خه‌یاڵیش بووبێ، هه‌ڵویستی پاڵه‌وانی مێژوو و ئه‌فسانه‌کان پاته‌ بکاته‌وه‌. ئێمه‌ ئێستاش خه‌ون به‌توانای له‌بن نه‌هاتوو و ئه‌فسانه‌یی دوانزه‌ سواره‌وه‌ی مه‌ریوانه‌وه‌ ده‌بینین و خۆزیاو بریامانه‌ ڕووداوه‌که‌ یانژی له‌و شێوه‌ی ڕووداوه‌که‌‌، له‌ ئێستاشماندا دووباره‌ بێته‌وه‌. (( قاره‌مان وه‌ها ده‌نوێنێ وه‌ک هه‌میشه‌ به‌سه‌ر هێزه‌ نهێنی و له‌ڕاده‌به‌ده‌ره‌کاندا زاڵ ببێ. قاره‌مان له‌مرۆڤی ئاسایی جیاده‌بێته‌وه‌. ئه‌و هه‌ر له‌ ڕۆژی له‌دایکبوونییه‌وه‌ چاره‌نووسی ڕۆشنه‌ و سه‌رکه‌وتنی مسۆگه‌ره‌.)) (9)

له‌م ڕوانگه‌یه‌وه‌ ڕۆژنامه‌نووسانی به‌رایی ڕێیان به‌ بڵاوکردنه‌وه‌ی به‌یت و داستانه‌کان داوه، تاکو چرایه‌ک له‌ پێش خوێنه‌ردا هه‌ڵبکه‌ن و وره‌ی پێبده‌ن. بۆ ئه‌وه‌ی بڕوای به‌خۆی هه‌بێ. پاڵه‌وانه‌ نه‌به‌رد و پشوو درێژه‌کانی داستانه‌کان سه‌رمه‌شقی بن، که‌ بێباکن، سڵ ناکه‌نه‌وه‌ و ته‌سلیم نابن. جێی له‌سه‌ر ڕاوه‌ستانه‌ له‌هه‌موو ئه‌و حیکایه‌ته‌ کوردییانه‌دا که‌ به‌رچاوم که‌وتوون، یانژی بۆ خۆم کۆمکردوونه‌توه‌، (کورد)ی بێ تاج و پادشا و ئاڵا، له‌ ته‌وای ئه‌و حیکایه‌تانه‌دا، خاوه‌نی پادشای دڵئاوا و بێباک و دادپه‌روه‌ره‌. ئایا ئه‌مه‌ مانای ئه‌وه‌ نییه‌ کورد له‌ دێر زه‌مانه‌وه‌ خه‌ون به‌ پادشای‌ دادپه‌ره‌وه‌وه‌ ده‌بینێ؟

(د. أحمد مرسی)، باس له‌گه‌لی (فنله‌ندی) ده‌کا و ده‌ڵێ: (( که‌س هینده‌ی فنله‌ندییه‌کان ئالووده‌ی فۆلکلۆر نییه‌. هه‌ر منداڵێکیان بگری داستانه‌ شیعری کالیڤالا ده‌زانێ. له‌هه‌موو جیهاندا یه‌که‌مین زانایه‌ک، ‌بووبێته‌ ‌خاوه‌نی کورسیی فۆلکۆر له‌ زانکۆدا کارل کرون ـ ی فنله‌ندییه‌.)) (10) ناوبراو گرنگی دانی ئه‌م گه‌له‌ به‌که‌له‌پوور، که ‌به‌ حه‌شیمه‌ت چه‌ند ملیۆنێکه‌؛ ده‌گێڕێته‌وه‌ بۆ:‌ ((هه‌ستی به‌جۆشی نیشتمانیی له‌لای فنله‌ندییه‌کان، دوای ئه‌وه‌ی پێنج سه‌ده‌ له‌ لایه‌ن ـ سوید ـ ه‌وه‌ داگیرکراوه‌، پاشان به‌ ڕووسیا ـ یان فرۆشتووه‌.)) (11)

لێره‌وه‌ به‌دیار ده‌که‌وێ، که‌ به‌ته‌نگه‌وه‌ هاتن و پاراستنی ده‌قه‌ فۆلکۆرییه‌کان، له‌سۆنگه‌ی شانازی به‌داب و نه‌ریتی نه‌ته‌واته‌تییه‌وه‌ سه‌رچاوه‌ی گرتووه‌ و گه‌ڕانه‌وه‌یه‌ بۆ باوه‌شی ڕه‌سه‌نایه‌تی.

پێنجه‌م: ئاستی ژیاریی (حضاره‌) کورد، له‌سایه‌ی داگیرکه‌راندا تاکو ئه‌مڕۆش هه‌ر به‌نزمیی ماوه‌ته‌وه‌. هه‌روه‌ک داگیرکه‌رانی کورد بۆخۆشیان له‌ڕووی شارستانییه‌وه‌ گه‌شه‌یه‌کی ئه‌وتۆیان نه‌کردووه‌. شیاوی باس و به‌رچاو بێ. ئه‌وان تاکو ئێستاش نه‌یانتوانیوه‌ به‌تۆزی پێی گه‌له‌ زیندووه‌کانی ڕۆژئاواو ڕۆژهه‌ڵاتدا بگه‌ن. به‌کاربه‌رن نه‌ک به‌رهه‌مهێن. پاشکۆی گه‌لانی پێشکه‌وتوون. بۆیه‌ دۆخی ئه‌و کۆمه‌ڵگه‌یه‌ی کوردی تێدا ده‌ژی، وه‌ک هی هه‌زار ساڵ له‌مه‌وبه‌ر وه‌هایه.

تا ئه‌م داییه‌ش شاره‌کان به‌پیشه‌ی ده‌ستییه‌وه‌ خه‌ریک بوون. وه‌ک موتابچی، جۆڵایی، پێسته‌ خۆشکردن (ده‌با‌غی)، سابوون دروسکردن، به‌ڕه‌و مافوور چنینی ده‌ستی، شیرگه‌ریی.. هتد. لادێکانیش سه‌رقاڵی ماڵات و وڵسات به‌خێوکردن و گه‌رمیان و کوێستان بوون. ئێستاشی له‌گه‌ڵدابێ به‌شی زۆری ڕووبه‌ری کوردستان بۆ کشتوکاڵ به‌کار نه‌هێنراوه‌. کشتوکاڵ هێشتا به‌شێوه‌ی سه‌ره‌تایی دوور له‌ ته‌کنۆلۆجیای نوێ به‌رهه‌م دێ.‌ دیاره‌ له‌ کۆمه‌ڵگه‌ی وه‌هادا، په‌ندو حیکایه‌ت وداستان و گۆرانی و سه‌مای میللی، گوێگرو بێنه‌ری زۆریان ده‌بێ. چو‌نکه‌ ڕووناکبیریی نوێ به‌و مانایه‌ی خۆرئاواییه‌کان مامه‌ڵه‌ی له‌ته‌کدا ده‌که‌ن، هێشتا له‌سه‌ره‌تادایه‌. هێشتا وه‌ک پێویست گه‌شه‌ی نه‌کردووه‌ و فۆرمه‌له‌ نه‌بووه‌. بۆیه‌ سه‌رنج دان و گوێگرتن له‌هونه‌ری کۆن، که‌ به‌ فۆلکلۆر ناسراوه‌، هێشتا هه‌ر له‌ له‌گه‌ڵ ڕه‌وتی سستی تاکی کورددا گونجاوه‌، بۆ ئه‌وه‌ی لێره‌وه‌ ئاره‌زووه‌کانی خۆی تێر بکا خۆی پێبگه‌یێنێ (تحقیق الذات). ته‌واو وه‌ک په‌رۆشیی تاک بۆ دیتنی یاری تۆپی پێ، یان دیتنی شانۆییه‌کی نوێ.

شه‌شه‌م: وا دیاره‌ له‌ کۆتایی سه‌ده‌ی نۆزده‌هه‌م و سه‌ره‌تای سه‌ده‌ی بیسته‌مدا، یه‌کێک له‌و خاسییه‌تانه‌ی نه‌ته‌وه‌ی پێ ناسراوو شکۆدار بووه‌و ده‌رو دراوسێی ناچار کردووه‌ ددان به‌ ئاستی ژیاریدا بنێ، ده‌وڵه‌مندیی بووه‌ له‌ بواری ئه‌ده‌بیاتدا. هه‌ر گه‌لێکیش ئه‌ده‌بیاتی نه‌بووبێ، به‌که‌م سه‌یرکراوه‌. (( ته‌ماشاکه‌ن ئه‌حمه‌د حیلمی شه‌هبه‌نده‌ر زاده‌، که‌ یه‌کێکه له‌ مه‌حه‌رزینی تورک، له‌ کتێبی ئه‌قوامی جیهاندا ده‌ڵێ: کورده‌کان هیچ ئه‌ده‌بیاتیان نییه‌. که‌ ئه‌حمه‌د حیلمی وابڵێ ده‌بێ غه‌ربییه‌کان بڵێن چی؟ تورکێک له‌گه‌ڵ کورد ئه‌وه‌نده‌ حه‌یات ڕابوێرێ هێشتا کورد چییه‌ نایناسێ، له‌کوێ ده‌توانێ زمان و عاده‌تی ئه‌و تێبگاو ڕێی ته‌ره‌قی پێ نیشان دا. که‌سێ ئاگای له‌خۆی نه‌بێ چۆن ده‌توانێ یه‌کێکی تر ئاگاداری بکات؟)) (12)

وا دیاره‌ (تیگه‌یشتنی ڕاستی) بۆ به‌درۆ خستنه‌وه‌ی ئه‌حمه‌د حیلمی وڕه‌تکردنه‌وه‌ی ئه‌و تانه‌ی له‌کوردی داوه‌ ده‌ستی داوه‌ته‌ ‌بڵاوکردنه‌وه‌ی ژماره‌یه‌کی زۆر به‌رهه‌می شاکاری شاعیرانی وه‌ک نالی، کوردی و سالم ... 

هه‌ر بۆ جه‌خت کردن له‌سه‌ر ئه‌م پرسه‌ گرینگه‌، دێ له‌گه‌ڵ گه‌وره‌ شاعیرانی (فارس) دا به‌راوردیان ده‌کا. دوای بڵاوکردنه‌وه‌ی چه‌ندین نموونه‌ی به‌رزو نایابی شیعر، ده‌ڵێ:‌ (( عوله‌مای ئه‌وروپاو ئه‌تاتورک ده‌یانوت که‌ ئه‌کراد ئه‌ده‌بیاتی نییه‌. ئه‌مجا ئێمه‌ له‌و ڕۆژنامه‌ کوردییانه‌ی که‌ له‌مه‌وپێش نه‌شر کران ئیسپاتمان کرد که‌ کورد ئه‌ده‌بیاتی نازک و ڕه‌نگین و شیرینیان هه‌یه‌. خصوصه‌ن له‌شیعردا ده‌ستێکیان هه‌یه‌.)) (13)

ئه‌نجام:

ڕۆژنا‌مه‌ هه‌وڵنامه‌یه‌. هه‌واڵی کردۆته‌کاڵا. ده‌یکڕێ و به‌خوێنه‌رانی خۆی ده‌فرۆشێته‌وه‌. ڕۆژنامه‌ی کوردیش وه‌ک هی هه‌موو جیهان گه‌ره‌که‌ مێژووی کوردو هه‌موو دنیا له‌ ڕۆژێکدا پیشان بدا. مێژوویه‌کی ڕاست و دروست وه‌ک خۆی. که‌چی ڕۆژنامه‌ و هه‌فته‌نامه‌کانی کورد گرنگییه‌کی زۆریان به‌فۆلکۆر داوه‌. دیاره‌ فۆلکۆر به‌رهه‌می ڕابردووه‌. ئه‌م دیارده‌یه‌ش له‌و گۆشه‌ نیگایه‌وه‌یه‌، که‌ بۆکورد ڕۆژنامه‌ تاکه‌ هۆی ڕاگه‌یاندن بووه‌و بۆته‌ سه‌رچاوه‌ی سه‌ره‌کیی ڕۆشنبیریی. له‌لایه‌کی دیکه‌وه‌ گه‌لانی دراوسێ میلله‌تی بێ که‌له‌پووریان (به‌تیبه‌تی له‌بواری شیعردا) پێ قه‌بووڵ نییه‌ و به‌دوا که‌توویان داوه‌ته‌ قه‌ڵه‌م. ڕۆژنامه‌نووسانی کوردیش بۆ پووچکردنه‌وه‌ ڕای نووسه‌رانی ناحه‌ز به‌کورد، هاتوون ڕووی گه‌شی که‌له‌پووری کوردیان نیشان داوه‌.

ئاستی ژیاریی میلله‌تی کورد هۆیه‌ک بووه‌ بۆ گرنگی دان به‌فۆلکۆر. کورد تا ئه‌م نزیکانه‌ش، له‌ لادێ سه‌رگه‌رمی چێوداری و له‌شاردا به‌پیشه‌ی ده‌ستییه‌وه‌ خه‌ریک بووه‌. له‌پشه‌سازیی نوێ،‌ که‌ ڕووناکبیریی نوێ له‌گه‌ڵ خۆیدا به‌ دیاری ده‌یهێنێ، بێبه‌ش بووه‌.. له‌کۆمه‌ڵگه‌ی وه‌هادا ، ئێستاشی له‌گه‌ڵدابێ، خه‌ڵک به‌گشتیی چێژ له‌ فۆلکۆر ده‌بینێ. جگه‌ له‌وه‌یش، بۆ گه‌لی بنده‌ست پاڵه‌وانی داستان و به‌یته‌کان وه‌ک نموونه‌و پێشه‌نگ سه‌یر کراون. ئه‌وان هه‌ڵگری خۆزیاو بریای تاکی کوردی سه‌رده‌می دواتریش بوون. گه‌ڕانه‌وه‌ بۆ کلتوورو فۆلکۆر لای زۆرکه‌س گه‌ڕانه‌وه‌یه‌ بۆ ئامێزی گه‌رم و به‌سۆری ڕه‌سه‌نایه‌تی. بۆ خۆجیاکردنه‌وه‌ له‌داگیرکه‌ر، که‌ ویستوویه‌تی تاکی کورد گۆرانی ئه‌وان بڵێته‌وه‌ به‌رگی ئه‌وان بپۆشێ حیکایه‌ته‌کانی ئه‌وانی له‌به‌ر بێ.. له‌لایه‌کی دیکه‌وه‌ بۆ به‌هه‌ندگرتنی فۆلکلۆرو به‌پرۆز بۆ ڕوانینی،‌ له‌گه‌ڵ سه‌رهه‌ڵدان وگه‌شه‌سه‌ندنی بیری نه‌ته‌وایه‌تیدا هاوکاته. ڕابه‌رانی ڕۆژنامه‌گه‌ریی کورد، ڕابه‌ری بیری نه‌ته‌وایه‌تیش بوون و گرنگییان به‌م لایه‌نه‌ داوه‌.

(7)

ئینته‌رنێت و ڕۆژنامه‌ی میللی

تاکو ئێسته‌ باسه‌که‌مان له ده‌وری ‌ڕۆژنامه‌ی کلاسیک ده‌سووڕایه‌وه‌. ئه‌و جۆره‌ بڵاڤۆکه‌ی ڕابه‌ران‌ و ڕووی گه‌شی کۆمه‌ڵایه‌تی و ڕۆشنبیرییان له‌ پشته‌وه‌ بوو. ئه‌وان ڕه‌نگیان بۆ ڕشتبوو. ئه‌وسا ڕۆژنامه‌ خاوه‌نی یاساو به‌رنامه‌ی خۆی بوو. به‌شێوه‌یه‌کی پیرا‌میدی، له‌ هه‌واڵی‌ لوتکه‌ی ده‌سته‌ڵاته‌وه‌ پێیدا ده‌هاتنه‌ خواره‌وه‌. ئه‌وان زۆر به‌ته‌نگ پاراستنی شه‌ره‌فی پیشه‌ی ڕۆژنامه‌وانی و نهێنی سه‌رچاوه‌ی زانیارییه‌وه‌ بوون. ئه‌وان ناوی نهێنیی نووسه‌ریان نه‌ده‌درکاند ئه‌گه‌ر له‌سه‌ری دوچاری لێ پێچینه‌وه‌ی توندیش بهاتنایه‌.‌ ویژدانی زیندووی جه‌ماوه‌ربوون. خۆیان له‌ هه‌مبه‌ریدا به‌ به‌رپرسیار ده‌زانی. که‌سێتیی خۆیان و ڕۆژنامه‌که‌یان قورس و قه‌مه‌ر ڕاده‌گرت. خاوه‌نی نامه‌ی سیاسی و کۆمه‌ڵایه‌تی و ئه‌ده‌بی بوون و خه‌ڵکێش وه‌ک که‌سێتیی نیشتمانی ڕێزی لێده‌نان.

تاکو ئه‌م دواییه‌ش خوێنه‌ری کورد وا ڕاهاتبوو‌، له‌ لاپه‌ڕه‌ی یه‌که‌می ڕۆژنامه‌دا، له‌ گۆشه‌ی سه‌راوردی ده‌سته‌ ڕاسته‌وه‌، وێنه‌ی گه‌شی لێو به‌ته‌نکه‌ خه‌نده‌ی به‌ویقاری لوتکه‌ی ده‌سه‌ڵات ببینێ. جا ده‌کرێ ئه‌م خاوه‌ن وێنه‌یه‌، پادشای وڵات‌، سه‌رکۆمار یان سه‌رۆک وه‌زیران بێ. چونکه‌ له‌و ڕۆژهه‌ڵاتی ناڤینه‌دا، ڕۆژنامه‌کان به‌گشتیی یان مڵکی حکوومه‌ت یان حیزبن.

گه‌لێ جاران ته‌واوی ده‌سه‌ڵاته‌کان له‌یه‌ک که‌سدا کۆده‌بنه‌وه‌. خودی سه‌رۆک، هه‌م سکرتێری (گشتیی) حیزب ‌و هه‌م فه‌رما‌نده‌ی (گشتیی) هێزه‌ چه‌کداره‌کانیشه‌. له‌ژێر وێنه‌که‌دا ناوی سه‌رۆک به‌هه‌موو نازناوه‌ میللیتاری و مه‌ده‌نییه‌کانییه‌وه‌، به‌هێڵی پانی ڕه‌نگییه‌وه‌ تێکه‌ڵ مانشێتی سه‌ره‌کی ده‌بێ. جه‌نابی له‌ماوه‌ی (24) سه‌عاتی ڕابردوودا چی چالاکیی نواندووه‌، له‌ پێشوازیی شاندی باڵای وڵاتان و کۆبوونه‌وه‌ی له‌گه‌ڵ کۆمیته‌ی ناوه‌ندیی حیزبه‌که‌ی خۆی.. ئه‌مجا نۆره‌ی که‌سی دووه‌می ده‌وڵه‌ت دێ. ده‌بێ وێنه‌که‌ی بڕێ گچکه‌ترو شوێنی له‌خوار سه‌رۆکه‌وه‌‌ بێ. دوای پایته‌خت ئه‌وجا نۆره‌ دێته‌ سه‌ر چالاکییه‌ فه‌رمییه‌کانی پارێزگه‌کان..

ئه‌گه‌ر به‌ تیفکرینه‌وه‌ سه‌رنجی بده‌ی ده‌بینی زۆربه‌ی ئه‌و چالاکییانه‌‌ شیاوی ئه‌وه‌ نین وه‌ک هه‌واڵ چاپ بکرێن و شایانی خوێندنه‌وه‌ش نین.. به‌ڕاست‌ چ هونه‌رێکی تێدایه‌ ئه‌گه‌ر وه‌زیری کشتوکاڵ سه‌ردانی کێڵگه‌یه‌کی په‌له‌وه‌ر بکا؟ وه‌زیری ناوبراو به‌م سه‌ردانه‌ی ئه‌رکی سه‌رشانی خۆی به‌جێ گه‌یاندووه‌. ڕێک وه‌کو ئه‌وه‌ وایه‌ ڕۆژنامه‌و تیڤی بێن مامۆستا له‌پۆلدا و نوژدار له‌تیمارخانه‌و پارێزه‌ر له‌داگا پیشان بده‌ن.! 

ئه‌وه‌یان هه‌واڵه‌، ئه‌گه‌ر مامۆستاو نوژدار و پارێزه‌ر نه‌چنه‌ شوێنی کاری خۆیان و مان بگرن. به‌م باره‌یاندا هه‌واڵه‌ ئه‌گه‌ر سه‌رکۆمار پێشوازیی له‌ شاندی باڵای وڵاتێک‌ نه‌کا.. لێره‌، له‌وڵاتی دانیمارک ئه‌گه‌رچی ئه‌و به‌سه‌رهاته‌ی سه‌رۆک وه‌زیران (ئه‌نه‌س فۆ غاسموسن) کاتێ له‌ کۆڵانێکی پایته‌خت هیلکه‌ بارانیان کردو بووه‌ هه‌واڵی رۆژ، یان ئه‌وکاته‌ی له‌خودی ته‌لاری په‌ڕله‌مانداو  به ‌به‌رچاوی کامێرای میدیاکانه‌وه‌ سه‌تڵیک بۆیه‌ی سووریان به‌سه‌ردا کرد! ئه‌گه‌رچی نزیکه‌ی چوار ساڵیشی به‌سه‌ردا ڕه‌تبووه‌، که‌چی کاره‌که‌ ئه‌وه‌نده‌ سه‌مه‌ره‌یه‌ تاکو نهۆش جاروبار هه‌ر بۆ خۆشی تیڤییه‌کان لێیده‌ده‌نه‌وه‌. 

هه‌ر وه‌ک ئه‌م هه‌واڵه‌ش به‌و ڕاده‌یه‌ گرنگ نییه‌ ئه‌گه‌ر ئه‌ندام په‌ڕله‌مانێک پێشنیاری یاسایه‌ک پێشکه‌ش په‌ڕله‌مان بکا. سه‌یر ‌ئه‌وه‌یه‌ له‌ ماڵه‌که‌یدا سه‌د هه‌زار دۆلار بدۆزرێته‌وه‌.!‌ چو‌نکه‌ ئه‌و بڕه‌ پاره‌یه‌ ئه‌گه‌ر دزێتی و ڕه‌ش نه‌بێ ده‌بوو له‌بانکدا بێ.! ئه‌مه‌یان ده‌بێته‌ هه‌واڵی میدیاکان و ئیدی ئه‌و ئه‌ندام په‌ڕله‌مانه‌ له‌حیزبیش جیی پێ لێژده‌بێ و ئاستی جه‌ماوه‌ریی حیزبه‌که‌یشی پێ داده‌به‌زێ.

ڕۆژنا‌مه‌ی میللی وا خه‌ریکه‌ بینه‌ر له‌ڕۆژنامه‌ی کلاسیک و سوننه‌تی زه‌وت ده‌کاو به‌لای خۆیدا ده‌یانهێنێ. چونکه‌ به‌لای هاووڵاتییه‌که‌وه‌ ئه‌وه‌یان هه‌واڵێکی دڵخۆشکه‌ره‌ ئه‌گه‌ر گۆرانبێژێکی به‌ناوو ده‌نگ ڤیدیۆکلیپێکی نوێ بخاته‌ بازاڕه‌وه‌، نووسه‌رێکی ناودار کتێبێکی نوێ به‌چاپ بگه‌یێنێ، تیپی نه‌ته‌وه‌یی له‌ یارییه‌که‌دا بیباته‌وه‌، یان بیدۆڕێنێ. چونکه‌ ئه‌مانه‌ ویژدان و کلتووری گه‌لێک پێکدێنن.

هه‌روه‌ها ئه‌وه‌ش هه‌واڵێکی گرینگه‌ ئه‌گه‌ر پۆلیس باندێکی دزو قاچاخچی به‌ماده سڕکه‌ره‌کانه‌وه‌‌ بگرێ، یان پیاو کوژێک، تاوانه‌که‌ی له‌ نهێنیی و تاریکی شه‌ودا ئه‌نجام داوه‌و پۆلیس توانیوێتی قیڕ بیگرێ. به‌ڵام له‌و ڕۆژهه‌ڵاته‌ پۆلیس وه‌ک به‌ڵای خوا سه‌یرده‌کرێ و خه‌ڵک پێیان خۆشه‌ خودی پۆلیس له‌ لایه‌ن خه‌ڵکه‌وه‌ دووچاری فشار ببنه‌وه‌! 

لێره‌ ڕۆژنامه‌ نووس به‌دوای ڕسواییه‌‌کانه‌وه‌ن. کێ بازرگانی به‌ئافره‌ته‌وه‌ ده‌کا؟ کێ پۆڕنۆ فیلمه‌کان به‌رهه‌م دێنێ و کێ بازرگانییان پێوه‌ ده‌کا؟ له‌وێ له‌و ڕۆژهه‌ڵاته‌ هه‌ندێ جاران، به‌رپرسه‌کان خۆیانن له‌پشت گه‌لێک کاری ناجۆرو ناڕه‌واوه‌‌ن. ڕۆژنامه ‌نووسی بێ پشت و په‌نا ناوێرێ له ‌ئاستیاندا بڵێ له‌ل‌.! لێره‌ ئه‌و پێناسه‌یه‌ی (هویه‌) له‌ ته‌نکه‌ی باخه‌ڵی ڕۆژنامه‌واندایه‌ کۆمه‌ڵێک (حصانه‌) و ئیمتیازاتی ئه‌وتۆی بۆ دابین ده‌کا، ڕۆژنامه‌وان له‌ ڕۆژهه‌ڵاتی ناڤین به ‌خه‌ونیش نایبینێ و لچی لێنادا!!

مه‌به‌ستم ئه‌وه‌یه‌ ڕۆژنامه‌ی میللی وازی له‌ یاسای هه‌ره‌می هێناوه‌و له‌که‌ن ئه‌و شوێنکه‌وتنی هه‌واڵی فه‌رمیی گه‌وره‌ پیاوانی حیزب و حکومه‌ت به‌ پله‌ی یه‌که‌م نایه‌ن، به‌قه‌ده‌ر ئه‌وه‌ی شوێن ڕسواییه‌‌کانیان ده‌که‌ون. خۆ ئه‌گه‌ر کیژی سه‌رۆک له‌ دیسکۆتێکێدا قڵیشانییه‌وه‌، یان خوانه‌که‌ران‌ به ‌گرامێک تلیاکه‌وه‌ گیرا، ئه‌وا ڕۆژنامه‌ به‌جدی ئه‌م پرسه‌ ده‌گرێ. خه‌ڵک به‌ په‌رۆشه‌وه‌ ئه‌و هه‌واڵه‌ ده‌خوێننه‌وه‌. هه‌واڵی وه‌ها له‌ خودی حیزبه‌که‌ی سه‌رۆکیشدا گه‌ڕداوێک به‌رپا ده‌کا!

نهۆ خه‌ڵکی زیاتر به‌شوێن هه‌واڵی گه‌وره‌ هونه‌رمه‌ندو یاریزان و زاناکانه‌وه‌ن. به‌شوێن هه‌واڵی داهێنه‌رانه‌وه‌ن. چونکه‌ داهێنه‌ران نوێنه‌ری ڕاسته‌قینه‌ی خه‌ڵکن ‌و هه‌ر ئه‌وانیش له‌نێو جه‌ماوه‌ردا ناووداویان هه‌یه‌ و سبه‌ی مێژوو ناوی ئه‌وان تۆمار ده‌کا، بۆیه‌ شووکردن و ژن هێنان و منداڵ بوونیان، هه‌ندێ جار خانوو کڕینێک، ده‌بێته‌ هه‌واڵ و میدیاکان ده‌یگه‌یێننه‌ ده‌ره‌وه‌ی سنووریش. چونکه‌ خودی هونه‌رمه‌نده‌‌کان ناوودایان گه‌یشتۆته‌ وڵاتانای دنیا. به‌ڵام کێ چوزانێ سه‌رۆک وه‌زیرانی ئه‌و وڵاته‌ی هونه‌رمه‌ند، یان زاناکه‌ی لێده‌ژی هه‌ر ناویشی چییه؟ یان بۆچی مه‌بستێتی بزانێ و له‌پای چی؟

به‌م شێوه‌یه‌ له‌ ڕۆژنامه‌ میللییه‌کاندا ئه‌و قودسییه‌ته‌ی جاران نه‌ماوه‌. نها ڕۆژنامه‌وان به‌چرای ڕۆن گه‌رچه‌که‌وه‌ به‌شوێن کردوه‌ی ناوجۆری که‌سێتیه‌ دیاره‌کانی کۆمه‌ڵه‌وه‌ن. له‌م سه‌رده‌می جیهانگیرییه‌دا، ڕۆژنامه‌ که‌س ناپه‌ڕێنێ و خوا خوایه‌تی له‌ جێیه‌ک بۆنی گه‌نده‌ڵی بکا، ئیدی به‌نووسینی وتی وتی و به‌ وێنه‌ی ڕه‌نگیی نایابه‌وه‌ ده‌که‌وێته‌ ده‌مامک لادان له ‌ڕویان و ده‌یانکاته‌ بنێشته‌ خۆشه‌ی ژێر دانی خوێنه‌ری تینووی هه‌واڵی ڕسواییه‌کان! پێده‌چێ له‌م سه‌رده‌مه‌دا، به‌ به‌راورد له‌چاو جاراندا، ئاستی لاپڕه‌سه‌نیی (الفضول، الفضولي) لای خه‌ڵک به‌ شێوه‌یه‌کی گشتیی ڕووی له‌ هه‌ڵکشان کردبێ!

له‌که‌شف کردنی ئه‌م ڕسواییانه‌دا کامێرا وریله‌کانی چاودێریی ڕۆڵ ده‌بینن.. چونکه‌ زۆر وردن، نابینرێن و ده‌کرێ ڕۆژنامه‌وان زۆر به‌ئاسانی له‌نێو جزدانێکدا بیشارێته‌وه‌و خۆشی ده‌رنه‌خا. یان ده‌کرێ ته‌ماح بنێنه‌ به‌ر خه‌ڵک تاکو ڕسواییه‌کانیان بۆ که‌شف بکه‌ن. به‌م شێوه‌یه‌ بازاڕی ڕۆژنامه‌ی میللی هه‌میشه‌ گه‌رمه‌.

تازه‌کی له‌نێو ئێمه‌ی کوردا، ئه‌م جۆره‌ ڕۆژنامه‌ میللیانه‌ سه‌ر هه‌ڵده‌ده‌ن. وه‌لێ یه‌ک له‌باری جیهانی پێشکه‌وتووش ڕۆژنامه‌ی ئه‌لکترۆنی هه‌ر نوێیه‌. له‌چاو خۆیدا کورد گه‌لێ زوو که‌وتۆته‌ سه‌ر ده‌رکردنی ئه‌م جۆره‌ ڕۆژنامه‌یه‌، که‌ خه‌رجی زۆریان تێناچی. واته‌ پێویستییان به‌پشته‌وانیی حکوومه‌ت وحیزب و ڕیکلامیش نییه‌. ستافێکی چه‌ند که‌سیی گه‌ره‌که‌. هه‌ندێ جار تاکه‌ که‌سێکی به‌توانا ده‌توانێ ڕایپه‌ڕێنێ. بۆیه‌ چاوه‌ڕوان ده‌کرێ ژماره‌یان ڕوو له‌ هه‌ڵکشان بێ. تاکو ئێستا وه‌ک کۆسپێکی گه‌وره‌ له‌ به‌رده‌م هه‌ندێ له‌ کاربه‌ده‌ستانی کورددا به‌دیار ده‌که‌ون و حه‌جمینی له‌به‌ر بڕیون. 

چونکه‌ ئه‌وان به‌ڕۆژنامه‌ی کلاسیک ڕاهاتوون، که‌ بنه‌ماکانی کاری ڕۆژنامه‌وانی ڕه‌چاو ده‌که‌ن. سه‌نگین مامه‌ڵه‌ له ‌ته‌ک ئاریشه‌کاندا ده‌که‌ن. هێشتا ئاشنایه‌تییان له‌گه‌ڵ ئه‌م جۆره‌ ڕۆژنامه‌یه‌دا، که ‌شه‌رم له‌بابی خۆشیان ناکه‌ن په‌یدا نه‌کردووه‌. خۆ ئه‌م ڕۆژنامه‌ وروژێنه‌رانه‌ش هه‌ر زاده‌ی زه‌مانی جیهانگیرین.

 پێده‌چی زمان و وتاری ڕۆژنامه‌ له‌م چه‌رخه‌ نوێیه‌دا، که‌ هێشتا له‌ ده‌یه‌ی یه‌که‌میداین، گۆڕینی به‌سه‌ردا هاتبێ، وه‌لێ هه‌ندێ لێی بێئاگابن. ئه‌وه‌نییه‌، ئه‌م وتاره‌ نوێیه‌، که‌ ده‌توانین بڵێین بێ موبالاتی و گاڵته‌جاڕی تێکه‌ڵه‌و له‌ توندو تیژی خاڵی نییه‌، سه‌رتاکانی گه‌یشتۆته‌ نێو ڕاگه‌یاندنی کوردیی له ‌تاراوگه‌وه‌ په‌خش بوو؟ ئه‌وه‌ نییه‌ به‌رده‌رگه‌ی به‌ هه‌ندێ ‌له‌ به‌رپرسان گرتووه‌؟

دڵنیام کام مه‌سووله‌ی ڕۆژێ له‌ڕۆژان لاپه‌ڕه‌یه‌کی نه‌خوێندۆته‌وه‌، ئه‌مڕۆ به‌ناچاریی. ده‌بێ ڕۆژنامه‌ ئه‌لکترۆنییه‌کان به‌سه‌ربکاته‌وه‌ تاکو بزانێ چی له‌سه‌ر ئاشکرابووه‌؟ بێگومان ئه‌م ڕۆژنامانه‌ ڕوو له‌زیادین و له‌نێو خۆیاندا خوێنه‌ر‌ی کوردیان دابه‌شکردووه‌. له‌ ئاینده‌یه‌کی نزیکدا، واته‌ کاتێ به‌ته‌واوی ئینته‌رنێت له‌ کوردستاندا ده‌ته‌نێته‌وه‌، ئیدی هیچ خوێنه‌رێک بۆ ڕۆژنامه‌ کلاسییه‌کانی حیزب و حکوومه‌ت ناهێڵنه‌وه‌. 

له‌وپه‌ڕێ شکۆمه‌ندیی سه‌رده‌می زێڕینیانه‌وه‌ ده‌یانهێننه‌وه‌ سه‌ر سفر. بۆ سنوور دانان بۆ گزی و فزی و ڕسواییه‌ کۆمه‌ڵایه‌تییه‌کان. ئه‌م ڕۆژنامه‌ میللیانه‌ بوونیان پێویستییه‌. له‌نگه‌ری تێکچووی کۆمه‌ڵگه‌ ده‌هێننه‌وه‌ جێ. له‌و سۆنگه‌یه‌وه‌، که‌ دووره‌ ده‌ستن و له‌ خۆرئاوای ئازاده‌وه‌ په‌خش ده‌بن، ملکه‌چی یاساکانی چاپه‌مه‌نیی زێدی خۆیان نین. سانسۆری ئه‌وێ ده‌ستی به‌ماندا ناگا.

لێره‌وه‌، نێوانی ڕاگه‌یاندنی ئازادو میللی له‌گه‌ڵ ده‌سه‌ڵاتدا، نه‌ک هه‌ر له‌وڵاتانی که‌نار، که ‌ئازادییه‌کان سنووردارن، به‌ڵکو لێره‌ش‌ له دنیای ئازادیش، ڕۆژ به‌ڕۆژ بۆشایی زۆرتری تێده‌که‌وێ. ئه‌م ڕۆژنامه‌‌ میللییانه‌ له‌ هه‌ندێ وڵات ڕه‌وشی پۆلیتیک و باری کۆمه‌ڵایه‌تییان خستۆته‌ ژێر پرسیاره‌وه‌. خه‌ڵکی له‌سه‌ر ڕۆژنامه‌ی کلاسیک ڕاهاتوو ڕۆژ به‌ڕۆژ دێنه‌ پاڵ رۆژنامه‌ میللییه‌کان. ده‌یانکڕن و ده‌یانخوێننه‌وه‌. 

چونکه‌ ئه‌مان فۆکۆس له‌سه‌ر ئاکاری نامۆو ئه‌نتیک و هه‌ندێ جار ئابڕووبارانه‌ی گه‌وره‌پیاوانی سه‌رمایه‌و ده‌سه‌ڵات و ئه‌ستێره‌کانی سینه‌ماو گۆرانی ده‌که‌ن. گرنگییه‌کی زۆر به‌زمانی وێنه‌ ده‌ده‌ن؛ ڕووبه‌رێکی به‌رفراونی ڕه‌نگاوڕه‌نگی بۆ ته‌رخان ده‌که‌ن، خه‌ڵک مه‌یلی به‌لای ئه‌ماندایه‌.. هه‌ندێ جار له‌سه‌ر ئه‌م کارانه‌یان دووچاری لێ پێچینه‌وه‌ی یاسایی ده‌بنه‌وه‌. به‌ڵام ئه‌وه‌ خۆرئاوایه‌، مافی هه‌موو لایه‌ک ده‌پارێزی.

به‌م شێوه‌یه‌ (عه‌وله‌مه‌) ڕۆژنامه‌ی میللی، له‌ڕێگه‌ی ئینته‌رنێته‌وه‌ په‌خش بووی، بۆ خوێنه‌ری تینووی کوردیش کردۆته‌ خۆڕایی.. مه‌عاف، له ‌ڕووداوه‌کانی وڵات ئاگاداری ده‌کاته‌وه‌. پێش ڕواداوه‌کان ده‌که‌وێ و ئاژێڕی مه‌ترسیی له‌ داهاتوو لێده‌دا. دوای ڕووداوه‌کانیش ده‌که‌وێ. ئه‌وه‌ی له‌ که‌والیسدا ڕووده‌دا. ئه‌م ده‌یهێنێته‌ سه‌رشانۆو جاڕی لێده‌دا. ده‌بێ ڕۆژنامه‌ کلاسییه‌ سونه‌تییه‌کان به‌وردی به‌خۆیاندا بچنه‌وه‌، ده‌نا به‌ڕه‌که‌یان له‌ژێر پێ ده‌رهێنراوه‌و خوێنه‌ریان له‌ده‌ست داوه‌و به‌خۆشیان نه‌زانیوه‌.!

